
	ХҮНДЛЭХИЙН ДЭЭД ХӨХ МОНГОЛЫН ТӨРИЙН ЁСЛОЛ, ЧИНГИСИЙН ТАХИЛГА

	 

	«АЛТАН ҮСЭГТ» КОМПАНИ Өндөрхаан хотноо 1992 онд хэвлүүлсэн номоос

	 

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Богд Чингис хааны түмэн өлзий гийсний 830 жилийн ойд зориулав.

	 


НЭГ. ӨВӨГ МОНГОЛЧУУДЫН ТӨРИЙН БАЯР НААДАМ

	 

	«Монгол улсын харвах намнах хавтай»

	«Монгол улсын морин уралдах хавтай»

	«Монгол улсын бөх барилдах хавтай»

	«Монгол улсын эмнэг морин сургах хавтай»

	МАГСАР ХУРЦ

	 

	Өгүүлэх ину: Монголын цэнгэлэн нь эрийн гурван наадам ажгуу. Эрийн гурван наадам нь эртний сурвалжит төр нийгмийн баяр билээ. Монгол улсын төр нь нэн дээрийн түүхтэй.

	Монголчууд дөрвөн цагийн өнгө, ус бэлчээрийн аяс, мал тэжээврийн идээшлийг даган Төв Азийн элгэнээ Алтай Хянганы завсар дахь уудам дэлгэр оронд өнөд нүүдэллэсээр явж хүмүүн төрөлхтний соёл иргэншлээс үл аглагшин эртний төрт үндэстэн, соёлын иргэн, билигт түмэн болтлоо боловсорч иржээ.

	Монгол газар таван буман жилийн тэртээ хүн оршин сууж байсны дээр хоёр мянган оны өмнө анхны төр улс тогтнож, төрийн ёс баяр наадам үүсэн бүрэлдэж эхэлсэн байна.

	Эсгий туургатны бүтээсэн төрийн ёс наадам цэнгээн нь хор монголын газар, оршиж ирсэн олон төрийн үед мандан бадрахын ёсыг үзэн боловсрон боловсорсоор «Монголын үндэсний төрийн баяр ёслол» хэмээх нэгэн нийтлэлийг олжээ. Тиймээс түүний нэг хэсэг нь ардын заншил болж, улам бүр ардын заншлаар сэлбэгдэж иж бүрэн цогцолбор шинжтэй болсон байна.

	Эсгий туургатны нийгэм төрийн их баяр- эрийн гурван наадам нь эр хүний бяр тэнхээ, эрхий хурууны хав мэргэ, эр морины шандсыг шалгадаг өвөрмөц цэнгээн юм. Энэхүү баяр наадам нь нэн эрт бүр овгийн байгууллын үеэс эх үүсгэлээ олжээ.

	Монгол баатарлагийн туульст гардаг зарим үйл явдал нь маш балар эртний эхийн эрхт ёсыг тусган эмэгтэй хүнийг ид шидтэй, эр чадалтайгаар үзүүлэн эр хүмүүнчлэн дүрсэлсэн байхад нэгэн хэсэг туульс нь эцгийн эрхт ёсны байдлыг харуулан эр хүн эр морины хүчийг онцгой товойлгон гаргасан байдаг.

	Тэдгээр туульсын ихэнхэд баатар нь эрийн гурван наадам наадаж ид чадлаа гайхуулан зорьсон хэргээ бүтээж байдаг. Энэ нь дараах хоёр янзаар илэрнэ. Баатар хүүхэн авах гэж эрийн гурван наадамд түрүүлэх ба замдаа мангас шуламтай тэмцэлдэхдээ аав ээжийн төрүүлсэн махан бодиор үзэх үү, эзэн хааны хийсэн зэр зэвсгээр үзэлцэх үү гэдгээ асуулцаад мангастай барилддаг. Мангас хөндийн чинээ хөх цээжээ гаргаад зогсоход баатар түүхий цагаан биеэ гарган зодоглож мангастай барилцан уулыг тал, талыг там болтол ноцолдож эцэст нь мангасын далан дээрээс нь барьж далан гурав эргүүлэн, далны нь маяаг хугалаад гуя дээрээс нь барьж гучин гурав эргүүлж гуяны нь дунд чөмгийг хугалан үхэр үнэрлэж, үнэг шинших юмгүй болгох буюу газар шигдтэл нь чанга хаядаг.

	Түүнчлэн үлгэрийн баатрууд нь тэнгэрийн бөхтэй барилдаж, харвалдаж, хоёр мөрөө уралцуулж наадам нааддаг.

	Туульд гарах барилдаан нь их төлөв бух ноололдооны шинжтэй байна. Баатрууд бухын магнайн арьсан зодог өмсөж зууралдан барилдаж учраагаа далаар нь газардуулж хаяснаа дийлсэнд тооцдог аж.

	Харин нум сум харвахад холын зайн мэргийг голчилно. Ер туульд гардаг наадамд ихэвчлэн овгийн удирдагч нарын хооронд болж байсан тэмцээн арвин тохиолдож байна.

	Иймээс эрийн гурван наадам нь дээхэн үедээ хувь хүмүүсийн тэмцээн байгаад хожимдоо хэсэг бүлэг хүн тухайлбал, баг бүлгийн уралдааны хэлбэрт шилжлээ. Энэ нь яваандаа аймаг дундын тэмцээн болж өргөжин хожим улс төр буй болсноос хойш төрийн онцлог явдлыг тэмдэглэхэд дагалдуулдаг биеийн тамир-уран сайхны үзүүлбэр болсон ажээ.

	Монгол газар анхны улс төр тогтоосон угсаатан нь Хүннү нар юм. Хүннү улс МЭӨ III— II зууны үед оршин тогтнож байсан бөгөөд тэд аян дайнд мордох, дайн байлдаанд ялах, хаан өргөмжлөх, эр цэргээ бүртгэх, тэнгэр хангай тахих зэрэг ёслолыг үйлдэхэд эрийн гурван наадмыг дагалдуулан хийдэг байсны дээр гадаадын элчин гийчнийг ирэхэд наадам наадуулж сонирхуулдаг байжээ.

	Чингэснээр эрийн гурван наадам нь улс нийгмийн чанартай төрийн баяр ёслол болсон байна. Өвөг монголчуудын наадам цэнгээн тахилга ёслолын талаар сурвалж бичгийн мэдээ үндэслэн нэн эртний монголын зарим аймгуудын наадмын тухай товч авч үзье.

	Өвөг Монгол хэмээгдэгч нь МЭӨ 209 — МЭ II зууны үеийн Хүннү улс, түүнийг залгамжлан мандсан Сүмбэ (Сяньби) улс (МЭ (II— IV зуун)) үүнийг залган тогтсон Монгол-Нирун улс (330-аад он — 555 он) зэрэг язгуур монголчуудын улсын хүн ам болно. (Г. Сүхбаатар. Түрүү үеийн монголчуудын соёлын өв. Үнэн. 1989-9-13, № 219)

	Энэхүү өвөг монголчуудын соёлын өв нь хойш хойшдоо уламжлагдсаар XIII зууны Монгол гүрний үед хүрчээ.

	 


БӨХ БАРИЛДААН

	 

	Монголчуудын эртний өвөг болох Хүннү, Сяньби, Жужан, Киданы бөх барилдах заншил ч нэгэн төрөл байжээ. (Алтан-Очир. Монголчуудын баяр наадам. ӨМХХ., 108)

	Хүннү, Дунху бөх барилдах наадмын талаар сурвалж бичигт тэмдэглэгджээ.

	Тухайлбал, эртний нангиад сурвалж бичиг «Түүхийн тэмдэглэл», «Зүүн хан улсын бичиг» зэрэгт Хүннү нар цагаан сар, таван сар, есөн сард чуулган чуулж, тахилаа хийхдээ морь тэмээ уралдуулдаг байсан» гэж тэмдэглэжээ. Тэрчлэн дээр нь бух ноололдож байгаа зурагтай Хүннүгийн үеийн гэрэгээг (пайзыг) 1955-1957 онд) (Шаньси мужаас) олдсон нь нэн сонин болно. Энэ гэрэгээний зургаас үзвэл, морьдоо цаанаа хантраад барилдаж байгаа хоёр хүн байна. Тэд нар цээж нүцгэн, шалбуур өмссөн харагдана. Хоёр бөхийн нэг нь бүсэлхийнээс нь тэлээдэж нөгөө нь тахимджээ. Тэдний аль аль нь урт үстэйн дээр үснийхээ үзүүрийг боосон ажээ.

	Энэ зураг одоо хэр нь бүрэн мартагдаагүй байна. Ойрд бух ноололдооныг эрхгүй санагдуулна. Бух ноололдоонд барилдах бөх зөвхөн шалбуур өмд өмсөж цээж хөл нүцгэлэн зууралдаж, дал шороодуулан дийлсэн дийлдсэнээ үздэг. Хэдий ч удаан хугацаагаар барилдаж болно. Тийм ч олон бөх барилдахгүй, бахлуур арван, дунд арван, адаг арван гэж гурван ээлж болгон барилддаг юм.

	Энэхүү бух ноололдоон нь монгол газар дэлгэрсэн нэн эртний барилдааны хэлбэр болох нь дээрх баримтаас тодорхой бөгөөд Хүннүгийн барилдаан нь бух ноололдоон байжээ гэсэн дүгнэлт хийж болох юм аа.

	Эл бух ноололдоон нь Хүннүгээс хойш Монголын баруун нутгаар дэлгэрсэн нь хожмын ойрд монгол барилдаанд хадгалагдаж байна. Ерөөс монгол барилдаан нь дээрх бух ноололдоон болсон цэрвүү барилдах гэсэн үндсэн хоёр төрөл болох бөгөөд цэрвүү барилдаан нь дорнод нутагт илүүтэй дэлгэрчээ. Эртний хүннүгийн барилдаан нь дараа дараагийнхаа аймаг угсаатнаа уламжлагдан Кидан улсын цагт (X— XII зууны үед) нэлээд боловсронгуй болжээ. Тухайлбал: бөх барилдааныг хоёр цэнгэлийн нэгэн чухал бүрэлдэхүүн хэсэг болгон хуур хөгжимтэй хавсруулан явуулахын зэрэгцээгээр бөхчүүлийг тусгайлан дасгал сургууль хийлгэн боловсруулж дотоод гадаадын тэмцээн наадамд оролцуулдаг заншилтай байв.

	Энэ тухай сурвалж бичгийн мэдээнээс сонирхуулбал: «Нэгэн удаа Кидан улс хурим үйлдэж Сүн улсын элчнийг зочлохдоо тэргүүн хундага архи барихад били (үлээвэр хөгжим) хөгжим үүсгэж дуу дуулна. Архи гурав дэвшүүлэхэд гарын илбэ үзүүлнэ. Архи дөрөв өргөхөд пипа хөгжим үүсгэн шүүс тавьж хооллоно. Дараагаар нь элдэв зүйлийн илбэ гаргаж сонирхуулна. Түүний дараад ен үлээж, харанг дэлдэж хөгжим үүсгэн бөхийн барилдаан сонирхуулаад хурим хураамуй» гэх буюу «дахин гурван өдөр аялж даруй Дээд нийслэл жич баруун асарт хүрвэй, захирагч ноён Ханлин нь мэргэжлийн сургуульд бөхийн тэмцээнийг эрхэлнэ» гэжээ. Ляо улсын Шиньзүн хааны Цун Ши-гийн 10 дугаар оны 10 дугаар сарын цагаагчин туулай өдөрт хунтайзыг мэндлэхэд умар зайсангаас хааныг ордондоо залж хурим зассан дор хаан шадар хамгаалагч нараа зарлагдсан Хүннү хүнтэй барилдуулж цэнгэлдэв гэсэн тэмдэглэл буй.

	(«Чин улсын үеийн бичгийн материалын нэвтэрхий шинжлэлийн залгамж» 17 дугаар боть Кидан улсын судар, 25 дугаар боть. Хү Зиү-гийн умарт зорчсон тэмдэглэл)

	Ийнхүү Кидан улсын үед бөхийн барилдааныг уран сайхны үзвэртэй хослуулан харуулдаг байжээ. Кидан бөхийн барилдааны ёс дэглэм өмсгөлийн байдлыг сурвалж бичгийн мэдээ болон эртний судлалын дурсгалаар тоймлон мэдэж болно. Сурвалж бичигт өгүүлснээр: «Умарт Сүн улсын элчнийг дайлж зочлохуйд найрын жагсаалд нь гурван зуун илүү хүн буй. Тэднийг бүжиглэхэд нь гараа нахилзуулан хөлөө дэвсэж эргэлдэнэ. Барилдагч доор шороодсоныг ялагдсанд тооцмуй. Тэмцээнд хоёр этгээд өдөр өнгөртөл зууралдан ноцолдоод ялгарахгүй. Барилдагчид нь элгэвчээр хөхөө халхална» гэжээ.

	Үүнээс үзвэл бүжиглэгчдийн хөдөлгөөн нь Монгол биелгээний янз маягтай төстэй ба бөх нь хайх бөхийн барилдааныг санагдуулж байна. Өмнө дурдсан Хүннү бөх бух ноололдоон мэт байсан ба Кидан барилдаан нь монгол туургатны донын хэсгийн цэрвүү барилдаантай адил байсан шиг байна. Үүнийг тодотгох биет дурсгал 1939 онд Ляо улсын зүүн нийслэлийн сууринаас олдсон юм. Тэр нь юу гэвэл бөхийн барилдааны зураг бүхий найман талтай ваар болно. (Алтан-Очир. 25-26 дугаар тал) Энэ вааран дээрх зурагт гараа өргөн дэвж шавж хав дөрвөлжин золгосон, даваад гүйж байгаа бөх болон түүнд цэцэг барьж байгаа хүүхдийн дүрс байна. Мөн бөхчүүд нь шуудаг элгэвчтэй бусад бие нь нүцгэн байна.

	Энэхүү зураг бол үнэхээр одоогийн халх бөхийн өмсгөлтэй тун ойролцоо бөгөөд ялгаатай нь ганцхан элгэвч болно. Тэгвэл эртний халх бөхийн өмсгөлийн элэг нь битүү байсан гэдэг. Тиймээс бяртай эмэгтэйчүүд эр хүн болж барилдах болсноос далбааны энгэрийг задгайлсан гэдэг домог бий. Ингэхлээр эртний халх монгол зодог Кидан бөх мэт битүү элгэвчтэй байсан гэж болмоор байна.

	Иймд эртний монгол барилдааны хоёр хэлбэр нь монгол газар нутаглаж асан олон аймаг угсаатны дунд харилцан адилгүй дэлгэрч уул аймаг улсынхаа сүр хүчний мандлын дагуу нэг үе баруун жигүүр нь идэвхжиж, зарим цагт зүүн чиглэл нь давамгайлж иржээ. Тухайлбал, Кидан улсын үед зүүн чиглэл голлож байсан бол түүний дараах монгол гүрний үед баруун чиглэл зонхилж байжээ.

	«Монголын Нууц Товчоон» болон бусад олон сурвалжид гарч байгаа бөхийн барилдааны тухай мэдээг ажиглавал ихэвчлэн далаар нь газардуулж унагадаг ёс дэлгэр байсан шиг байна. Жишээ нь: Бэлгүтэй, Бүри бэх хоёр барилдахад Бэлгүтэй Бүри бөхийг унагаад улмаар Чингис хааны дохиогоор далыг нь газардуулан нугасалж үхүүлсэн нь мөн л бух ноололдооны арга мэхийг харуулж байна. Түүнчлэн Өгөөдэй хаанд тус болон монгол бөх барилдуулж сонирхуулаад харилцан тэврэлцэн зууралдан барилдаж байжээ. Ингэхлээр монголын эзэнт улсын үед нэг хэсэг бух барилдааны хэлбэр ноёлонгуй байгаад хожимдоо буурч, цэрвүү барилдаан давамгайлах болсон нь түүхийн материалаар нотлогдож байгаа юм. Ялангуяа ойрадын бөхийн барилдаан нь нүцгэн бас хөл нүцгэн, шуудагдан зууралдаж, толгой дорогш хандан хоёр мөр шороодсоныг дийлж дийлэгдсэнд тооцдог байхад дархад монголын барилдаанд гараар барилцан хөлийн хүчийг үзэн газар унагаснаар ялсан эсэхийг шалгаруулдаг тухай тухай Мин, Чин улсын шинжээчид тэмдэглэсэн байдаг. (Жан Лугийн эмхэтгэсэн «Монголын нүүдлийн малжлын тухай тэмдэглэл).

	Ийнхүү эртнээс нааш монгол бөхийн барилдааны хоёр маяг ээлжлэн дэлгэрсээр зүүн чиглэл нь халх өвөр монголд зонхилж, баруун чиглэл нь ойрд монголд хөгжжээ. Тэгэхдээ зүүн чиглэлийн барилдаан нь халх цэрвүү барилдаан өвөрлөгчдийн шалавхийлэх барилдаан гэсэн хоёр дэд маягтай болсон ба ойрд монголд бух ноололдоон нь дангаар дэлгэрчээ.

	 


СУР

	 

	Эртний Монголчуудын нэгэн их баяр цэнгээн, бахтай тэмцээн нь сурын харваа байжээ. Тэрхүү харвах намнах үйлд балар эрт цаг шинэ чулуун зэвсгийн үеэс үүсэн дэлгэрсэн бөгөөд тэр нь монголчуудын хувьд бас л ялгалгүй, монгол нутагт оршин сууж байсан эртний омог аймгууд анх үедээ хавчаахай нум хийдэг байв.

	Хүннүгийн үеэс нум сум хийх үйл нарийсаж балар цагийн хавчаахай нумыг сайжруулан эвэр элэгтэй, шөрмөсөн артай хотгон нумыг үйлдэн, сумандаа хүрэл төмөр зэв болон өдөн сод хийдэг болсон байна. Мөн дуут сум үйлдэн дохио чимээнд хэрэглэдэг байжээ.

	Ийнхүү нумаа ирвэсийн шөрмөсөөр арлаж, буга, хандгай, янгирын эврээр элэглэж, түүхий сураар хөвчилдөг болсон нь нум сумны хөгжилд гарсан чухал дэвшил юм. (Д. Балдандорж, Ч. Дондог, С. Шарав «Сурын харваа» УБ; 1976)

	... Түүнчлэн тэр цагийн хүмүүс харвахдаа ч гарамгай байсан тухай сурвалж бичигт олонтоо тэмдэглэжээ.

	Эртний Хүннү, Сяньби нар мэргэн харвадаг байсан тухай нангиад сурвалжид их л шагшин бичсэн байдаг. «Түүхийн тэмдэглэл»-ийн Ли жанжны намтарт Хүннү нарын харвааны тухай доорх мэдээ буй. Тэнд өгүүлэхдээ: «Дунд эрхэм хүн (тайган) хэдэн арван морьтныг дагуулж явтал Хүннүгийн гурван морьтонтой гэнэт учраад байлдаж эхлэв. Тэр гурван морьтон эргэж харваснаа дунд эрхэм хүнийг шархтуулав... Дунд эрхэм хүн буцаад Ли жанжинд учраа мэдүүлэхүйеэ Ли жанжин өгүүлрүүн: Энэ лав бүргэд намнагч байх» гэжээ. «Умарт Ци улсын бичиг»-т «Хү лю Гуан нэгэн өдөр Ши Зүн хааныг дагаж авд гараад гэнэт дээгүүр нь нэг тас бүргэд дүүлэн гарсан даруйд нь нум дэлэн харваж унагав. Үүнийг Чин Сияны хатан үзээд гайхаш алдан үнэхээр ч тас бүргэд намнагч болой» гэжээ. (Алтан-Очир. 150)

	Мөн Сяньби нар «Уд харвах ёслол» гэж харвааны тахилга үйлддэг байв. Энэ тахилгыг намар хийх бөгөөд олон морьтой уд модны мөчир тойрон гурав эргэж харван уг ёслолыг явуулдаг байсан аж.

	Хожим Киданчууд энэ заншлыг залгамжлан хөгжүүлжээ. Энэ тухай «Ляо улсын бичиг»-т гардаг. Үүнд: «Ган болоход Бэлгэтэй өдрийг сонгон, ша шагийн ёслол явуулж хур гуйдаг. Ёслолын өмнө хэдэн өдөрт зуун баганатай задгай саравч босгож бэлтгээд цаг болоход хаан биеэрээ өвөг хааны хөрөгт тахилаа өргөсний дараа уд харвана. Хаан дахин харвахад чин ван, зайди (зайсангийн доорх дэсийн ноён) нар дэс дараагаар нэжгээд сум харвана. Оногсод нь самбар шүүгчдийн дээл малгайг дэнчилж, эс унагсад өөрийн дээл малгайгаа дэнчилж өргөнө. Ялагдагсад нь ялсандаа архи барина. Тэгээд өөрийн дээл малгайгаа буцааж авна. Дараа өдөр нь задгай саравчийн зүүн өмнө зүгт бөө удган амтат архи, шүлхий амугийн өвс (гуурс)-өөр сан дарж уд залаад даллага авна. Хаан болон хатан зүүн зүгт тахилга өргөсний дараа хүүхэд дүү нар нь уд харвана. Хааны угсаа, төрийн нагац, олон түшмэд жич ёслолд оролцогсод адил бусын зэргээр бэлэг хүргэнэ. Хэрвээ гурван өдрийн дотор бороо орвоос дөрвөн хүлэг, дөрвөн далимаду (ёслолыг эрхэлсэн түшмэл) өвч хувцас хайрлана» гэжээ. Энэхүү «уд харвах» нь «саравч дороос зогсоогоор харвах», «морин давхиагаар харвах» гэсэн хоёр янз байдаг. (Алтан-Очир. 154)

	Бас Кидан нар гурван сард «Туулай харвах» өдрийн наадам хийдэг байжээ. Энэ наадмыг явуулахдаа туулайгаа тавиад хоёр хүн зэрэгцэн давхиж явуут туулайгаа харван урдаар оносон нь ялсанд тооцогдох бөгөөд ялагдсан нь мориноосоо бууж, сөгдөн архи барина. Энэ баяр цэнгээнийг харц ардаас авхуулаад хаад ноёд хүртэл үйлдэнэ.

	Есдүгээр сарын есний өдөр хаад ноёд ууланд гарч барс харваж, цөөхнийг алсныг алдсанд тооцож торгодог. Авлаж дууссаны дараа өндөр газрыг сонгон цацар майхан босгож ноёд түшмэддээ удвал цэцгийн эрих барьж найрлан цэнгэлддэг байлаа.

	Үүнээс үзэхэд монгол угсаатны уламжлалт харваж намнах үйл Киданы үед нэлээд дэвшиж, хэлбэр нь баяжин, дүрэм журам улам боловсронгуй болжээ. Киданчуудын энэ уламжлал нь Ляо улсын дараах Монгол гүрний цагт залгамжлагдан хоморголон агнах, саранпай харвах харваа хийгээд цуваагаар харвах, багийн нийллэг, холч харваа зэрэг сур харвах тэмцээний олон төрөл бий болжээ.

	 


МОРЬ, ТЭМЭЭНИЙ УРАЛДААН

	 

	Эрийн гурван наадмын нэгэн гол төрөл нь морин уралдаан билээ. Морин уралдаан бол монголчуудын дунд үлэмж дэлгэрсэн тэмцээн юм. Энэ нь цэрэг дайны болон аж байдал, биеийн тамирын зорилготой нягт уялдаатай аж. Иймээс ч морьт цэрэг монголд нэн эртнээс бүрэлдэж бий болсон байна.

	Монголчуудын эртний өвөг Хүннүгийн морьт цэрэг туйлын хүчирхэг байсны дээр морьтны хүчийг сорьдог тэмцээн наадмыг ч бас явуулдаг байв.

	Хүннүгийн морьт цэргийн талаар Баруун Хан улсын бичигт тэмдэглэснээс үзвэл «Уул авиран, даваа буух, гол гэтлэн, уул туулахад дунддын агт тэднүүс дор үл тэмцнэм. Бартаат зам халтирам хяраар нэг талаар довтлон нэг талаар нум сум харван явахад дунддын морьт цэрэг тэднүүст үл хүрнэм. Энэ аваас Хүннү хүний онц авьяас болой» хэмээжээ.

	Энэ нь Хүннүчүүдийн морь, Хүннү хүний морь унах чадвар, харваж намнах эрдэм онцгой байсныг харуулж байна. Хүннү нар нь цагаан сар, таван сар, намар цам хуралдан цуглаж өвөг дээдэс, тэнгэр газар, чөтгөр сахиусыг тахин хүн ам, мал унаагаа бүртгэн үзэж, хуримлан найрлахдаа морь тэмээ уралдуулан наадан цэнгэх бөгөөд тус уралдаанд түрүүлсэн агт хүлэгт эрхэм цол өгч, эзнийг нь ихэд шагнадаг байжээ.

	Ерөөс монгол адуу бол холч хурдан агт тул тийнхүү хурдан морь эрдэнэ мэт эрхэмлэгддэг болсон аж.

	«Түүхийн тэмдэглэл»-д Хүннүгийн Маодун эцгээ хорлож хам суусныг хөрш Дунху аймгийнхан сонсоод Маодун ханд элч зарж «Түмэн ханы өдөрт мянган газар давхидаг хурдан хүлгээ над өгтүгэй» гэж захисанд Маодун ханы олон түшмэд нь «Энэ бол манай улсын эрдэнийн хүлэг тул тэдэнд хэрхэвч өгч болном гэж ятгасан тухай гардаг. Ингэхлээр морин уралдаан нь Хүннүчүүдийн ихэд сонирхдог цэнгээн байсан гэж болно. Морин уралдаан нь хожимдоо ихэд боловсорч тусгай дүрэм журамтай болж морины мэргэжил ч гүнзгийрсэн байна. Тухайлбал, морь шинжих эрдэм боловсорсон ажээ.

	Монголын эзэнт гүрний үед морин наадам нэн өргөжиж морины шинжийн судар хүртэл бий болсон юм.

	Хубилай хааны үед Пагва ламыг залж «Унаваас өлзийтэй, эзэндээ ээлтэй, аян цэрэгт явбаас зохих, сүрэгтэн байваас хишиг хураах зэрэг шинж бүрдсэн морийг айлдан соёрх» гэсэнд Пагва лам: Эрдэнэ лүгээ төгссөн арван хоёр зүйлийн морин шинжийг тодорхойлон яриад бас есөн зүйлийн муу өлзий бус морийг тайлбарлан хэлжээ. Энэ хэдийгээр морины шинжийн талаарх анхны бичгийн мэдээ авч ард олны амаар дамжин ирсэн хурдан морь таних мэдлэг ухаан арвин байдгийг үгүйсгэж үл болно.

	Өвөг монголчуудын эрхэмлэдэг өөр нэг тэмцээн нь тэмээн уралдаан байв. Хүннү нар морин уралдааны зэрэгцээгээр тэмээ уралдуулдаг байсан аж. Энэ уламжлал хүннүгээс бусад угсаатны дотор бас байжээ. Жишээлбэл: Хиргис аймгийн наадамд тэмээ уралдуулж, арслан тоглуулж, морин уралдаан үйлддэг байв.

	Түүнээс гадна морь, тэмээн жагсаал зохион байгуулж цагаан сарын баярыг ёслох нь бас байв.

	Бас байлдааны цагт олон тэмээг хэлхэн хэвтүүлж «тэмээн жагсаал» байгуулан дээрээс нь эсгий нөмөргөн ус цутган норгоход дайсны сум нэвтэрч орохгүй дээр дайсан өөрөө довтлон орж чаддаггүй юм.

	Ингэж тэмээг уралдаан, жагсаалд хэрэглэх заншил одоо хэр нь хадгалагдсаар байна.

	Ялангуяа Өвөр Монголын Алаша, Эзэнэ гол, Синьжиан, Ордос болон халхын говь нутагт тэмээгээ уралдуулсаар буй. Үүнийг эртний Хүннүгийн тэмээн наадмын уламжлал гэлтэй.

	 


ХОЁР. ХИАД БОРЖГИНЫ ХӨХ ТЭНГЭРИЙН ТАЙЛГА

	Эртний монголчуудын төр ёсны нэгэн зан үйл нь тайлга тахилга байлаа. Тэрхүү тайлгын ёслолд тэнгэр тахих ёс онцгой байр эзэлж байв. Энэ нь тэдний аж амьдрал, аху төрийн явдал, ав хоморго, аян дайны аливаа үйлст тэнгэрийн ивээл юунаас ч илүү тустай гэдэг ойлголттой холбоотой юм.

	Тэр эртний монгол овогтны шүтдэг тэнгэр нь арван гурван Атаа тэнгэр гэгч болно. Тэдгээр нь дөрвөн зүг найман зовхист залран, дээр доороос нэг нэг тэнгэр харж, өнгөрсөн, одоо, ирээдүй гурван цагийг гурван тэнгэр эзлэн нийтдээ арван гурав болдог байна. Эд нар бас дор дороо тусгай нэртэй юм.

	 

	Арван гурван Атаа тэнгэр нь:

	1. Дээр хан тэнгэр

	 

	2. Доорх Эх тэнгэр

	 

	3. Дунд дахь Эзэн тэнгэр

	 

	4. Баруун зүгийн эзэн

	Баатар цагаан тэнгэр

	 

	5. Зүүн зүгийн эзэн

	Зүрхэн хар тэнгэр

	 

	6. Хойд зүгийн эзэн

	Гурван эрхт тэнгэр

	 

	7. Өмнө зүгийн эзэн

	Одон цагаан тэнгэр

	 

	8. Баруун урдаас залрагч

	Баяжуулагч бяцхан цагаан тэнгэр

	Баян авхай онгон дээр

	 

	9. Зүүн урдаас залрагч

	Тайлгын эзэн тэнгэр нүгүд

	Гурвалжин хатуу дээр.

	 

	10. Зүүн хойдоос заларсан

	Хөндлөн халзан тэнгэр нугуд

	Муу дуутын оронд

	 

	11. Баруун хойд зүг

	Ёр шорын тэнгэр нүгүд

	 

	12. Хясаан тэнгэр

	 

	13. Гүнбаатар тэнгэр нар болно.

	 

	Дээрх тэнгэрийн тахих заншил нь дээдсээ мэдрэх тахилгын ёс болон хөгжжээ. Тийнхүү арван гурван Атаа тэнгэрийг тахих зан үйл нь монголын овог Нирун аймгийн төрийн ёслол, Хиад Боржгины их тайлга болон дэлгэрч, яваандаа монгол хаадын гэрийн тайлга хэмээгдсэн ажээ.

	Энд өгүүлэн буй Нирун (Ниргун) аймаг гэдэг нь IV зууны үед хүчирхэгжин мандсан Жүжан улсын гол цөм Нирун Монгол (татар) угсаатан болно.

	XIII зуунаас өмнөх үед Нирун нэрэн дор: Хатгин, Салжиуд, Тайчууд, Хартахан, Чонос, Ноёхон, Уруд, Мангуд, дөрвөд, баарин, барулас, хадархан, журьяад, жадаран, бодагад, жүд (бэсүд), сухан, хүнгияад зэрэг 23 аймаг тэмдэглэгдэж явжээ.

	Нирунчууд Хиад Боржгины мэдэлд орсноос хойш уг нэр орхигдож эл аймгийн нэрийг зүүх болсон байна. Хиад Боржгин нь язгуурын монгол аймгийн нэг хэсгийн нэр бөгөөд Хиад нь эртний Хүннүгийн ноёрхогч овог Хуян (Хиян)-аас сурвалжтай ясны нэрийдэл, Боржгин нь мөн эдний төрөл чоно язгуурт овгийн нэрээс гаралтай гэдэг.

	Ер нь монгол угсаатны дотор чоно (чонос) нэрт овог нэлээд байдаг. Иймээс Боржгин гэдэг нэрийн бор нь «бөр» буюу чоно гэсэн утгатай. Жигин нь «чигин» тигин гэсэн агуулгатай, хоёулаа нийлээд «чоно эзэн» хэмээх санааг илэрхийлж байна гэж зарим судлаачид үзсэн нь сонин.

	Гэтэл өмнө дурдсан «Хаадын гэрийн тайлга»-д «Дээд тэнгэрээс заяат төрсөн Бөртэ Чинуа, түүний хөвүүн Батачихан, түүний хөвүүн Тамача, түүний хөвүүн Хоричар мэргэн... түүний хөвүүн Добу мэргэн, түүний хөвүүн миний бие Бодончар ах дүү тав бүлгээ. Дээд тэнгэрээс аливааг тэгшид заяамуй» гэх мэтээр өөрийн үе залгамжаа хэлж өгдөг байна. Энэ үг өгүүлбэр бас Монголын Нууц Товчоонд бүрнээр гарах бөгөөд Боржгин аймгийн толгойлогч байсан Бодончараас Чингис хааны язгуур үүссэн гэдэг.

	Ингэхлээр Чингис хааны уг шаг нь мөн л «Дээр тэнгэрээс заяат Бөртэ Чинуа болох аж. Иймд хаадын гэрийн тайлгыг «Дээд тэнгэрээс заяат төрсөн» Бөртэ Чонын удам хан язгуур боржигины овог Бодончарын тайж тахидаг гэрийн тайлга буюу Хиад Боржгин овгийн зүхэл тайлга гэж болно. Зүхэл тайлга гэж ихсийн газарт зүлдийн модонд өлгөөд бүх овог аймгаараа цугларч тэнгэр тахихдаа өөрийн биеийн гарал угсаа удмаа мэдэрч авах тайлга мөргөлийг хэлдэг аж.

	Эртний монголчуудын овог аймгийн зүхэлт тайлгын ёсны тухай мэдээ сурвалж бичигт мэр сэр тэмдэглэгдсэн байна. Тэр цагийн заншлаар зүхэл тайлгад «цагаан ясан хэлхээтэй, улаан цусан барилдлагатай» цэвэр цусан удамт овгийн гишүүд цуглаж уул ёслолыг гүйцэтгэдэг бөгөөд өшүүд овгийн хүнийг үл оролцуулдаг байжээ.

	Хэдийгээр сурвалж бичигт зүхэл тайлгын тухай гарах авч чухамхүү зан үйлийг нь тодорхой өгүүлсэн зүйл элбэг биш юм. Харин монгол угсаатны дотор эртний тэр ёсыг хадгалсан овог аймаг одоо хэр нь байсаар байгаа нь уг зан үйлийг нэхэн сэргээж судлахад чухал эх сурвалж байна. Тийм овог аймаг нь Халх, Өвөр монгол буриад зэрэг ястны дунд шингэсэн Хатгинчууд болно.

	Хатгин нь угтаа мөнөөх боржигин овогт Бодончарын ах болох Буху Хатагийн хойчис учир Бодончарын үеэс үйлдсэн Хиад Боржгины тэнгэр тайх зүхэл тайлгын ёсыг өнөөг хүртэл мартаагүй залгамжлуулсаар ирсэн ажээ. Тийнхүү Хатгинчуудын үйлддэг «Арван гурван Атаа тэнгэрийн тайлга» нь мөнөөхөн эртний монголын «Хиадын гэрийн тайлгын» залгамчир болж байна.

	Эрин цагийн урсгалаар хувиран өөрчлөгдөж хожим үеийн нэмэр хачир хэрээр байвч эртний монголын тэнгэр тайх ёсны ерөнхий улбааг энэхүү хатгины Арван гурван Атаа тэнгэрийн тайлганаа хадгалагдсан тул эрт урьдын Хиад Боржгины тайлгын ёслолын тоймыг ойлгох боломжийг олгож байна.

	Энэ үйлст БНХАУ-ын Өвөр Монголын өөртөө засах орны эрдэмтэн Солонгуудын Хурц баатрын туурвисан «Хатгины Арван гурван Атаа тэнгэрийн тайлга» ӨМСХХ. 1987) хэмээх ном гойд нэмэр болж байна. Бид Ар, Өвөр Монголын Хатгин ардын заншлыг харьцуулан, басхүү дээрх номыг ихэд ашиглан ийнхүү хиад боржигины тайлгын заншлыг Хатгинаар жишээлэн сэргээн өгүүлж байгааг тэмдэглэсүгэй.

	Хатгин арван гурван Атаа тэнгэрийн тайлга дээр сахиулсан»-атаа тэнгэрээ зүлдээр тахихаар тогтож, эртний хаадын гэрийн зүхэл тахилгын гол зүйлийг эртний заншлаар нь хадгалан уламжилж иржээ.

	Эрт үед, хүмүүс «Зүлдийг сүнсний орших газраар үздэг байв. Учир нь түүний зүрх байгаа орныг дээдэлдэгт оршино. Иймээс ан гөрөөс, мал зүлдлэх ёс буй болж дэлгэрчээ.

	Иймээс зүлдийг бүхэл цогц буюу тэргүүн чухал зүйл болгон дээдсийн тахилгын газарт тахидаг аж.

	Дагуур үндэстэн морь зүлдэлж алаад зүлдийг нь авч нас барагсдын онгоны орой дээр тавьдаг. Бөө нар тэнгэр тахихдаа зүлдээр бүхнийг төлөөлүүлдэг. Алтан ордны тахилгын Чингисийн харьяа их хар сүлдийг мөн ч зүлдээр тахидаг.

	Ордосын Хатгинчууд Юань улсын сүүлчээр хатгин Баянхараас эхлэн «Хадны гэрийн арван гурван Атаа тэнгэрийг тахих» болжээ. Ордосын хатгинчуудын тахидаг арван гурван Атаа тэнгэрийн тайлга нь бүтэн тахилгын ёс дэглэмтэй бөгөөд түүнд сан ариулал хийх, өчиг өчиглөх, тогва хариулах, туг залах, сэтэр сэтэрлэх зэрэг нарийн ёслол багтах ба тэрхүү тайлга өдөр сарын үргэлжийн чанартай «Үргэлжийн сан тахилгын тайлга» ба улирлын тогтмол хугацаат «дөрвөн цагийн мөргөлийн тайлга» гэж хоёр зүйлээр хуваадаг.

	Дөрвөн цагийн мөргөл нь билгийн улирлын цагаан сарын шинийн наймны ниндар зул өргөх тайлга, дөрөвдүгээр сарын арван тавны хаврын улирлын сааль сүүний тайлга, тавдугаар сарын зуны улирлын өтгө шүүсний жилийн их тайлга, есдүгээр сарын шинийн наймны намрын улирлын өтгө шүүсний тайлга зэрэг болно.

	 


АРИУЛАХ ЁС

	 

	Их тайлга дээр мөргөлчин тайлгачин ирмэгц мөргөлийн хүрээнд орохоос өмнө авчирсан өтгө хишгээ авч хүрээн гаднах сангийн сөрийн чулуун дэгтэр дээр хүрч бие ба юмаа хатгины хар даамлаар ариулуулна.

	Энэ үед хатгин ёму чомчогийн индэр дээр зогсож сахиус тэнгэрийн тахил өргөлгийн зүйлийг эрхэлж байдаг тул хатгин хар даамал мэргэлийн хүрээний гаднах сангийн сөрийн дэгтрийн хажууд зогсож ариун санг цан хэнгэргийн дуунгүйгээр нэг удаа уншиж мөргөлчний сог хишгийг ариулна.

	Үүний дараа мөргөлчин сая мөргөлийн хүрээнд орж хаадын гэрийн арван гурван Атаа тэнгэрийн адислах тарни ба санг цан хэнгэргийн дууны хамт хатгин хар даамлаар арван гурван атааг ариулуулна. Ариулахад бүх мөргөлчин цомцгийн өмнө мөргөлийн газар дээр өөд хандан сөгдөж сууцгаадаг байна.

	 


ИХ ТАЙЛГА ЭХЛЭХ

	 

	Ариулах ёс гүйцэтгэсний дараа бүр мөргөлчин нэгэн үе чөлөөтэй болж хүрээн гадна дотно эргэцэх буюу хан альтайгаа уулзан хэлэлцэж наргицгаадаг. Гэтэл хатгин тому буюу хатгин хар даамал, хатгин хар багш нар их тайлгын эхлэх ажлыг завдан бэлтгэж байдаг юм.

	Их тайлга эхлэхэд юуны өмнө бүх мөргөлчин цомцгийн өмнө мөргөлийн газарт хүрэлцэн ирж сууцгаадаг байна. Энэ үед хатгин хар даамал цомцгийн баруун урд өнцөгт эсгий дээр зүүн тийш хандан сууж (нандаг) сан эхлүүлж уншдаг байна.

	 


ТУГ ЗАЛАХ

	 

	Туг залахыг бас сүлд залах буюу туг уралдах гэдэг. Хатгинчуудын сүлд болон залагддаг туг нь гол гар шир тугийн дагууллагын дор дөрвөн их туг, нэг шор болно. Сүүлээс нь арван гурван бага далбаа хийр дагадаг юм.

	Монголчуудын эртний шүтэн тайж байсан туг сүлдэнд голдуу хоёр зүйл байдаг. Нэг нь монгол овог аймгийн цэргийн жагсаалын сүлд туг болно. Нөгөө нь монголын мөргөл тахилын шүтээн чимэг туг болно.

	Туг залахдаа хатгин овгийн 5 хайрцгаас сайн морьтой, хүч сүлд төгөлдөр, бие цэвэр 5 залууг гаргаж дөрвөн их туг, нэг шар (гол шар туг дагуулдаг)-ыг залахад арван гурваас дээш далбаа хийр барьсан мориор эдгээр их тугаа хамгаалж явдаг. Туг залж уралдахдаа цомцог ордноос өмнө тийш гурав дөрвөн газрын тэндээс тугаа залаад хурдан мориндоо ташуур өгөн давхиулж залдаг байна. Бага далбаа хийрийг нь их тугуудын хойноос дагуулан ирдэг. Гал шар дагуул туг ба дараах шор хоёроос бусад дөрвөн тугийн аль нь түрүүлэхийг мөрийцдөг байна. Гэтэл дөрвөн туг гол шар дагуулах их тугийг дайрдаггүй. Шор нь мөрийцөөнд оролцдоггүй. Олон бага далбаа хийр их тугуудыг дайрч болдоггүй.

	Туг залагдан ирэхэд хатгины ихчүүл урт хувцсаа өмсөж малгайгаа зүүн, цагаан идээ авч мөргөлийн хүрээний өмнө хүрч угтах бөгөөд зарим нь жижиг далбаа барьж өмнөөс нь далладаг байна. Дөрвөн их туг хамтаар залагдан ирж, туг залсан мориноосоо буухын өмнө ихчүүлээс: «Жа, Тануус дайсныг дараад сайн ирэв үү?» гэхэд туг залагсдаас «дайсныг дараад сайн ирлээ» гэж хариулаад мориноосоо буухад залсан тугийг тусгай хүн авч цомцгийн зүүн баруун бүрээсэн бүслүүрт хатгаж оршуулдаг байна. Дараа өдөр нь хатгины тому эдгээр тугийг авч цомцог ордонд хураадаг юм. Хатгин тугийг залж авчирсны дараа бүх хүн дахин мөргөлийн хүрээд орж мөргөлийн газартаа сууж сахиус тэнгэрээсээ «Гуйдал гуйдаг» байна. Энэ гуйдалын уншлага бол Атаа тэнгэрийн намдаг сангаас авдаг юм. (Намдаг сан уншиж болно)

	 


СЭТЭР СЭТЭРЛЭХ

	 

	Жилийн их тайлгад хүмүүс шар тос, өрөм, цийдэм, шүүс, өтгө, шимийн архи, хишиг зэргээ авч сэтэр сэтэрлэхээр ирцгээнэ. Атаа тэнгэрийн тайлгад хар буюу хөх бор азарга сэтэрлэдэг. Үүнээс гадна ороо гүүг онголон сэтэрлэдэг. Хонь бол харлаг, цоохор зүсмийг эрхэмлэнэ. Адуу хонь зэрэг халуун хошуутай мал сэтэрлэх нь эртний монголын хөх мөнгөн тэнгэрийн шүтээний нэг зүйлийн даатгал болох бөгөөд овог аймаг буюу гэр бүлийнхэн хамгийн хайртай эрх малаа дээд тэнгэр буюу өвөг дээдсийнхээ онгон шарилд чимэг хөлөг болгон өргөж байгаа явдал болно.

	Ингэж мал сэтэрлэхдээ сэтэрлэх малаа урьдаар цэвэр хар усаар шилгээлгэж дал буюу хүзүүнд нь таван өнгийн хив торго зүүлгээд дахин морь хонины нуруугаар сүү дусаан, ус цутгаж шилгээлгэдэг юм. Тэгээд сэтэрлэсэн мал нь амархан шилгээвэл эзэн нь ихэд баярлаж хөөрдөг. Эс шилгээвэл эзэн нь санаа дунд болж эвгүйцдэг байна. (морь шилгээн, тамшаалдаг). Энэхүү сэтэрлэсэн мал туйлын хүндтэй бөгөөд эрхэм болохоор хэн ч халдаж болохгүй.

	Эмэгтэй хүн унаж болохгүй. Түүнийг муучилж болохгүй. Сэтэрлэсэн мал гэрт орж ирвэл «эзэн өвөг ирж өөрийн юмаа авч яваа» гэж бодон бэлгэшээдэг аж. Сэтэрлэсэн мал хөгширвөл хөгшин зөнөтөл нь байлгаж уг эхээр нь «эзэн шүтээн мордов» гээд дахин адил зүсмийн малыг олж уул ёсоор шившиж сэтэрлэж орлуулдаг. Тайлгадаа айлын малыг сэтэрлэсэн бол төгсгөлд тэр айл уг малаа авч явна.

	 


САХИУС ТЭНГЭРТ МӨРГӨЖ ӨЧИГ ӨЧИГЛӨХ

	 

	Арван гурван атаа тэнгэрийн тайлгын бүх явцад Атаа тэнгэртээ өчиг өчиглөж өөрийн удам угсаа нас жилээ өчин мөнхөлдөг ёсон буй нь тус тайлгын хамгийн чухал хэсэг бөгөөд эртний ёсыг ёсчлон хадгалсан зүйл болно.

	Арван гурван Атаа тэнгэрийн өчгийн судар «Нууц судар» гэж байжээ. Тэр судрыг жилд хоёр удаа гаргаж зун намрын их тайлгад уншихад уул газар нь буцааж хичээнгүйлэн хадгалдаг учир түүнийг тэр бүр цээжлэх янзгүй байна.

	Их тайлгын явцад сэтэр сэтэрлэж дууссаны дараа хүрээнд бүх мөргөлчин мөргөлийн газартаа залбиран суухад хатгин Жомугаас «Жа, одоо өчил мөргөл эхэллээ» гэхэд олон мөргөлчин мөргөхөд бэлтгэдэг. Энэ үед шүүс өтгө шүүс шог дээш зэрэг тахилгын зүйлүүд цөм цомцгийн өмнөх өтгийн ширээн дээр овоолж тавина.

	Энгүүнд 5-13 өтгө шүүс ирдэг. Баян элбэг жил 13-15 өтгө ирдэг аж. Энэ үед Жомугаас болбосон бөгөөд итгэлтэй хоёр хар хүнийг нарийн ёс дүрмээр онгон өчгийн «нууц судар» уншуулдаг. Энэхүү өчгийн нууц судрыг уншиж байгаад «Жа, одоо сахиус тэнгэрт мөргөж, өөрийн удам угсаа, нас жилээ өчицгөө!» гэхэд мөргөлчид бүгдээр шүтээний өмнө хүндэтгэл гүйцэтгэж шүтээн өөд хандаж сөгдөөд өчгийн дуудлагыг дагаж мөргөн залбирахын дагуу хэн аль ямар ястай, ямар овогтой, ямар нэртэй, хэдэн настай, ямар жилтэй гэж мөргөж өчдөг. Ордосын хатгинчууд бол бүгдээр «Хан ястай, хатгин овогтой» гэж өөрийнхөө нэр мяндаг, нас жилээ өчиж, гэрийн хүмүүс» эхнэр хүүхдийнхээ нас жилийг ч цөм өчдөг. Энэхүү өчигт худал хуурмаг үг байж болохгүй. Заавал үнэн мөн болох байх ёстой гэнэ. Хэрвээ худал хэлбэл атаа тэнгэр догширч гай барцдад учирдаг гэж үздэг байна.

	Хатгинчууд сахиус тэнгэртээ өчихдөө дуугүй амныхаа дотор өчдөг боловч өндөр дуугаар өчихийг эрмэлздэг аж. Энэ үед бие цэвэр бус буюу өөрийн омгийн хүмүүс хүрээний гадна байж бусдыг даган мөргөж өчдөг. Хатгин эмэгтэйчүүд нь хүрээний зүүнтэйгээс мөргөж өчдөг. Өчгийн үгийн жишээ гэвэл:

	 

	Ээ, Хамаг дээд

	Хан мөнх тэнгэрийн дор

	Хан ястай хатгин овогт бядан явахуй дор

	Хала хүлжин элбэгийн тул

	Хагацуулан соёрхогч

	Хан мөнх атаа тэнгэр минь хэмээн

	Тахин залбиран мөргөмүү бид.

	Албат улс биднийг

	Аван ирэгч эрлэг хааны элчээс

	Ангид зайлуулан соёрхогч

	Атаа хан тэнгэр минь хэмээн

	Тахин залбиран мөргөмүү бид

	Мөнх тэнгэрийн доор

	Монгол улс бидэн чинь

	Мундал үгүй их буян хишгийг чинь хүртнэм

	Мөнх атаа тэнгэр минь хэмээн

	Тахин залбиран мөргөмүү бид.

	Адилтгашгүй буянт

	Амлашгүй зарлигт

	Торгон жолоог чинь барьсан

	Тосон хишигт чинь хүртэгсэн

	Дээш харж ивээн соёрх

	Дорогш харж өршөөн соёрх... 

	 


ДАЛЛАГА АВАХ, ХИШИГ ХҮРТЭЭХ

	 

	Их тайллагад атаа тэнгэрийн өчгийг уншиж төгсвөл тайлгын мөргөл үндсэндээ төгсөж тахисан шог боорцог, өтгө шүүснээс дээжилж (хар нуруу, уураг сүүл, шаа чөмөг) шүтээний өмнө хэдүхэд зүйлийн зүйлийг даллагад үлдээн авуулж орхиод бус өтгө шүүс нанчид архинуудыг хүрээний гадна дамжлан авчирч толуг дээр овоолон хуваах үед хатгины овгийн ихчүүлийн хувь хуримын байдалтай хүрээн зүүнтэй суулгаад (бус овгийн хүмүүс ч хамт нэг талд суулцана) Жомугаас олон бүгдэд шүтээний сэржим гэж хошог суулга (хожим гангарт)-д бурам тос айргийг зуурсан зүйлийг нэг нэг мөнгөн халбага алганы хонхорт нь хийж амсуулдаг байна.

	Энэ үед өтгө шүүсийг бас эвдэж бараагүй тул хатгины Жому хатгин таван даамлыг дуудаж Хатгин ихчүүлтэй атаа тэнгэрийн тайлгад холбогдох зүйлүүдийг ярилцаж тогтдог байна. Жишээлбэл: сахиус тэнгэрт өчиглөхөд худал хуурмаг гарсан эсэх, гарсан бол яаж шийдвэрлэх, цомцгийн бүрээсийг шинэтгэх, мөргөлийн хүрээг сэлбэн шинэтгэх, тахилын туг далбаа эдлэл хэрэгслийг нэмж шинэтгэх, өтгө шүүс ирүүлэх ээлж зэрэг учруудыг зөвлөдөг байна.

	Бас бунхан овооны тахилгын зүйлүүдийг энэ удаа тогтоодог гэнэ. Сэржим цагаантайгаа даяар амсаж тайлгын учруудыг зөвлөж шийдвэрлэсний дараа эвдсэн өтгө шүүсний хишгүүдийн Жомугаас заамал тэвшинд хувь хувийн ёс журмаар засаж, ихсийн өмнө хүргэдэг байна. Олон залуу багачуудын гарт бас хүрэлцэхүйц арвин хишгийг түгээн хуваахад даяар сахиус тэнгэрийн адистай хийж их баяр хөөртэйгөөр тогтоон хайрладаг.

	Энэ үед Жомугаас өтгө шүүсийг эвдэхэд ууцны баруун хавиргыг зүсэж гарын тохой дээрээ тохойлдож байгаад өтгө авчирсан хүнд итгэдэг. Хэрвээ өтгө эвдсэн, өтгө авчирсанд ууцны баруун хавиргыг өгөхөө мартвал өтгийн эзэн Жомугаас нэхэж авдаг заншилтай.

	Эрт хатгинд даллага авахдаа өтгө шүүсний дээжийг хоёр гартаа битүүлэн аваад цомцог ордоо тойрон дугуйлж уншлага уншин, даллага авдаг байсан гэнэ. Даллага авахад хатгин эмэгтэйчүүдийг оролцуулдаггүй тул тэднүүс мөн хүрээн зүүнтэй уул орондоо сууж байдаг.

	Шүтээний шог хишиг өтгө шүүсний мах тосыг ч тэдэнд хүрэлцэхүйц хүргэж өгдөг.

	Энэ өдрийн тайллагад ирсэн нанчдын архи бол тусгай бутанд хийж байгаад өтгөний мах хишгийг хувааж төгссөний дараа бутантай архиа олны дунд аваачиж урьдаар ахмаддаа барьж дээжлүүлдэг аж.

	Ингэж дуусаад бүгдээр шүтээн тэнгэрийн мөргөлийн хүрээндээ цуглаж даллага даллахад тавьсан боорцог, өрөм зүлдээс нь хөшиглөн хишиглэж их заамалд Жому овоолж тавиад бараагүй байхад залуус эр чадлаараа булаалдан хүртэж даллагын зан үйл төгсдөг.

	Хатгины арван гурван Атаа тэнгэрийн жилийн их дайллага дээр энэхүү даллагын хишгийг булаалдах явц бол тайлга төгсөхийн хамгийн их хөөр хөгжөөнтэй хэсэг болон заншсаар ирсэн тул хүмүүс, ялангуяа залуус тус булаалдаанд оролцохыг хүсдэг аж.

	 


ГУРАВ. МОНГОЛ ГҮРНИЙ ИХ ХААН ӨРГӨМЖЛӨХ ЁСОН

	 

	Монгол улсын төрийн ёслолд онцгой байр эзэлдэг нэгэн чухал зан үйл нь их хаан ор сууж өндөр сууринд дэвшсэний баярыг тэмдэглэх ёслол юм.

	Сурвалж бичгийн мэдээ, ардын аман зохиол домог үгнээс үзвэл, хаан ширээнд залахад цагаан буюу хар эсгий (толуг) дэвсэж хаанаа суулган ёсолж байсан тухай олонтоо гардаг.

	Эртний монголын Тоба хааныг их сууринд дэвшүүлэхэд хар эсгий дэвсэж ёсолдог байсан тухай сурвалж бичигт дурдсан байна. Харин Монголчууд нэгдэн, дэлхийн их гүрнийг төвхнүүлсэн XIII зууны үед их хаадыг ширээнд залсан ёслолын тухай бичгийн мэдээ харьцангуй арвин байдаг. Ялангуяа уул ёслолыг биеэр үзсэн хүмүүсийн тэмдэглэл нэн сонирхолтой билээ.

	Тэрчлэн уг явдлыг нэхэн сэргээж бичсэн бүтээл ч бас цөөнгүй бий. Иймд монгол гүрний үед төрийн тэргүүнийг өргөмжлөх ёслол ямар байсныг үзье.

	Энэ нь төрийн ёслолын түүхийг ойлгоход тус бүхий болно.

	 


ЧИНГИС ХААНЫГ ӨРГӨМЖИЛСӨН ЁСЛОЛ

	 

	Эсгий туургатныг нэгэн гэр улс болгон нэгтгэж, тулгар төрийг байгуулан, ертөнцийн наран ургахаас наран шингэх зүгт хөх монголын хэцүү алдрыг галав дүүртэл үлдээсэн гавьяат суутан хиад ястан боржигин овогт, Тэмүүжин нэрт, Чингис цолт, Богд баатар алдарт их эзэн хааныг суурин хэрхэн залсан тухай хуучны ном зохиолд арвин гардаг. Тэдгээр баримт мэдээ сэлтийг харшуулан үзэхэд чухам юу баттай үнэн, юу нь нэмэр хачиртай болох нь мэдэгддэг. Тиймээс тийм ийм гэж ерөнхий таавар хэлэхийг азнан, ном судрын мэдээ зангийг байгаагаар нь сонирхуулахыг хичээсэн болно.

	Харин эдгээрээс дүн тоймыг уншигчид өөрсдөө төсөөлөн гаргах нь илүү зохилтой хэмээн бодсон билээ.

	«Тэндээс хорин найман насандаа Чингис хаан (шарагчин тахиа жил) 1189 он дор өнгө хотол төгссөн үлэмж тунгалаг Хэрлэн хэмээх их мөрний хөдөө арлын уудам Дэлгэрхаан нэрт газар тэнгэрийн эрдэнээр үүдсэн алтан орд харшаа байгуулж хаан орноо суув» (Тэнгэрийн заяат Махасамади хаанаас уламжилсан бичиг Ц. Дамдинсүрэн. «Монголын уран зохиолын түүх») гэж Тэмүүжин анх хамаг монголын хаан болсон тухай өгүүлжээ: «Төдүй эсгийн туургатан улсыг шударгуу болгож, барс жил (1206 онд), Оно мөрний эрэгт хуралдаж есөн хөлт цагаан тугийг мандуулж Чингис хаанд хаан цол өргөв» (Монголын Нууц Товчоо 202 дугаар зүйл) хэмээн Чингис хаан бүх монгол угсаатныг нэгтгэж тулгар төрийн эзэн хаан болсныг дуртгажээ. Энэ мэтчлэн Чингисийн хаан ор суусан тухай монгол сурвалжид олонтоо бичжээ. Тэдгээрийн дотор ур дүрслэлээр уг ёслолыг нэхэн сэргээсэн нь бас буй.

	Тэр нь XIX зууны монголын алдарт зохиолч бичгийн хүн В. Инжаннашийн (1837-1892) «Их Юань улсын мандсан төрийн Хөх Судар» хэмээх түүхэн романд гаргасан дүрслэл болно.

	Хэдийгээр энд өгүүлэгдэх зүйл нь үлгэр домгийн шинжтэй мэт боловч түүний дотор түүхэн үнэний хувь багагүй бий.

	«Төдүй Бетэ (Монгол) улсын хотлоор Онон мөрний эхэнд уул давшин далай нүүх чуулганаа очих их бага улс аймгууд цөм мөн нэгэн ч хоцрол үгүй хамтаар нүүн очив.

	Жонон Мухули хамгийн урьд хүрч ирээд Вангүв аймгийн Дэчинхорлоо, Бэдүнэ аймгийн Ялгуусан хоёулыг авч таван мянган цэргээр Тайзугийн (Чингисийн) буудлыг бэлтгэхүйеэ Өэлүн эх, Бөртөгөлжин хатны буудлаас гадна, Тайзугийн 9 хүрээг байгуулж, хойд этгээд хоёр газрын үзүүр олон цэргийг үзэх Их довын дээр Шоройн мандал цохиулж, дундад нь гурван давхар дэгтэр дэлдэж газраас дээш 18 алд өндөр, оройд хөндлөн гулд 81 алд уудам, дунд хүйсэд бас нэгэн алд өндөр, 18 алд уудмын чиг дунд нь эзэн суух 22 хана мөнгөн тулгуурт их Өргөөг барьж оройд 2 алд өндөр үнэн алтан очир ганжир босгож, Өргөөг шар исгийд их бага 81 алд луут бүрээсээр бүрхэж, тойрон 9 алд өргөн, 9 өнгийн хөшиг татаж, өргөөгийн ард Алтан гадас од зурсан тугийг босгож, Өргөөгийн зүүн баруунд Наран Сарны зурагт их тугийг босгон гадуур тойрон 7 од ба 20 оддын далбаагаар хүрээлж, завсар бүрд 5 махбодын өнгөөр бага далбааг анги ангиар тойруулан хатгуулж, бас 8 зовхист 8 хүлилийн туг босгон, тавцангийн хөвөөгөөр 9 мэнгийн далбааг 9 өнгөөр хуваан ес есөнөөр хуваан хатгаж, Өргөөгийн чиг өмнө 3 төмөр хөлт 9 алд өндөр зурагт 9 зүйлийн эрдэнийн шигтгэрт алтан оройт Цагаан тугийг босгож, тойруулан 9 өнгийн хив торгоор 9 их манжлага үүдэж, газар шүүртэл унжуулав.

	9 манжлагат Цагаан Тугийг мөн энэ цагаан тугийн өмнө хойш хандуулан босгож, хөх, улаан, цагаан, хар 4 шүхрийн өмнө бас нэгэн адил улаан шүхэр босгож, дараа нь нэгэн энгийн 9 өнгийн далбааг босгожээ.

	Өргөөний дотор цэх дунд 3 давхар 3 дэгтэрт орон ширээг цөм шар алтан луут магнагаар бүрхэж, Өргөөгийн дотор мөнхүү их бага 81 алтан луут шар магнагаар доторлон, хэсүрэгүлжү, 3 давхар ширээний дээд сууринд мөнхүү 9 алтан луут олбог түшлэг жагсааж арын хойно 9 алтан луут 9 энт 10 давхар лавирт шар хүгүр булган уяад, суудлыг өмнө мөнхүү алтан луут шар магнаг бүрхүүлж өндөр ширээ тавьж, төв ширээний хойно өндөр ширээгийн дээр мөнхүү шар магнагаар бүрхэж, дээр, Бадраэгуй, Цагаан Сүлдэн Тэнгэрийг тахиж, 9 их алтан цөгцөнд 9 зул асаав.

	Төвийн очир тавцанг тойруулан хоёрдугаар дэгтрийн тавцанд зүүн баруунд хөх, улаан, цагаан, хар 4 өнгийн цацар дэлдэж 4 өнгийн туг 4 өнгийн далбаа, 4 өнгийн хийр хатгаж, Очир мандлын өмнө туг далбаа хийрийг нь цөм улаан нэгэн адил 4 цацар цохиж, гурав дугаар дэгтрийн их тавцанд 9 мэнгэ-ийн 9 өнгө, 9 туг далбаа хийр цацрыг цохиулж, эн бүр ес есөн 81 хийр тойруулан хатгаж, 9 өнгийн 9 эн гуравдугаар тавцанд зах залгалдан жагсаажээ.

	Дөрөвдүгээр их довд 9 энгийн өнгөөр 9 далбаа жагсаан хатгаж, далбаа бүрийн доор далбаа барьсан хуяг дуулгат цэрэг 999 хүн зогсож, нэгэн энгийн нэгэн өнгийн цэрэг 9999 хүн цөм дотогш хандан зогсжээ.

	Энэ Мандалын баруун хойд, зүүн хойд хагас газрын үзүүр 3 давхар бяцхан мандал цогцолж, цөм шар лууны шүхэр далбаа туг хийрийг өргөө цацрыг тойруулан босгожээ.

	Бас олон аймгуудыг 9999 хүрээ зохион байгуулж, эл зүйл маш бэлэн болж, эзний мэдээг авуулан 9 энгийн тэргүүлсэн сайд олон аймгийн тэргүүлсэн түшмэд бүгдээр Бурхан Халдунаа ирж Тайзуд чуулган бүрдсэнийг мэдүүлж залсанд Тайзу, эх Өэлүн үжинийг авч хатад хөвүүдээ дагуулан 3 зэрэг үхэр бууны дуун тэнгэр газар дэлбэрэх мэт дуугарч Их улс хамтаар их хороо бүр давшин хөдөлж Онон мөрний зүг мордов...

	... Тайзу баярын ёсоор сайн бэлгэт дээл сайхан эрдэнэсийн бүс бүсэлж, морь унан дунд мандалд ирвээс, Зэв мандлын доор сүүт ус цагаан хив анхилам хүжис барин зогсжээ.

	Тайзу сүүт усаар амаа зайлан, нүүр гараан анхилам хүжсээр биеэ ариутгаад цагаан хив авч Зэвийг түшин мандал өөд мацалхийлэн авирсаар 3 давхарт гарч Их өргөөнд орж ирвээс үзсэн цөм тэнгэрийн хөвүүний суурин орон бэлдэж хойно харин Бадрангуй Цагаан Сүлдэн тэнгэрийг тахижээ.

	Гэнэт мандлын Наран Сарны тугийн доор Жүн хэнгэргийн дуун гармагц 8 хүлил 9 мэнгийн тугийн доороос 9 зүйлийн хөгжим үүсгэн 3 зэрэг үлээн дэлдсэнд Тайзу өргөөгийн өмнө цэх өмнөш хандан зогсож 4 өнгийн шүхрийн доор 4 дүү нь зогсож, 4 улаан шүхрийн доор 4 хөвүүн нь зогсож, 9 өнгийн 9 далбаагийн доор 9 эн түшмэд нь зогсож доор дэгтэрт 100 улсын эзэн нь цөм дотогш хандан зогсож, гутгаар дэгтэрт олон жанжин баатрууд дүүртэл дотогш хандан зогсож, Давын дээр 9 энгийн 9 өнгийн туг далбаагийн доор өнгөөр ялган анги ангиар 999 цэрэг, 9 өнгийн хуяг дуулга туг далбаагаар хуваан зогсож, гуравдугаар буу, гуравдугаар хөгжимд гэнэт бүгдээр хүржигнэтэл сөгдөв...

	 


ЧИНГИС ХААН ИХ ХААНЫ ШИРЭЭНД СУУХ ҮЕСИЙГ ДҮРСЭЛСЭН НЬ

	 

	... Тайзу шинэ алтан лууны хувцас, эрдэнийн бүс халан бүсэлж, тэргүүнд 9 луут суварга адил оройт титимт малгай, чихэнд сувд шигтгэсэн алтан гархи, хүзүүнд 9 эрдэнэсийн хоолойвч, хөлд уул усны гутал өмсөж залран гарч ирэв.

	... Тайзу, гол тэнгэрийн хөвүүний Өргөөд ирж Тэнгэр Газарт хүж зул шатаан, ёслон мөргөөд өөрийн өвөг дээдсийн хаадад хүж зул шатаан ёслон мөргөж, өөрийн төрсөн эх Өэлүн, хатны зүг хүж зул өргөн ёслон мөргөж гараа угаан, амаа зайлан, дээлийн тоосыг гүвж, сайхан үнэрээр ариулан, Торгон Шар, Дай Сэцэн хоёулыг түшиж, 3 давхар өндөр Тэнгэрийн хөвүүний хаган сууриндаа сууж Хагаан болов.

	Төдүй олон түшмэд 3 зэрэг сөгдөж, 9 зэрэг мөргөхүйеэ, Тэнгэрийн хөвүүний Их хөгжим үүсгэн Жүн Хэнгэрэг дуурьсан 3 давхар мандал ба тойрсон их Дов хийгээд 20 газрын хүрээ дор «Түмэн наст (түмэн насуту) хэмээн дуун дор уул гол анирламой.

	... Тэр үед Монголын Хагаан ану эрхбишт хувилгаан сахиулсны ёсоор чимж, бие хувцас ба өмсөх гутал малгай бүхэн баруун төвөдийн Дамжин Догшидын дүрээр чимэх ажгуу.

	Бие дүүрэн эрих, чихэнд алтан гархи, гарт сувдын бугуйвч, оройд титимт малгай суварга мэт, алганд оюу шүр шигтгэсэн цуу бууны орой, доор түшмэдэд нь 9 өнгийн эрдэнэсийн чулууны орой хадуулж, 9 энг ялган салгам хамаарчухуй.

	Залаат малгай, өндөр дээл, нарийн ханцуйт өмсөхийг тэр үед хайрласан ажуу. Ганц хагаан ану өөрөө тийнхүү чиммой» гэжээ. (Хөх судар, дэд дэвтэр, 37-р бүлэг)

	Чингис хааныг хаан ширээнд хэрхэн залсан тухай «Чингис судлагч» эрдэмтний нэхэн сэргээсэн дүрслэл нь сурвалж бичгийн баримтыг улам лавшруулан ухаарахад ихэд тустай болно. «Чингис хааны товчоон» хэмээн нэрт зохиолыг бичсэн Сайшаал эрдэмтний өгүүлэмжийг энд эшлэвэл:

	«Тэр нь (төрийн ордон нь) алтан хөвөөтэй хөх хөлтрөгөөр чимэглэсэн цас шиг цагаан өнгөтэй том монгол гэрийн хэлбэртэй ордон болох бөгөөд тооно нь тулсан бат дөрвөн тулуурыг нь шижир алтаар чимсэн байна.

	Их ордны үүдний гадна нэгэн талд нь монголын төрийн далбаа «Есөн гөхөлт цагаан туг»- ийг өндөр мандуулж, нөгөө талд нь Чингисийн дайчин үйл явдлын бэлэг дэмбэрэл болсон «дөрвөн гөхөлт хар сүлд»-ийг нь өндөр мандуулжээ.

	Их ордны өмнө байдаг өргөн уудам их талбайд нь цэрэг жагсаал, найр наадам хийдэг байгаа. Энэ удаагийн их хуралдайд оролцогсдод Чингис хааны «алтан ураг, анд нөхөр, сайд ноёд, баатар жанжин нар бүх монголын язгууртад байв». Эд нар монголын эл газраас удаан өдрийн аян замыг туулж өөрийн гэр ордон, гэргий хүүхэд, зарц дагалт зэргээ зохих тоот тогтоолоор дагуулан ирсэн байв. Эдгээрийн гэр ордныг мөн зохих дэс дараагаар байрлуулжээ.

	Түрүү эхэнд хааны алтан ургийнхны ордныг байрлуулж, дараа эгнээнд олон ноёд түшмэдийн гэрийг тэд нарын тушаал зэргийн их багаар дэс дараалан байрлуулж, түүний араар тэдний хатад гэргий ба зарц дагалтынх нь гэрийг байрлуулжээ.

	Төв ордны дотор хойд талын гол ордонд өндөр шиг тавцангийн дээр цагаан морины бүхэл арьсаар бүрхсэн хааны ширээг байгуулж дэргэд нь Бөртэ үжин хатны суудлыг байрлуулсан ажээ.

	Чингисийн баруун гарын баахан доршиг байранд хааны хөвүүд, төрөл төрөгсөд ба олон түшмэд жанжин нар дэс дараалан суужээ. Хааны зүүн гараар баахан доршиг байранд Бөртэ үжинийг залган Өгэлүн эх, хааны бусад хатад ба охид нар дэс дараалан суужээ. Хааны ширээний өмнө алтан эдлэл, мөнгөн эдлэл, халиу булга хатгамал дурдан, хамба дурдан зэрэг эд эрдэнэсийг уул манх мэт овоолж, энэ өдөр эзэнд бараалхах хүн бүхэнд шагнахаар бэлтгэж байжээ. Улсын баярын өв тэгш их ёслол эхэллээ.

	Хааны алтан ураг төрөл ба олон удирдагч жанжин нар нэгэн цагаан эсгий (толуг)-ийг газар суулган дэмнэж, олноор «Чингис», Чингис» гэж хашхиралдсан уриа дунд хааныг ширээнд нь залж суулгав. Дараа нь олон төрөл садан, түшмэд сайд нар нь хааны өмнө сөгдөж, есөнтөө мөргөж, хааны зарлигийг ёсчлон гүйцэтгэж тангараглав. Ингээд олноор босож Чингис хааныг хаан ширээтэй нь мөрнөөсөө дээш өргөж, талбайг нь нэг тойрим эргэлээ. Энэ үед хуралдайд оролцсон энгийн ард иргэд бүхэн сөгдөж мөргөн ёслолыг гүйцэтгэв.

	Дараа нь хаан ордны бичгийн багш, тамганы сайд Тататунгаагаас цагаан хасын дээр шинэхэн сийлсэн хааны тамгыг хурагсдад үзүүлэн «Мөнх тэнгэрийн хүчин дор их монгол улсын Далай хааны зарлиг ил болгон иргэн дүр хүрвээс биширтүгэй, аюутугай» гэж тамганд сийлсэн зарлигийг хурагсдад уншиж өгөөд хас тамгыг ханд өргөв.

	Энэ үед сүр жавхлант хөгжмийн эгшиг цуурайтахдаа зэрэг олон төрөл садан түшмэд сайд нар өөрсдийнхөө авчирсан үнэт ховор бэлэг сэлтээ хаан болон хатанд өргөн дэвшүүлэх ёсыг гүйцэтгэлээ. Энэ ёслол дууссаны дараа архи барих зарлиг буумагц хаан хатнаас эхлэн бүгдээр хэм (нанчид) өргөж, саалийн дээж сархдаа зооглохын хамт олноороо босож эрэгтэйчүүд нь хаан өмнө, эмэгтэйчүүд нь хатдын өмнө бүжиг бүжиглэлээ. Энэ үед Чингис хаан өөрийн өмнө тавьсан бүхэл хонины шүүс бөөн бөөнөөр огтлон авч, түүний өмнө ирж архи барин бүжиг үүсгэгсдэд шагнаж байв. Ийм шагнал хүртсэн хүнийг бүгдээрээ бахархан харж байсан бөгөөд тэр хүн энэ шагналыг маш нандигнаж, хэнд ч өгөлгүйгээр ганцаараа иддэг билээ.

	Төв их ордонд архи сархад барьж найрлахын зэрэгцээгээр талбайд хурсан энгийн ард иргэд ч мөн адилаар найрлалдан байлаа. Эсэг цэгээ архи сархад, болгосон адууны мах, жич үнэртэн амттан зэргийг тэрэг тэргээр тээж тасралтгүй хангаж байжээ.

	Энэ өдөрт Чингис хаан туйлын баяр баясангуй жавхлан ба өршөөнгүй талбиу овроор хурагсдын хамт найрлаж ярилцаж байсан бөгөөд бүх хурагсдыг зочин ёсоор хүндэтгэж байсан юм гэнэ.

	Эсгий туургатан улсаа байгуулж энх төрөө шударгатгасан энэ их хуралдай нь олон өдөр үргэлжлэн найрлаж хуримлахын хамт олон арвин төрийн хэргийг ярилцан тогтсон билээ. (Сайшаал. Чингис хааны товчоон. дэд дэвтэр. 382-385)

	Ийнхүү Чингис хааныг хаан ширээнд өргөмжилсөн ёслолоос уламжлан төрийн тэргүүний хаан ор суулгах монгол ёс журмын боловсронгуй хэв маяг тогтсон бололтой. Гэхдээ Чингисээс урьд үед Хүннүгээс наашид овог аймгийн түрүү, улсын эзнээ сонгож өргөмжилдөг ёс горим байсан нь маргаангүй. Тийм ч учраас Чингисийг хаан суулгахад урьд тогтсон журмыг баримтлан ёсолсон байлтай. Хэдий тийм боловч цаг цагийн өвөрмөц байдал уул ёслолд тусгагдаж байсан нь лавтай. Үүний жишээ болгон Чингисийн дараах үеийн хаадыг ёсолсон ёсноос сонирхъё.

	 


ӨГӨӨДЭЙГ ХААН ШИРЭЭНД ЗАЛСАН ЁСЛОЛ

	 

	«Хичээнгүйлэн ятгаж гуйсны эцэст Өгөөдэй хааны эцгийн зарлигийг даган, ах дүү авга нарын зааснаар зөвшөөрөв. Цөм малгайгаа өмсөж, бүсээ мөрөн дээгүүрээ тохов.

	... Цагаадай Өгөөдэй хааны баруун гараас, Толуй зүүн гараас авга ах Отчигин нь бүсэлхийнээс нь барин хаан ширээнд залжээ. Толуй хаан аяга барихад дотор байгсад хааны өргөө тойрсон хүмүүс есөнтөө өвдөг сөгдөж, түүнийг ширээнд суусанд гүрний амгаланг ерөөгөөд хаан хэмээн өргөмжлөв». (Рашид- Ад-дин. Судрын чуулган, 2-р дэвтэр). «Олноороо ингэж ахин дахин шаардуулаад Өгөөдэй хэдийгээр удаа дараа эргэлзэн татгалзаж байсан боловч эцэс сүүлд олон ах дүү болон авга нарын ятгалгыг хүлээж, эцгийнхээ гэрээс зарлигийг журамлахаар боллоо.

	Монголын ердийн заншил ёсоор тэднүүс малгайгаа авч, бүсээ ар мөр лүү унжуулж хаяцгаалаа. Дараа нь Өгөөдэйн баруун гараас Цагаадай удирдаж зүүн гараас Толуй жолоодож 626 онд (1228 оны 9 сард) түүнийг хаан ширээнээ суулгав. (Ата Малик Жүвэйн. Дэлхийг байлдан дагуулагчийн түүх ӨМСХХ. 1989, 311 дүгээр тал)

	«... Тайзун хаан Өгөөдэй Хэрлэнгийн хөдөө аралд мэдэлд авчирч их суурийг залгамжлахад намрын найман сарын шинийн нэгнээ даруй хааны суудлын эсрэг хандаж сөгдсөнд Их Тайчи (Зөч) хааны алтан луут малгайг барив. Хоёрдугаар тайчи Цагаадай хааны алтан лууны дээлийг барив. Их авга Бэлгүтэй Чин ван хааны бус эрхийг барьж, хоёрдугаар Хасар Чин ван хааны хоолойвч чихэн чимгийг барив. Уйт учиг, Уран гачиг хоёр чин ван хамтаар зул өргүүлж, мөргүүлж, Өгөөдэй вангийн дээл малгайг тайлан авч, Өгөөдэйн тэжээсэн хөвүүн Мөнхөд өмсгөв. Даруй Цагаадай чин ван хааны дээлийг өмсгөн Зөч хааны малгайг өмсгөтөл Бэлгүтэй чин ван бүс эрхийг зүүлгэн, Хасар хоолойвчийг товчилж чимгийг нь өлгөв. Тайчин Мөнх гутлыг өмсгөж, ач Хубилай цагаан хивийн хүж, зулыг ацарч бариад дахин ёслуулан мөргүүлж, ширээн дээр гартал дээдийн өмнөөс дөтгөөр тайчи Толь чин ван хааны өмнө барьсанд хаан тамганд дахин ёсолж, тэнгэр газар урьдаас ёслон мөргөж, Богд Чингис хааны их алтан лууны ширээнээ гарч, өмнөши (өмнө тийш хандаж харж) дэлхий дахины их эзэн хаан болов».

	«Хөдөө арлын ордны дүүрэгт ногоон торгоор хучигдсан цөлх тал нутаг хасаг тэрэг, хан тэрэг, өргөө тэрэг дүүрэн хүрээлэн буусан хаад ноёдын хороо хүрээ жигдэрч, элдэв амьтнаар бэлэг тэмдэг хийсэн сүлд хийр огторгуй дүүрэн намиран мандаж, хурлын шүүсний хонь мал тал дүүрэн бэлчиж, цэгээний гүүний унага зэлээ тойрон үүрсэж, эрийн гурван наадмын уралдаан орох морины цол, харвалтын цол дуудах ба найрын дуу хөгжмийн уянга эгшиг гарч огторгуйд хангинан цуурайтаж байв. Найр наадмын уралдаанд оролцсон хүн бүр түрүү манлайд орж, шинэ эзэн хааныхаа шагнал сайшаалыг олохоор мэрийцгээнэ.

	Шинэ хаан сууринд залах нармай их баяр найрын цэнгэл жаргал нээгдсэн Монголын хээр тал нутаг даяар бялхаж байлаа.

	Хуралдааны эхний гурван өдөр далай мэт дарс, уул мэт шүүсний дунд үв тэгш их найрлаж хөөрсний дараа бүгдээрээ төрийн хэрэг, Чингис хааны гэрээсийг зөвлөн ярилцацгааж, Чингис хааны хөвүүндээ гэрээслэн үлдээсэн гэрээс бичгийг ингэж залгаагаар дөчин өдөр үргэлжлүүлэн, хурсан олон үнэхээр тосоор доторлон, торгоор гадарлаж, хүн бүр өдөрт нэг өнгийн хувцас хунар, засал чимэг сольж, сортуул газрын түрэг дурдан, хятад газрын хомарлаг торго, зүүн тэнгисийн сувд тана, хотон газрын хас биндэрьяагаар чимж зассан ноёд хатад их найрт оролцон төрийн хэрэг зөвлөлдөж байв.

	Өгөөдэйн мөн өдрийн өглөө олон хаад, ноёд, иргэд боолчуудын удаан хүсэл урт мөрөөдлийг хангах цаг хүрч ирлээ. Олон хаад Өгөөдэйн өмнө очиж «Энэ их титэм тушаалыг Чингис хаан олон хөвүүд дүү нарын дотроос гагц чамд өгсөн юм. Өршөөх, тонилгох, соёрхох, уулгалах эрхийг чиний эрдэм чадвар мэргэнд соёрхсоныг мөхөс бид ямар аймшиггүйгээр зарлигаас зөрчих буй. Төлөгч бөөгийн шинжилгээгээр бол энэ өлзий мөртэй сайхан өдөрт Та дээд тэнгэрийн ивээлээр эзэн хааны орны залгамжилж, шударгуу ёс бас нигүүлсэнгүй хишгээр энэ дэлхий ертөнцийг гийгүүлэх болов уу» гэж ахин дахин шаардав. Өгөөдэй мөн ч ахин дахин найр тавьснаар эцэст эцэг хааныхаа гэрээс зарлигийг дагаж ах дүү, авга нарынхаа ятгал шаардлагыг хүлээн авчээ. Олонд ахин дахин уншиж сонсгожээ.

	Богд Чингис хааны гэрээсэн бичгийг сонссон олноороо «Чингис хааны зориг санаагаар дээд тэнгэр чамайг ивээж хаан орд суулгах билээ. Иймд олон хүлэг, өрлөг, баатар, чэрби нар хамтаар чин үнэнч шударгуу журмаар таны төлөө зүтгэж, таны зарлиг захиаг осолдолгүй дагаж гүйцэтгэнэ» гэж Өгөөдэйд өчиж байжээ.

	Өгөөдэй хичээнгүйгээр «Чингис хаан эцгийн зориг санаагаар хэдийгээр ийм боловч, миний дээр бас ах авга нар байх бөгөөд тэднийхээ алин гээд мэргэн чадвараар надаас гаргуу болохоор энэ орныг залгамжилж гарамгайгаар гүйцэтгэж чадна аа. Монголын заншлаар бол авааль хатны отгон хүү эцгийн гал голомтыг залгамжилдаг тул Үлүг ноён (Толуй) бол отгон хүү мөн. Тэр, өдөр шөнөгүй эцэг Чингис хаанаас төө салалгүй үйлчилж, түүний үзэж сонссон нь өргөн их, засаг зарлигийг ойлгосон нь нэвтэрхий гүн бөгөөд тус бүр эрүүл энх байх атал би ямар аймшиггүй хэтэрч их хаан орыг залгамжлах аж гэж өчжээ.

	Шинэ эзнийг өргөмжлөхөөр хурсан олноороо өглөөнөөс үдэш хүртэл, үдшээс үүр цайтал найрлаж цэнгэлдэж дотно найрамдуугаар зөвлөлдөцгөөнө. Тэд Монголын хуучин заншлаар малгайгаа авч, бүсээ тайлж, ах Цагаадай нь баруун гараас түшиж, авга Огчигин нь зүүн гараас түшмэл их хаан сууринд суулгаж хаан ор залгамжлуулжээ. Үлүн ноён Толуй нь хаан ах Өгөөдэйд хундага өргөхөд өргөө ордны дотор гадна байсан хаад, ноёд, олон хүмүүс малгай авч бүс тайлан, Өгөөдэйд есөн мөргөлийн ёс гүйцэтгэж «эзэн хааны таалал ивээлээр улс гүрэн хөгжин мандтугай» гэж өндөр дуугаар хашхирч байв. Дараа нь шинэ хаан Өгөөдэй хуралдааны олныг дагуулж гадаа гарч наран зүг гурван мөргөн ёсолж, өргөө ордондоо саатаж, алтан ургийн хаад нар баруун гараар сууж, хатад авхай нар зүүн гараар сууж шинэ эзэн хаан ор суусны өвтэгш их ёслолын нармай их найрыг гурван өдөр үргэлжлэн хийжээ.

	Заншил ёсоор эзэн хааныхаа онгоныг гурван өдөр тахиж, олон ноёд өрлөгүүд дотроос гоо үзэсгэлэнт дөчин хүүхнийг сонгож, гоёл засал чимгээр засаж, анд өрлөгийн хамт Чингис хааны онгон шүтээний тахилга болгож явуулжээ.

	 


ГҮЮГ ХААН СУУСАН НЬ

	 

	1246 оны 8-р сарын 24-нд Өгөөдэйн хүү Гүюгийг их хаан өргөмжлөх ёслол болжээ. Энэ ёслолыг биеэрээ үзсэн Плано Карпина бичсэн нь:... Тэнд бэлэг хүргэхээр ирсэн ба алба гувчуур өргөөр ирэгсэд, даргаар орсон газрыг олон султан бусад ноёд, хуралдайд уригдаж оролцогсод, эзэлсэн газрын даргач нар гэх мэтээр чухамдаа дөрвөн мянга гаруй элч байсан билээ. Тэд бүгдийг хайсны гадна байлгана. Тэнд Суздалаас ирсэн Оросын ван Ярослав, Хятад, Солонгосын хэд хэдэн ноёд, түүнчлэн Гүржийн хоёр хан хүү, мөн султан байсан Багдадын халифийн элч, арав гаруй Сарацины султан нар хайсны гадна байсан бөлгөө. Тэнд дөрвөн долоо хоног хоносон бөгөөд их ор суулгасан боловч нийтэд зарлан мэдэгдээгүй билээ. Гүюгийг асраас гаргах болон бас хайсны гадна байх үед өмнө ямагт хурайлсан ая барьж, үзүүртээ улаан хялгас багцалсан их л гоёмсог тулгуур саваа бөхийлгөж явах бөлгөө. Өөр ямар ч удирдагчаа ингэхгүй билээ. Тэндээс чулуу тусахын зайтай дараа дараалан эхэсэг хүн зогсоод өмнө зүг хандан өвдөг сөгдөн мөргөл үйлдэх ажгуу. Ийнхүү удаан болсны дараа цачир гэр лүү эргэх шиг ирж Гүюгийг хаан ширээнд залаад бүх ноёд өмнө нь сөхрөн ёсолсон билээ. Түүний харьяат бус биднээс бусад бүх хүн тийнхүү ёслов. Тэгээд тэд цөмөөрөө заншил ёсоороо үдэш болтол ууж найрласан бөлгөө. Мухлаг тэргээр давсгүй чанасан мах түгээж өгсөн билээ. Цачир гэрт бол махыг давстай шөл, дүрлэг сүмсний хамт өгсөн бөгөөд тэд нар найр хурим хийх яг иймэрхүү л байдаг бөлгөө.

	Их хаанд биднийг бараалхуулах болоход тэргүүн түшмэд Чингай биднийг хэн болох, хэний элч болж ирсэн болохыг бас Солонгосын болон бусад ноёдын өмнө өндөр дуугаар уншиж сонсгов. Тэгмэгц бид дор бүрнээ зүүн өвдгөө дөрвөнтөө нугалж ёсолсон бөгөөд бидний хөлөө босгонд хүргүүзэй гэж хэлж захисан билээ. Тэгээд бидэнд хутга мэс байгуузай гэж нарийвчлан шалгаад юу ч олоогүй тул бид өргөөний үүдний зүүн талаар орсон билээ. Үүдний баруун талаар зөвхөн эзэн хаанаас өөр хэн ч зүрхэлж ордоггүй бүлгээ.

	Тэнд элчин төлөөлөгчдөөс бэлэглэсэн торго, хилэн, магнаг, хоргой эдлэл, алтан утас ороосон торгон бүс, үнэт чамин үслэг эдлэл болон бусад өргөсөн зүйл байх бөгөөд түүнийг нь харахад ёстой гайхаад гайхаад барамгүй. Түүнд их хааны тэргүүндээ барьдаг нэг шүхэр бэлэглэжээ. Тэр нь гэхэд л өвч сувд хатгамалласан байж билээ. Бас нэгэн газрын захирагч хүн эзэн хаанд хоргой тохош бүтээлэгтэй олон тэмээ авчирсан байх бөгөөд тэмээ нь хүн элбэг багтаан сууж болохуйц мухлаг бүхий эмээлтэй ажээ.

	Бидний санаж байгаагаар дөчин таван тэмээ бас нөмрөг болон хуегтай их л олон морь луус байсан билээ. Хуегийнх нь нэг хэсэг нь ширэн, үлдсэн хэсэг нь төмөр байсан.

	Хааны ордноос нэлээд алсад нэгэн толгой дээр алт, мөнгө, торгон хувцаснууд дүүрэн ачаастай таван зуу гаруй тэрэг хөсөглөн тавьжээ. Тэд бүхний эзэн хаан ихэс ноёд хувааж авдаг бөгөөд ноёд тус тусад оногдсон хувиа үзэмжээрээ албат харьяат нартаа тараах ажгуу. Бид тэндээс хөдлөөд хятадаас бэлэглэсэн гайхам сайхан гал улаан магнаг цачир барьсан өөр нэгэн газар хүрч ирлээ. Тэднийг орох бүрд ямагт шар айраг буюу дарсаар дайлах чанасан мах ид гэх бөгөөд хэрэв бид хүсвэл авч ч болох байж билээ.

	Эзэн хаанд барих шүхэр нь улаан шар гэхчлэн адилгүй байх бөгөөд шүхрийн бариулын дээд хэсэг нь алтан лууны хэлбэртэй, хааны хатных алтан гарди шувууны хэлбэртэй, хан хүүгийнх алтан лууны хэлбэртэй (эзэн хааны шүхрээс лууныхаа хөлөөр ялгагдана), вангуудынх хүрэн өнгөтэй бариул нь тогос гэх мэт олон янзын хэлбэртэй байв. (Васильев. История «Древность Средней Азий. с. 215)

	Өндөр модон тавцан дээр засаж, дээр нь хаан ширээг байрлуулжээ. Хаан ширээг зааны ясаар маш гайхамшигтай сийлж, түүнийгээ алт, эрдэнийн чулуугаар чимэглэж бөс сувд шигтгэсэн байсан шиг санагдана.

	Хаан ширээний ар нь дүгрэгдүү хэлбэртэй бөгөөд өгсөх шаттай ажээ. Хаан ширээний хоёр талаар тойруулан вандан сандайлга зассан байх ба зүүн талаар хатад суух бөгөөд тэдэнтэй зэрэгцэн баруун талд нь хэн ч үл суух бөлгөө.

	Их хааны олон хатад зэгсэн том бөгөөд гоёмсог цагаан эсгий дээр сууна.

	Тэднээс доогуурхан дунд хэрээр олон ноёд суудал эзэлж бусад нь тэдний араар сууна. Хатагтай бүр өдөр бүр олон цугларцгаана. Дээр өгүүлсэн гурван цачир бол үлэмж том болно.

	Энэ нэг хаан дөч буюу дөчин тав орчим настай бололтой, бас түүнээс арай ахиу ч байж магадгүй. Тэр бээр дунд зэргийн нуруутай, маш хэрсүү ухаалаг бөгөөд хэтэрхий зальжин байртай, буурьтай бөгөөд ихэмсэг зантай.

	Түүнийг хий хоосон инээвхийлэх буюу ямар нэгэн гэнэхэн дэмий явдал гаргахыг хэн ч үзээгүй гэж түүнтэй салалгүй хамт байсан христос шашинтнууд бидэнд ярьж билээ.

	 


МӨНХ ХААН ОР СУУСАН НЬ

	 

	Хан хөвүүд зүг зүгээс цуглав ирэв. Өгөөдэй хааны хөвүүд дотроос Хадаан Өгүл, Цагаадайн хөвүүд ач нарын дотроос Хар Үлгүү болон Мочи нар байв. Ирсэн олон дотор бас Мөнх ба дү Мөгэ, Ариг бөх, Эмирчуудын дотроос ухаантай болох Есүбуха буй. Тэрчлэн эмирчүүд ба ноёд нар, бусад хан хөвүүн, хүүхэд, Батын үеэлд хөвүүн бусад зүгээс хүрч ирэв. Тэд нар их хурал хуралдаж хэдэн өдөр хуралдсаны сүүлээр тулгуур үйлийн дунд амар төвшин аюул түгшүүрийг туулсан. Хүний амьдралын жаргал цэнгэл үйл зовлонг амталсан бөгөөд биеэрээ цэрэг дайчилж хол ойрыг довтлон төвшитгөсөн. Өнгөрөлттэй, архин ширээн дээр алдар цуугаар мандуулсан, алалдах дайнд амжилт ялсан хүнийг сонгож, хаан сууриныг тушаахаар хамтаар зөвлөлдөв. Энэ хэрэг тухайлбал, Чингис хааны удам ба угсааны доторх аль нэгэн ван нь суут мэргэнээрээ улсынхаа нутаг дэвсгэрийг захирч зам харгуй ба хамгаалж чадах тухай хэдэн хоног дараалан зөвлөн ярилцав.

	Гэтэл Мөнх хаан зөвшөөрөхгүй залгаагаар хэдэн өдөр түлхэж энэхүү хүнд тушаал буюу эсхүл эрх сүрт сууриныг үүргэлэх дургүй байлаа. Ийнхүү зүтгэсээр тэсвэрлэн хэмжээнээс хэтрээд түүний дүү Билиг ухаан ба сүр жавхлангийн эрдэнэ шигтгэсэн Мэхэ Өгул босож хэлсэн нь: «Энэ их хуралдаан дээр бид бүгдээр бодлогын бичиг бичиж, энэ цуглаан дээр бид бүгдээр Бат ханы зарлигийг сонсоно гэж болзон тогтсон юм. Үүнийг өөртүүлэх хувиргахыг зөвшөөрч болохгүй. Түүний үгийг нөхвөрлөх гэж шаардах хэрэг алга.

	Гэтэл Мөнх хан эдүгээ энэ ахын саналыг хийгээд өөрийн илэрхийлэлтээсээ зөрчихийг оролдож буй. Үүнээс хойш ах дүү нар хэрвээ ямар нэгэн явдал санал нэгдэхгүйд хүрвэл тэр учирт түвэг учруулах буюу түүнийг зэмлэх зүйл болгож болохгүй» гэжээ.

	Тэр энэ маягаар ярьж уран хэлээр энэ хэргийн голыг онож хэлэв. Энэ бол нэгэн тодорхой гэрчлэлт ба шийдэмгий өгүүлэлт болох тул Бат эдгээр үгийн сайшаан Мөхэг магтав. Мөнх хан ч тэр үгийг дагав. Тус хуралдаанд оролцсон хүн бүхэн Мөнх ханыг эзэн болсонд уриалалдан шинэ нэгэн жилд Онон Хэрлэнд их хуралдаан хийхээр тохируулав. Хүн бүр тус тусын суугаа газартаа буулаа.

	(Жувейн Н. Дэлхийг байлдан дагуулагчийн түүх (доорд) ӨМСХХ, 1989, 919-920-р тал)

	 


АРГУН ИЛ ХААНЫ ШИРЭЭНД СУУСАН НЬ

	 

	Монгол сурвалжит язгууртан нар хэн хэнийгээ хаан өргөмжлөхдөө эртний монгол түрэг заншлаар түүнийг цагаан эсгий дээр залан суулгаж өндөр өргөөнд «Их хаан» гэж есөн удаа чанга дуугаар тунхаглан дуудаад, баруун зүүн талаас нь түшин дэмжиж ширээнд нь суулгадаг байжээ. Тэгсний дараа хүн бүхэн бүсээ тайлж хүзүүндээ өлгөн өвдөг сөгдөж мөн гурван гурав есөн удаа мөргөдөг байжээ. Чингис, Өгөөдэй, Гүюг, Мөнх нарыг цөмийг хаан ширээнд тэгж суулгасан байна. Тэр журмыг гадаад оронд ноёрхлоо тогтоосон монгол ноёд ч хатуу баримталж байжээ. 1284 онд Хүлүгүүгийн ач Аргуныг Иран дахь иль хааны ширээнд хэрхэн суулгасан тухай Рашид- Ад-Дин өгүүлэхдээ: «Аргун хааныг Хуладжу баруун гараас, Анбарчи зүүн гараас тус тус сугадан түшиж очоод хаан ширээнд суулгасан. Бүгд нэгэн зэрэг бүсээ хүзүүндээ өлгөж тогтсон жам ёсоор өвдөг нугалж мөргөөд найр хурим, наадам цэнгэл, баяр баясгалан болсон» гэжээ. (Рашид Ад-Дин. Сборник летописей. Т. III. с. 139)

	Дээрхээс үзвэл, төрийн тэргүүн өргөмжлөх монгол ёсонд хаанаа заавал олны саналаар сонгодог байжээ. Чингэхдээ төрийн их мэдэлтэн, эзний алтан уургийнхныг цуглуулж, хуралдай хийж олонхын санал олбол төрийн ширээнд зална. Эс олбол зохих хүнийг нийгмийн өөр бүлгэмдлээс сонгоно.

	Хаан болж буй хүн эхлээд ямагт татгалзах ёстой юм. Хэдэнтээ цааргалсны эцэст нийт олон өргөнөөр дэмжсэн цагт сая би төрийн албыг хашъя гэж дуугардаг байна. Тэгсэн цаг жинхэнэ эзэн хаан өргөмжлөх ёсыг үйлдэнэ. Тэгэхийн тулд их идээ цагаа бэлэг сэлт бэлтгэнэ. Тэгээд хаан болох хүнээ цагаан эсгий дээр суулган алтан ургийн ахан дүүс хоёр талаас нь түшиж ёст хувцсыг өмсгөн, авга нагацын талын ахмад хүн алтан бүсийг нь бүслэн, ураг, садны хүн идээний дээж ариун цагаан сүү, эдийн дээж мөнх тэнгэрийн эд номин цэнхэр хадгийг өргөдөг байна. Ингэхэд хаан болж буй хүн төрийн сүлдэнд хичээнгүйлэн залбирч мөргөөд уул идээнээс амхарч ёсны хадгийг сүлдэнд өргөдөг байна. Ингээд тангаргийн үг хэлж ёсолно. Ёслохдоо буян хишгийн бэлэг болсон зүүн гараа дээш өргөж баруун гараа наманчлан өвдөг сөхөрч сөгдөнө. Тэгмэгц олон бүгдээр «Их хаан хэмээх үгийг тэнхээ мэдэн хашхирна. Тэр цагт хувраг бөө хүн арц ганга өвс шатааж сан тавина. Ингээд олны хурим найр эхэлнэ. Ёслол эрхэлсэн түшмэл ерөөлийн үг хэлж бэлгийн идээг түгээх соёрхол айлдана. Ингэснээр олны найр эхэлдэг бүлгээ.

	Тэр цагт хаан болсон их хүн түмэнд түгээл хүртээнэ. Тийнхүү хуримлах цагт тэр ёслолд оролцогсод эзэндээ үнэнчээ тангараглан, андгайлах үгээ хэлнэ. Ингэж л монгол ёсоор төрийн тэргүүнийг өргөмжилдөг ажгуу.

	 


ДӨРӨВ. ЭРТНИЙ МОНГОЛЫН ЦАГ ТООЛОЛ, ЦАГААЛАХ ЁСОН

	 

	ЦАГ ТООЛОЛ

	 

	Монголчууд эртнээс нааш цаг тооллын өвөрмөц журмыг хэрэглэн билгийн улирлын нийтлэг тоололтой нийцүүлэн сарны тооллыг голчлон баримталж ирсэн боловч нэн эртнээс хэрэглэж явсан орон нутгийн аж ахуйн цаглавар гэж бас байжээ. Монголчуудын өдөр тутмын аж амьдралд зан төлөвийн журам хэмжээ болсон дээрх цаглаврын үндэс нь газар дэлхийн байгалийн жилийн болон ан гөрөөс, мал сүргийн биологийн орчилтой ихэд барилдсан байна. Тиймээс эртний монголын аж ахуйч цаглавар дахь сарны нэр нь ихэвчлэн ан амьтан, ав шувуу, тэнгэрийн эрхсийн нэртэй болжээ. Ингэхлээр монголд дорно дахины нийтлэг 12 жилийн тооллын зэрэгцээгээр сарын нэрлэдэг орон нутгийн өвөрмөц нэр бүхий цаг тооллын тогтолцоо байж түүнээ баримтлан сар одны байдлаар баримжаалан тахилга мөргөл үйлдэх, ав хоморго хийх мал сүрэг тоолох хугацааг тогтоох хийгээд улс төрийн ба хувь хүний элдэв тэмдэглэлт явдал, нийтийн баяр цэнгэлийг ёслон өнгөрүүлж байсан ажээ.

	Чингэхлээр эртний монголчуудын баяр наадам нь их төлөв урин цаг болох хаврын сүүл зуны сар, намрын эхээр болж байсан ажээ.

	Тиймээс ч баяр наадам болдог саруудын эртний нэр нь хавар, зун, намрын сарын нэрд хадгалагдан үлдсэн байна. Эрт цагт эсгий туургатан хавар зуны цагаар гүүгээ барьж уул овоо, овгийн сүлд шүтээнээ тахиад, зундаа наадам хийж зуны адаг намрын эхээр шинэлдэг байжээ.

	Банзарын Дорж зэрэг эрдэмтэд тэрхүү эртний шинэ сар нь аргын улирлын наймдугаар сард тохиолдож байсан гэж үзсэн нь буй. Чингэвэл орчин үеийн найман сар буюу билгийн тооллын зуны адаг сар болох монголын хуучин улирлын зургаадугаар сар нь шинэ сар болно. Энэ сарыг ар, өвөр монгол, буриад, тува бүгд «сүүн сар» гэж нэрлэдэг. Харин халимагууд намрын дунд сарыг зул сар буюу үр сар-шинэ сар гэж ёсолдог байжээ.

	Хэдийгээр сарын эх адгаар зөрөө бүхий авч зуны намрын заагт шинэлж байсан нь илэрхий. Ингэхлээр эртний монгол цаглавар нь монголын олон аймаг угсаатанд аман уламжлалаар хэрэглэгдэж байсан тул сарын нэр дараалан нутаг нутагт солигдох нь аргагүй биз.

	Хуучин сарын нэрийн орон нутгийн хэллэгийн төсөө, зөрөөг доорх хүснэгтээс үзмүү.

	 


Монголын хуучны сарны нэрийг харьцуулсан хүснэгт

	Дээрхээс үзвэл: 

	а) сурвалж бичгийн мэдээгээр «Монголын Нууц Товчоо (МНТ)-нд хуби сар, хужир сар, өгэлжин сар, үүр сар, буга сар, хуц сар, салавтар сар, идэлгэ сар, хулан сар гэж гарч байхад «Хуа Ий-ю» толь бичигт: цагаан сар, хуби сар, хужир сар, өвөөлжин сар, хөхөө сар, улар сар, үүр сар, хуран сар, буга сар, хуц сар, хэлбэтүр сар, идэлки сар, хөхлэр сар гэсэн нэрс үзэгдэнэ. «Мукадди мат» Аль Адба» тольд монускин сар, хужир сар, хубир сар, хөхөө сар, өвөөлжин сар, шиэл урьд сар, шилэм сар, шилэм хойт сар, ара сар, оны хөл сар гэж нэрс тохиолдоно.

	б) Сарын нэрийг ястан угсаатны байдлаар гаргавал: буриадад: их улаан, их бурхан (долоон бурхан), улаан зутан, бага улаан бага бурхан (мичид) зэрэг тэнгэрийн эрхсийн нэртэй сар: хагдан хуа хагдан, манзахан (мангирс) зэрэг ургамлын нэртэй сар; хөхөө, өвөөлж, улари зэрэг шувууны нэртэй сар; буга, гур гэх мэт гөрөөс, хуц зэрэг малын нэрт сар байна. Халимагт (ойрдод) долоон бурхан, өчүкэн бурхан (бага бурхан) охин бурхан (3 марал) зэрэг оддын нэрт сарууд; эльзин (өвөөлжин), күкүн (хөхөө), улар гэх зэрэг шувууны нэрт сар; үхэр бурхан (бух) зэрэг сарын нэрийг мэддэг байна. Мөн торгуудад хуримын ерөөлд:

	 

	Буман жилийн

	Булган сарын

	Түмэн жилийн

	Турган сарын

	Түгээмэл өлзий бүрэлдсэн

	Түвшин сайн өдөр гэмээжину! 

	 

	гэж өгүүлдгээс булган сар, турган сар, гэдэг нь эртний сарын нэг болно.

	Харин халхын ярианд: 

	 

	«Хөхөө өвлийн хүйтэн

	Хөр цасны хатууд» гэж

	 

	«Өвөөлж дуугарахад өвлөөрөө» ханш нээдэг

	 

	«Хөхөө дуугаравч хүйтнээрээ

	Хөгшин намайг дуугарахад нал шал болдог гэж мэлхий хэлдэг» 

	 

	хэмээх үгс байдаг нь мөн л эртний сарын нэрийн үлдвэр гэж үзэлтэй. Ордост: цагаан сар, хөхөө сар, буга сар, уураг сар, хуц сар, хөхэлэр сар, хувь сар, хар хожир сар, өгэлжин сар гэж хэлэлцдэг аж.

	Ийнхүү монголын олон нутагт хуучин сарын нэрийг ижил зөрүүтэй өгүүлэлдэх боловч үндсэн саруудын нэр нь арилаагүй байна.

	«Монголын нууц товчоо», «Хуа Ий-ю» толь, «Цагаан түүх» зэрэг XIII зуунаас эхтэй баримт бичгүүдэд оны эхийг «хувь сар буюу цагаан сар» хэмээн тэмдэглэлд дурсах хаврын дунд сарыг бүгдэд нь «хужир сар» хаврын адаг сарыг «өгэлжин», «өвөөлжин, өөлжин сар» хэмээж байна.

	Гэтэл Ордост өвлийн эхэн сар нь хувь сар, дунд сар нь хар хожир сар, адаг сар нь өгэлжин сар гэгдэх ажээ.

	Энэ ялгарал бол XIII зууны үед монголчуудын цаг тооллын тогтолцоонд өөрчлөлт орсныг гэрчилж байна. Үүнийг Чингис хаан тангуд иргэнийг эзлээд (улаагчин гахай буюу 1227 онд) тэр жилийн барс сарыг анхан хаврын тэргүүн сар болгосноос хойш монголын анхны сар хэмээн нэрийдэв гэдэг монгол түүхийн бичгийн мэдээтэй холбон үзвэл зохино. Өөрөөр хэлбэл XIII зууны үед билгийн улирлын хуанлийг албан ёсны тоолол болгосон гэж үзнэ. Энэ нь монголчууд 12 жилийн тооллыг үүнээс өмнө огт мэдэхгүй байсан хэрэг биш. Монгол нутагт байсан эртний аймаг улсад 12 жилийн амьтны мөчлөгийн 12 жилийг хэрэглэж байсан нь буй. Жишээлбэл: эртний хүннү нар «могой, нохой» өдрийг эрхэмлэдэг байсан ба VI зууны юйвэн нар 12 жил мэддэг, VIII зууны Орхоны түрэгүүд «бич, тахиа, гахай» өдрийг эрхэмлэдэг байсан тухай сурвалж бичигт гардаг. (Г. Сүхбаатар. Монголчуудын эртний өвөг. УБ, 1980, 128-129)

	Үүгээр бодоход монгол овог аймгууд билгийн улирлын тооллыг мэддэг боловч өргөн олноороо мөнөө л аж ахуйн цаглаврыг хэрэглэсээр иржээ.

	Чингээд хожимдоо монголын эртний аж ахуйн цаглаврын сарын нэр нь хувиран 12 жилийн мөчлөгийн тооллын амьтны нэрээр солигджээ. Ингэснээр хаврын тэргүүн хувь сар нь бар сар гэгдэн, хоёрдох хужир сар нь туулай, гурав дахь - өвөөлжин сар нь луу, дөрөв дэх-хөхөө сар нь могой сар, тав дахь улар сар нь морь, зургаадугаар сүүн сар нь хонь, долоодугаар гур (тураг) сар нь бич, наймдугаар буга буха, булган сар нь тахиа, ес дэх хуц сар нь нохой, аравдугаар шилэм (хэлбэтүр, салавтар) сар нь гахай, арвай нэгдүгээр идлэг сар нь хулгана, арван хоёрдугаар хөхөлэр сар нь үхэр сар болсон шиг байна. Гэхдээ энэ байдал нь монголын бүх нутагт жигд биш, газар газрын зөрүү нь хэр хэр хадгалагдан үлдсэнийг тэмдэглэвэл зохино. Тэр ч атугай атахуйн болон билгийн тооллын сарын нэрийг хослон хэрэглэх явдал нэлээд болов. Жишээлбэл: «Цагаан түүх»-нд «хаврын эцэс өөлжин луу сар» гэж дурдсан байна.

	Ингэж нэгэн үе нэмэрт найр хурим төгс зун намрын цагийг шинэ сар болгож байсан нүүдэлчин малчид, өвгөдийн сүнэс сүлдээ тайж өргөл өргөн хувь түгээдэг хаврын улирлыг оны эхэн болгосон учиртай юм. Билгийн улирлын тооллын хаврын тэргүүн бар сар нь энэхүү хувь сартай дүйцсэн тул хуучин аж ахуйн цаглаврыг хялбархан солих нэг боломж болсон мэт санагдана. Хувь сарын баяр бол эртний монголын хамгийн эрхэм ёслолын нэгэн байна. Энэ баяраар тохиолдсон баян ядуу ялгалгүй хэн бүхэнд будаалгын хувь олгодог бөгөөд бүх омог отгийнхон заавал тэнд очиж байжээ. Тэнд золгон, амар мэндээ мэдэлцэн бэлэг сэлт түгээн ах дүүтэйгээ уулзан бүл ургаа танилцуулдаг тэр эртний заншил хожмын цагаан сард залгамжлагджээ.

	Харин XIII зууны эхээр Монголын нэгдсэн төрийг байгуулж, албан ёсоор тунхаглан зарласан тэр түүхэн явдал бол хаврын уламжлалт зан үйлтэй тохиолдсоны улмаас нэгдсэн төр нээсэн оны эхийг хаврын баяртай хамтатган тэмдэглэх болсон бололтой. (А. Очир Монголчууд цагаан сарыг хавар тэмдэглэдэг болсон нь. Т. С. т XXI, 1987. 91-94)

	 

	 

	ЭРТНИЙ МОНГОЛЫН ЦАГААЛАХ ЁСОН

	 

	Монголчууд эртнээс нааш цаг тооллын өвөрмөц журмыг хэрэглэн, дорно дахины нийтлэг он тоололтой нийцүүлэн хаврын тэргүүн сард ёслох цагаан сарын баярыг XIII зууны үеэс төр улсын их баяр ёслол болгожээ. Ингэснээр цагаан сар нь нийгэм төрийн эрхэм зан үйл байсан байна.

	Хаврын тэргүүн бар сард шинэлэх болсон тухай сурвалж бичигт тодорхой гарахын дээр монголын эртний улс төрийн бодлогын ухааны их бичиг «Дөрвөн төрийн арван буянт номын цагаан түүх» хийгээд бусад хууль цаазат бичигт бас бататган дурдсан байдаг. Түүнчлэн Монгол гүрний үед ирж байсан гадаадын Элчин жуулчдын тэмдэглэлд монголчуудын хэрхэн шинэлж байсан тухай тодорхой гардаг.

	Цагаан сарын баяр нь Монголын нэгдсэн төр улс байгуулагдсан түүхэн үетэй ихээхэн холбоотой аж. Хаврын уур орж өлзий учралт барс жил гарах цагаар есөн хөлт цагаан тугаа босгон их хуралдай хуралдах болсноос нааш монгол улсын харьяат аймгуудын олон ван түшмэд хаврын тэргүүн сарын эхээр бэлэг хүргэн ирж шинийн ёсоор хааны амгаланг эрдэг ёс тогтсон тухай Рашид-Ад-Дин тэмдэглэсэн нь буй.

	XIII зууны үед цагаан сарын баярыг хэрхэн тэмдэглэж байсан тухай Марко Пологийн бичсэнээс эшилбэл:

	«Татаарын ёсонд шинэ он хоёрдугаар сард эхэлдэг. Их хаан түүний албат харьяат нар шинэ оныг ийнхүү тэмдэглэдэг. Тэд бүгд заншил ёсоор эрэгтэй эмэгтэй ялгалгүй чадах чинээнийхээ хэрээр цагаан хувцас өмсдөг. Цагаан хувцсыг аз жаргалын бэлгэ тэмдэг хэмээх тул түүнийг их хийдэг. Тэр нэгэн жилдээ аз жаргалтай амар төвшин байхын тул тийнхүү цагаан хувцас өмсөх ажээ. Энэ өдөр»... ноёд, тайж баатар эрсээс эхлээд энгийн харц ардууд хүртэл цөм бие биедээ цагаан өнгийн эд харилцан бэлэглэж, золголдон цэнгэлдэж, хөлтэй их найр хийхийн учир бол тэд бүгдээр тэр нэгэн ондоо аз жаргалтай амар төвшин аж төрөхийн бэлгэдэл болно.

	Мөнхүү цагаан сарын шинийн нэгний өдөр нэг бум гаруй цагаан зүсмийн аргамаг сайхан хүлэг морьдыг их хаанд бэлэглэх бөлгөө. Мөн энэ өдөр ан араатан, жигүүртэн шувуу хатгамаллан хээлсэн цагаан өнгийн тохош нөмөргөсөн таван мянган заан авчирна. Заан бүрийн нуруун дээр үнэтэй гоёмсог сайхан хоёр том хайрцаг тэгнэн ачсан агаад түүн дотор шинийн нэгний цагаалгад зориулсан арвин баялаг хэрэглэл их хааны элдэв эдлэл сав суулга байна.

	Мөн олон тэмээн жин ирэх бөгөөд бүгдэд тохош нөмөргөж бэлэг сэлтийн бүх зүйлийг ачна. Тэдгээр заан болон тэмээд их хааны өмнүүр цуван өнгөрөх нь үнэхээр урьд хожид үзэгдээгүй сонин сайхан билээ. Баярын өглөө хааны гол ордонд хараахан ширээ засаж янзлаагүй үзэгдэх бөгөөд хааныхан, гүн, бэйл, бэйс, хишигтэн хэвтүүл баатар эрс мэргэн төлөгч, эмч домч харцагай тавигч нар болон газар орон ард түмнийг захиран бүхий бусад хэргэм тушаалтан, жанжин нар эзэн хаанд бараалхаж харин орох боломжгүй хийгээд мэдэлгүй бусад хүн эзэн их хааны хоёр мэлмийд ил өртөх газар ордны гадна зогсох бөлгөө.

	Тэд эхлээд их хааны үр хөвүүд ач зээ нар болон хааны шууд ургийн хүмүүс, дараа нь хаад ноёд, ард нь түшмэд нар бусад хүмүүс өөр өөрийн ногдсон газар дэс дараагаар байрлах ажээ. Бүх хүн тус тусын байранд суухад хамгийн ахмад настан босож өндөр дуугаар «мэхийн сөгдөж хүндэтгэгтүн» хэмээн хэлмэгц бүгдээр сөхрөн бурханд мөргөх лугаа адил их хаанд залбиран мөргөнө. Тэд ийнхүү дөрвөн удаа мөргөл үйлдээд дараа нь гоё сайхан чимэглэсэн мандлын өмнө хүрэлцэн ирнэ. Түүн дээр их хааны нэрийг сийлсэн нэгэн улаан пайз, сайхан сангийн бойпор хоёрыг байрлуулжээ. Тэр пайзны өмнө ихэд сүслэн мөргөөд дараа өөр өөрийн байрандаа буцаж ирнэ. Энэ бүх үйл дууссаны хойно өөрсдийн үнэтэй бэлэг сэлтээ өргөн барих ба их хааны тэр бэлэг сэлтийг тойруулан ажихын зуур найрын ширээг дэлгэн засаж бүх хүн түүний ард, дээр өгүүлсэн эрэмбэ дэсээр сууна. Их хаан том ширээнийхээ ард залрахад зүүн баруун талд нь их хаанаас өөр хэн ч үл сууна. Бусад бүх хүн дээр өгүүлсэн зэрэг дэвээр сууна.

	Бүх эхнэр авгайчуул мөн урьд өгүүлсэнчлэн хаан хатны талд талцан суух бөлгөө. Тэд бас нэгэн адил хоол цай идээ зоог барина. Хоол унд барьж дууссаны дараа илбэчин бүжигчин ирж ордныхныг цэнгээн хөгжүүлэх бөлгөө. Хурим найр өндөрлөсний дараа бүгд гэр гэрийн зүг тархан оддог байсан ажээ. (Марко Поло. Орчлонгийн элдэв сонин) Улаанбаатар 1987. 103-104-р тал)

	 


ТАВ. ТӨРИЙН БЭЛГЭДЭЛ, ХҮЛЭЭЖ ХҮНДЛЭХ ЁСОН, МОНГОЛ ХААДЫН ОРДОН

	 

	Монгол гүрний их хаадын ордон нь ихээхэн онцлогтой байлаа. Энэ нь нэг талаас эртний Төв Азийн малчин нүүдэлчин ард түмний гэр, цацар сууцын уламжлал хийгээд өрнө, дорнын байшин барилгын уламжлалыг хослуулан өвөрмөц орд байсан байна. Энэ талаар монгол нутаг дахь их хааны ордон болон суурьшмал оронд байгуулсан монгол хааны ордны тухай эртний жуулчдын мэдээ үнэтэй баримт болж байна. Үүнээс заримыг дурдвал:

	1246 оны намар Монголын их хаан болсон Гүюг (Өгөөдэйн хүү)-ийн хээрийн ордонд ирсэн Плано Карпины өгүүлснээр «Биднийг тэнд очиход цагаан магнаг торгон эдээр хийсэн үлэмж том асар хэдийн босгосон бөгөөд тэр нь бидний санахад лавтайяа хоёр мянга гаруй хүн уужуухан багтахуйц зайтайн дээр бас гадуур нь эргэн тойрон янз бүрийн дүрс зурж чимэглэсэн модон хайстай ажгуу. Асрын гадуурх хайсанд хоёр том хаалга байх ба нэг хаалгаар нь зөвхөн эзэн хаан орох ёстой бөгөөд энэ хаалганы дэргэд ямар ч харуул байхгүй, хэдийгээр нээлттэй байх боловч түүгээр орж гарах зүрхлэх хүн нэгээхэн бээр үгүй. Нөгөө хаалгаар нь нэвтрэх эрхтэй бүхэн орох бөгөөд энэ хаалганы дэргэд илд, нум сумтай сахиул нар зогсох ажээ. Хэн нэгэн хүн тогтоосон тэг хязгаараас дотогш асарт ойртох аваас барьж аваад ташуурдана, зугтах аваас зэвгүй сумаар харвах ажгуу. Энэ өргөө буюу хүрээг тэд нэр шар орд хэмээн нэрлэх ажээ... Уул ус нь жигдэрсэн нэгэн сайхан талд уулын нэгэн горхины дэргэд өөр нэг цачир гэр бэлтгэснийг Алтан орд гэж нэрлэдэг. Тэр цачир гэрийг алтан хадаасаар заадаллан хадсан алтадмал багана дээр барьж байх бөгөөд дотуур цаваг хөшиг нь цул хоргой гадуур нь бөсөөр хулджээ» хэмээн бичжээ. Энэ бол үнэхээр нүүдэлчин иргэний орон сууцын байдлыг илэрхийеэ харуулж байна. Тэр цагт хаад ихсийн гэр голчлон хоргой торгоор бүрсэн, багана ханан алтан заадал нь алтан товруу хадаастай байсан байна. Түүнчлэн хааны гэр өргөө нь эргэн тойрон хайс хашаатай байжээ. Энэ уламжлал XVII зууны үед Богдын Хүрээ үүсэхэд шар бөсийн хүрээ байгуулж байсан ба XX зууны эхээр ч хааныг залрахад мөн хүрээ байгуулдаг байсан заншилтай холбоотой мэт санагдана.

	Гүюг хааны орд гэрийн бүрээсний гоёл Мөнх хааныхтай адилсаж байна. Мөнх хааны орд гэрийг 1254 онд үзсэн Рубрукийн тэмдэглэснээр: «Хааны ордныг бүхэлд нь алтан саатай цэмбээр доторложээ. Ордны голд орших жижиг тулганд харган болон агийн үндэс аргал түлсэн байв. Эзэн хаан далайн нохойн арьстай төстэй маш гялалзсан өмсөж сэнтий дээрээ заларч байв. Тэр бол шантгар хамартай, дунд зэргийн нуруутай дөчин тав орчим насны хүн байв. Тэгээд хаан дарс, тутаргын шар айраг, гүүний айраг энэ дөрвөн ундааныг тэд өвөл цагт хэрэглэдэг аж» хэмээжээ.

	Монгол хаадын тал нутгийн орд өргөөний байдлыг дээр өгүүлснээс төсөөлж болж байна. Тэдний суурин хотын орд харш ямар байсныг гэрчлэх баримт бас буй. Үүний нэг жишээ болгон Монголын Юань улсын хаан Хубилайн ордны талаар Марко Пологийн бичсэнийг сонирхъё.

	Ордны гадаад байдал маягийг тодорхойл бол дөрвөн тал хэрэмтэй, хэрэм тус бүрийн урт нь нэг бээр эргэн тойрон нийт дөрвөн бээр урт болно. Хэрмийн хана зузаан бөгөөд өндөр нь элбэг арван алхам хүрэм, цагаан өнгөтэй, оройгоороо эргэн тойрон хүрээтэй, булан бүрийдээ том сайхан ордонтой. Түүнд нум саадаг, хөвч, морины эмээл хазаар мэтчилэн дайнд хэрэглэх их хааны хэрэглэл аливаа юмсыг хадгалдаг. Түүнчлэн хэрмэн хана тус бүрд бас нэг ордон буй. Энэ нь булангийнхтайгаа адил ажгуу. Бүх ханын тойронд найман том ордон байх ажээ. Эдгээр мөн л их хааны элдэв хэрэглэлийг агуулах ба нэгд нь нэг л төрлийн эд агуурсыг хийдэг заншилтай. Тухайлбал, нэг ордонд зөвхөн хулс тавих ба өөр юу ч үл хийнэ. Нөгөөд нь эмээл хийх ба гуравдахад нь өөр ямар нэгэн зүйлийг хадгалах жишээтэй. Өмнө талын ханандаа таван том хаалга байх бөгөөд үүний голын хаалга нь зөвхөн их хааны залран морилоход онгойно. Түүний хоёр талын хаалгаар өөр бусад хүмүүс орох ба мөн хэрмийн булангуудад том хаалга буй. Түүгээр хэн дурын хүн орно. Энэ хэрмийн дотор бас түүнээс арай бага нэгэн хэрмэн хаалга буй. Энд түрүүчийнх шиг бас л найман орд өргөө байх бөгөөд тэд нарт бас л их хааны элдэв хэрэглэлийг хадгална. Өмнө зүг харсан хананд мөн л түрүүчийн нэгэн адил таван хаалгатайн дээр буланд нь бас л дээрхийн адил нэг хаалга буй. Энэ хэрмийн доторх хааны гол орд хаана ч үгүй билээ. Энэ орд дан бөгөөд суурь нь газраас дээш арван төө өндөр, дээвэр нь үлэмж дээр болой. Их, бага, дотоод ордны ханыг алт мөнгөөр өнгөлж, ханан дээр луу, морь, араатан жигүүртэн, янз бүрийн зэрлэг амьтан сийлэн зуржээ. Тийнхүү ханан дээр алт мөнгө, гоёл ганган зураг хөргөөс өөр юу ч үл үзэгдэнэ. Гол танхим зургаан мянга илүү хүн багтахаар нэг уудам талбайтай. Үзэсгэлэнтэй сайхан барьсан уудам цэлгэр өрөө нэн олон буй нь ёстой гайхаж баршгүй. Ийм гоё сайхан өрөө тасалгаа орд гэр ертөнц дээр их хаанаас өөр хэнд ч байхгүй. Ордны дээвэр улаан, ногоон, цэнхэр, шар янз янзын өнгөтэй бөгөөд уран гоё өнгөлж зүлгэсэн нь хаанаас ч харсан алсын гэрэлтэй болор мэт гялалзан үзэгдэх ажгуу. Хотын нэг ба хоёрдугаар хэрмийн хоорондох сайхан модтой цэцэрлэгт цагаан буга, хүдэр, зээр, буга болон бас бус олон ан гөрөөс байх бөгөөд харин дотоод хэрмийн дотор тавьсан замаар хүмүүс нааш цааш үргэлж холхих тул тэнд ан амьтан байхгүй, хэрмийн баруун хойд буланд янз бүрийн загас жараахай сүлжилдэн цэнгэх нэгэн том нуур мэлтийх ажээ.

	Хот суурин, хөдөө орон нутагт хаад ноёд байрлахдаа өөрийн өргөөг урд талд барьж түүний араар хятадын гэр орныг барьдаг байна. Ахмад хатны гэр хамгийн баруун талд байх бөгөөд бусдынхыг зүүн тийш зэрэг дэвийн эрэмбэ дарааллаар бариулдаг ажээ.

	Бага хатны гэр хамгийн зүүн талд байх ажээ. Хатны гэрийн араар татвар эхнэрүүдийн гэрийг тийнхүү зэрэгцүүлэн барьдаг байжээ. «Тийнхүү монгол баяны өргөө сэлт байгаа газар нь том хот шиг байдалтай харагдах бөгөөд гагцхүү түүнд эрчүүд тун цөөхөн болой» гэж Рубрук ажин тэмдэглэсэн байна.

	Монгол хаад ноёдын хатан, ялангуяа төр хамарч байсан хатад ихээхэн эрхтэй байсан ажээ.

	 


ТӨРИЙН БЭЛГЭДЭЛ, ТӨРИЙН ТАМГА ТЭМДЭГ

	 

	Аливаа төр улсын эрх засаг, сүр хүчний бэлгэдэл нь тамга болно. Сурвалж бичгийн мэдээгээр эртний НТӨ IV— I зууны үеийн Хүннү улсын хаан Шаньюй нь төрийн тусгай тамгатай байжээ. Мөн IV зууны үед байсан монгол угсааны Тоба улсын хаан нь «Хүрэн цэцэг» оосортой алтан тамгатай байжээ. VIII зууны үеийн Найман аймгийн тэргүүлэгч «Алтан тамгатай» байсан ба түүнийг хадгалдаг тамгачтай байсан байна.

	XIII зууны үед Монгол гүрэн үүссэнээс хойш төрийн Хасбуу (Хаш) тамга хэрэглэх болжээ. Энэ үеийн тамганы дурсгал нь 1246 онд Монголын их хаан Гүюгээс Ромын пап ламд илгээсэн бичигт дарсан тамганы дардас юм. Тэр тамганы үг нь:

	«Мөнх тэнгэрийн хүчин дүр их монгол улсын далай хааны зарлиг ил булха (харь орны) Иргэнд хүрвээс биширтүгэй, айтугай» гэсэн байна.

	XIV зууны үеийн дөрвөлжин суурьтай, суурин дээрээ хэвтээ араатан (барс)-ын дүрсэн бариултай тамга Хар хорин хотоос олдсон байна. Тэр үед төрийн хаш тамга, алтан тамга хэрэглэх журам тогтоосон бөгөөд тараах өргөмжлөл (сайшаалын үнэмлэх)-д тэргүүн дэд зэрэг бол хаш тамга хэрэглэх; гурваас тавдугаар зэрэгт алтан тамга хэрэглүүлэх болжээ. XV— XVI зууны үед «Их тамга», «Алтан тамга» хэрэглэж байсан гэдэг.

	 


ТӨРИЙН АЛБАНЫ ГЭРЭГЭ [ПАЙЗ]

	 

	Монголын төрийн ёсонд албанаа тамга хэрэглэхээс гадна гэрч бичээс бүхий тэмдэг (пайз) олгож байжээ. Түүнийг эртний монгол хэлээр «гэрэгэ» гэдэг. Мөн тийм бичигтэй хөшөөг гэрэлт хөшөө гэх ба хэлэлцэн тохиролцож бичгээр гэрч болгосон үйлдлийг гэрээ гэнэ. Ингээд гэрэгэ (гэргээ) гэдэг нь хожим пайз гэдэг үгээр солигджээ. Пайз нь тэмдэг гэсэн утгатай үг болно. Эрт цагт улсын хаан, их ноёдоос олгосон эрх бүхий бичигт пайзтай албаны хүн, элч төлөөлөгчдийг саадгүй өнгөрүүлэн, унаа хүнсээр хангах ёстой байжээ.

	Ийм пайз хэрэглэх ёс дээр цагт Хүннү улсын үед буй болжээ. Хүннүгийн пайз нь дээрээ эрдэнэ чулуу шигтгээтэй хар чулуун суурьтай, дээд талаас нь оосорлон зүүдэг байжээ. Хүннүгээс хойш удаа дараа улс гүрэн мандуулж явсан. Монгол угсааны улс аймгууд пайз хэрэглэж байсны нэгэн дурсгал нь X— XII зууны үеийн Киданы пайзнууд болно. Тэр пайз дээр «Угтуул», «Яаралтай», «Зарлигаар довтлон морилох» гэсэн кидан бичигтэй, мөнгө модон пайз, урт пайз, загсан пайз зэрэг олон янзын пайз байжээ. Үүний дараа мандсан Монголын эзэнт гүрний үед пайз олгох явдал улам өргөжиж, Монголын их хаад болон тэдний хөвүүд олон янзын пайз хэрэглэж байв. Тэр үеийн пайзны жишээ гэвэл:

	Барс зодолтоонт пайз. (Хоёр өөдөөсөө харсан барсны толгойтой алтан пайз). Түүн дээр «Тэнгэрээс заяасан Чингис хааны зарлиг, хэргийг үзэмжээр явуулбаас зохимой» гэсэн бичигтэй.

	Жирийн алтан пайз: Дээрээ «Тэнгэрийн заяасан Чингис хааны зарлиг, яаравчилтугай» гэсэн бичигтэй

	Мөнгөн пайз (Дээрхийн адил бичигтэй)

	Барс тэргүүт гэрэгэ гэдэг алтан пайз, дээд талдаа сувдтай, доод талдаа хэвтээ барсын дүрстэй алтан пайз зэрэг болно. 

	Ийнхүү Монгол гүрний үед Юань улсын цагт пайз олгох байгууллага тусгайлан байгуулагдаж «Алтан тэмдэг», «Шар алтан тэмдэг, мөнгөн тэмдэг», «Мөнгөн үсэгт дуут тэмдэг», «Мөнгөн хөх тэмдэг», «Гэрэлтэй сувдат барс тэмдэг», «Угуйр үсгийн барс тэмдэг», «Гүн бараа», «Матар», «Барс» тэмдэг, «Монгол үсгийн дөрвөлжийн үсгийн» барс тэмдэг», «Гуулин барс тэмдэг», «Алтан барс тэмдэг», «Далай хөх тэмдэг», «Өршөөл тэмдэг» зэрэг олон төрлийн пайз байна.

	Эдгээр тэмдэг (пайз нь)-ийг олгох нарийн журамтай байв Жишээлбэл;

	— Буман цэрэг захирагчид доод талдаа арслан, дээд талдаа нар сарны дүрстэй алтан пайз;

	— Түмтийн ноёнд арслан толгойт алтан пайз

	— Мянгатын ноёнд алт, алтан шармал пайз.

	Муж захирагчид алтан пайз, зарим ноёдод шонхортой пайз зэргийг олгож байжээ. Бүх пайзанд «Мөнх тэнгэрийн хүчинд, хаан нэр хутагтай болтугай. Хэн үл бишрэх алдах үхэх» гэсэн бичигтэй байв.

	Монголчууд тэдгээр пайзаа алт, мөнгө, ширэм, хүрэл, модоор үйлдэж байжээ. Эртний монголын пайзны талаар Марко Пологийн бичсэн нь: Тэр бээр онцгой гавьяа байгуулсан зуутын ноёдыг мянгатын ноёд болгож тэдэнд мөнгөн сав шагнахын хамт ноёдын гэрэгэ (пайз) гардуулав. Зуутын ноён мөнгөн пайзтай, мянгатын ноён алтан буюу аятан мөнгөн хосолсон пайзтай. Харин түмтийн ноён арслангийн толгой бүхий алтан пайз хэрэглэнэ. Эдгээр пайзны хүнд хөнгөний талаар хэдэн үг өгүүлсүгэй! Зуут мянгатын ноёны пайз зуун хорин сайес жинтэй, харин арслангийн толгой пайз нь хоёр зуун хорин сайес татах бөгөөд бүгдийн дээр ийн нэгэн зорилго бичсэн ажгуу. Үүнд: «Мөнх тэнгэрийн ивээлээр ертөнц дахинд их эзэн хааны нэр сүр мөнхжин аливаа гэмтэн тэрсүүд нар арилан сөнөтүгэй!» гээд мөн тэр пайз дээрээ тэр ноёны эзэмшил газартаа эрх тушаалаасаа хэрхэн эдлэх тухай бичсэн ажээ. Бас нэмэн өгүүлэхэд: Бумтын ноён буюу их цэргийн жанжин хүн дөрвөн зуун сайес хүнд алтан пайз хэрэглэнэ. Тэрхүү пайзны нүүрэн дээрх зарлигийг бичиж, түүний дээд доод талд нар сар болон арслангийн дүрс сийлсэн байдаг. Тийм пайз бүхий хүн их хэрэг шийтгэх эрх тушаал хүлээж онцгой эрх дарх эдлэн шил дээр хаа газар морилон явахдаа ямагт бяцхан жууз дотор мөнгөн сандал дээр залрах бөгөөд энэ нь тэр хүнийг эрхэмсэг их ноён болохыг илтгэнэ. Мөн их хаан зарим их ноёдыг элч мэдээчээр илгээхдээ шонхор шувууны дүрс бүхий пайз олгох чингэснээрээ тэднийг өөртэйгөө адил эрх засаг бүхий болгон хааны агт морьдоос ч хэрэглэж болно хэмээжээ. Хааны агтаас хэрэглэнэ гэдэг бол бусад бүх хүний унаа морьдыг дураар эдэлж болно гэсэн үг» гэжээ. XIV— XV зууны үеэс пайз хэрэглэх нь багасаж, пайз нь алтан тамга ал (гал) улаан жуух бичгээр халагджээ. Хэдий тийм боловч Өвөр Монголын зарим хошуунд гэрэгэ хэмээх тэмдгээ хэрэглэсээр байгаад Манжийн ноёрхлын үед монголын албаны газраас эрх дарж олгох журмыг зогсоосон учир чуулган дарга, Хошуу ноёны тамга зэргээр хязгаарлагджээ.

	Харин өртөө харуулын газар, бичгээр нутгийн заагт хатгах тусгай тэмдэг, хурдан морь барихад хэрэглэх пайз мод, элдэв юманд зүүх тэмдэг бий болсон байна.

	 


ТӨРИЙН БЭЛГЭ ЭРДЭНЭ

	 

	Монголд төрийн туг сүлдний зэрэгцээгээр төрийн бэлгэ эрдэнэ гэдэг нандин зураг дүрс, эд зүйлийг хүндлэн хэрэглэсээр иржээ. Үүнээс төрийн бэлгэ хэмээгч нь дээр дурдсан ялгуух сүлд мэтийг оролцуулсан есөн зүйлийн дүрс байдаг. Энэ нь нэг ёсондоо сүлд тэмдэг юм. Ийм есөн их бэлгэ тэмдгийг XIII— XVI зууны үед хэрэглэж байгаад XVII зууны үеэс хан төрийн эрдэнэ гэдэг бэлгэдлийн зүйлийг эрхэмлэх болжээ. Энэхүү долоон эрдэнэ нь бүр 1911 оноос хойш улсын сүлд болсон соёмбо сүлдний адил дээдэлдэг зүйлийн нэг болжээ. Тэдгээр бэлгэ, эрдэнэсийн тухай дор өгүүлье.

	Эртний монголчууд төрийн сүлд тэмдэг болгон дараах есөн зүйлийг нандигнан үздэг байжээ. Түүнийгээ төрийн есөн их бэлгэ гэж нэрлэдэг. Энэ тухай XIII зууны үеийн монголын төрийн засах ухааны их бичиг «Цагаан түүх» гэдэг номд ингэж өгүүлдэг.

	«Есөн их бэлгэ» нь:

	1. Хараа ихт хар туг - бусдыг айлгахын бэлгэ;

	2. Хашхираа ихт улаан бүрээ - хамаг хүнддэдэхийн бэлгэ:

	3. Хүчит ихт алтан хор (сум) - бие сахихын бэлгэ;

	4. Цог ихт шар үхэр - олноо өргөгдөхийн бэлгэ;

	5. Зангарга ихт алмас илд - засаг явуулахын бэлгэ;

	6. Чийрэг сайн алтан эмээл - явдлын бэлгэ;

	7. Ээл ихт хүнд бүс - тогоохын бэлгэ;

	8. Өндөр далбарт исэр (сэнтий ор)-суудлын бэлгэ;

	9. Түшлэг сайт өрлөгүүд (сайд)-найз нар арга бэлгэ эд буюу» гэсэн байдаг.

	Үүний учрыг тайлбарлавал: 

	ХАР ТУГ гэдэг нь төрийн сүлд болсон хар хялгасан туг бөгөөд тэр нь төр цэргийн сүр хүчийг бадруулж, улс гэрт харш бүхнийг намдаан дарахын утгатай аж.

	Нөгөө ХАШХИРАА ИХТ ХАТАН УЛААН БҮРЭЭ нь тэнгэрийн мянган луу хүрхрэн дуугарсан мэт сүрлэг дуутай болохоор дайсан этгээд түүнийг сонсоод манаран унадаг гэнэ. Иймээс эрт цагт энэ бүрээний амыг нь огторгуй өөд хандуулан тавьдаг байжээ.

	СУМ бол аливаа хурц ухаан, эрэмгий зориг, бат хамгаалагч, ялан дийлэгч гэж үздэг тул тийнхүү төрийн сүлдний нэгэнд оржээ.

	ШҮХЭР нь халуунд сэрүүцүүлэх, бороо цасанд нөмөрлөн дулаацуулдаг учир эртнээс нааш төрийн энэрлийн бэлэг тэмдэг төрийн тэргүүний эрхэмлэдэг хэрэглэдэг зүйлийн нэгэн болжээ.

	ИЛД нь мөн батлан хамгаалах мэргэн оюуны бэлгэ тэмдэг учир төрийн хэргийг явуулахад хэрэглэх ухаан, хүч хоёрын бэлгэдэл болон сүлдэнд багтжээ.

	ЭМЭЭЛ нь морьтон монголчуудын хурдан хөлгөө унаж, санасан санасан үйлээ бүтээхэд үлэмж тустай тоног хэрэгсэл, эр хүн, морины чимэг нөхөр гэж үздэг тул аливаа явдлын бэлэгт тооцогджээ.

	БҮС нь аливаа задарсан садарсныг битүүлж бүтэж явахын бэлгэдэл учир хүний хийморь сүлд болжээ. Тиймээс бүсээ гишгэдэггүй, хамаагүй хүнтэй сольдоггүй, тангараг өргөхдөө бүсээ хүзүүндээ өлгөдөг, ял хэрэг хийвэл бүсийг нь хурааж, эрхийг нь эвддэг, сайн нөхөд анд бололцвол харилцан бүсээ солилцдог зэрэг эрхэм ёс монголчуудад бий. Бүсийг ингэж их хүндэлдгээс тогтоож бүтэхийн бэлэг болжээ.

	ИСЭР (суудал) нь ор суудлыг нэрлэх бөгөөд төрийн тэргүүний нэгэн гол тэмдэг нь төрийн ширээ (суудал) нь болно. Тиймээс эрт цагт төрийн тэргүүнийг ширээнд залах, суудалд дэвшүүлэх, сууринд залруулах гэлцдэг байв. Тэрхүү төрийн суурь (суудал) нь энх төвшин байвал улс гүрнээр амар жимэр байх тул мөнөөх исэр буюу суудлыг төрийн их билгийн тоонд багтаажээ.

	ТҮШИГ САЙН ӨРЛӨГ НАЙЗ НАР гэдэг нь төрийн засгийг явуулахад улс төрд үнэнч, эрдэм чадал төгс, мэргэд сайн түшмэд, хань нөхөд үлэмж аятай тул төрийн зүтгэлтнийг төрийн бэлгэдлийн нэгэн хэмээж ухаан бүгдийг төлөөлсөн арга бэлгэ гэж нэрлэнэ.

	 


ЗУРГАА. ЭРТНИЙ МОНГОЛЧУУДЫН ТӨРИЙН ӨМСГӨЛ 

	 

	 

	КИДАН УЛСЫН ҮЕИЙН ТӨРИЙН ӨМСГӨЛ

	 

	Монголын өвөг дээдэс нь эртнээс нааш хувцасны хуулийг гаргаж, өөрийн үндэсний төрийн өмсгөлийг тогтоон хэрэглэж байжээ. Тухайлбал, монгол газар анхны төр улс байгуулсан Хүннү нар өөрийн хувцасны хуультай байсны дээр монголын эртний нэгэн өвөг Киданчууд 928 онд Дай Ляо хэмээх улсыг байгуулаад хувцасны хуулийг гарган хэрэгжүүлсэн байна. Ингэснээр Ляо улсын үеэс төрийн өмсгөлийн хэв маяг тогтож ирсэн юм.

	Кидан улсын үед овог аймгийн тэргүүлэгчдийг «хаан», «мэргэн», «баян» гэж нэрлэж байсны дээр «баатар», «хүлэг», «догшин», «галзуу» гэх зэрэг баатрын хамаатай цол, «лингүн», «сэнгүн», «сэцэн», «билэг», «хиан», «тайж», «бөх», «бөө», «бэг» буюу «бэх» зэрэг цолтнууд байдаг байжээ. Мөн улсынхаа тэргүүлэгчийг хан болгон түүний ургийг «да-хэ» гэж нэрлэн, гэрийн нь өмнө туг харанга (хэнгэрэг) байгуулдаг байв. Тэрхүү Да-хэ гэдэг нь цаашдаа киданы ноёлох овгийн нэр Дахури (дагуур) болсон аж.

	Киданы дээрх олон цолтон, сурвалжтан нар нь бие биеэсээ ялгарах ямба ёслолын хувцас хэрэглэдэг байлаа: Түүний хувцасны үндсэн төрөл нь тайлган хувцас, төрийн хувцас, албаны хувцас, ерийн хувцас, авын хувцас, гашуудлын хувцас гэж ялгардаг байжээ. Тэдгээрээс дор заримыг сонирхуулбал:

	 

	I. Тайлгын хувцас

	Дай Ляо улс уул тайхыг ёслол болгодог байсан бөгөөд тэр үед дараах хувцсыг өмсдөг байжээ.

	 

	1. Их тайлганаа хаан нь алтан хээтэй алтан малгай, цагаан нягт хив дээл, улаан бүс болон хирсийн эвэр, хас зэргийг шигтгэсэн хутга, хуурай зүү ба туурын оёдолт гутал өмсөнө.

	2. Бага тайлганаа хаан хатуу малгай, улаан утсаар оёсон яст мэлхий хээтэй дээл өмсөн хатан нь улаан хив алчуур нөмөрч, хас чимэг зүүн хар гутал өмсөнө.

	3. Түшмэд сайдууд тэдний хатагтай нарын хувцас нь өөр өөрийн аймгийн хиур (туг далбаа)-ны өнгийн дагуу зүстэй байна.

	 

	II. Төрийн хувцас

	Хаад түшмэд төрийн ёслолыг явуулахад, тусгай албаны хувцас өмсөнө. Үүнд: Хаан: шилүүсэн малгай, улаан дээл өмсөн, хирсийн эвэр, хас унжуулж, хуурай, зуун туурын оёдолт гутал өмсөнө. Үүнийг төрийн хувцас гэж нэрлэх бөгөөд хожимдоо хоргой дээл, алтан малгай болжээ.

	Түшмэд сайд нар: алтан хээтэй эсгий малгай өмсөнө. Малгайдаа сувд хас шигтгэж орой дээрээ шувууны өд хатган, ар гэзгэн дээгүүрээ алтан цэцэг хээтэй давхар бүч унжуулна. Мөн урд цохондоо алтан цэцэг хатгамаллан дээр нь хүрэн бүч зангидсан сиймхий малгай өмсөнө. Хүрэн дээл өмсөнө.

	 

	III. Албаны хувцас

	Албаны хувцсанд хив малгай, хүрэн чухал дээл, хаст бүс болон улаан дээл орно. Түшмэд хүн хөвөөт хив малгай, хүрэн дээлийг өмсдөг байжээ.

	 

	IV. Ерийн хувцас

	Хааны ерийн өдөр өмсөх хувцас нь ногоон хээтэй чухал дээл бөгөөд улаавтар ногооныг үлэмж хэрэглэнэ. Мөн ихээхэн тушаалтан хүндэт хүмүүс нь булган дах нөмрөх бөгөөд хар хүрэн өнгийг эрхэм, харыг дэд болгоно. Бас цагаан хэрмэн хувцас хэрэглэнэ; Доорд хүмүүн болбоос булга, ямаа, хирс зэрэг дахыг хэрэглэнэ.

	 

	V. Авын хувцас

	Хаан болбоос хив малгай, хуягласан цэргийн хувцас өмсөн, булга хэрэм, галуу нугасны толгойгоор нурууг гоёно. Дээд түшмэд бүгд цэргийн байлдааны хувцас өмсөх бөгөөд өнгө нь хар ногоон байжээ.

	Кидан нарын холбогдолтой түүхэн зургаас үзвэл тэдний дээлийн энгэр нь зөв дарсан ташуу, гутал нь ээтэн хоншоортой байна. Толгойн өмсгөл нь алчуур юүдэн болон хив малгай байна.

	Мөн ийм хувцастай чулуун хөрөг Дорнод аймгийн нутаг Халх голын Шонх таван толгой гэдэг газар буй.

	Эрдэмтэн шинжээчдийн Кидан нарын хувцасны талаар бичсэн зүйлээс үзэхэд монголын эртний өвгөдөөс ухуань, сяньби нарын хувцсыг залгамжилсан байх бөгөөд Тогоон нар нь мөн л ухуань, Сяньби хувцсыг уламжилсан аж. Тэр ч атугай эртний монгол эмэгтэйчүүдийн өмсөж ирсэн богтаг малгайг ухуаньчууд бас хэрэглэж байжээ.

	Тиймээс ч зөвлөлтийн эрдэмтэн Л. Л. Викторова Дунху-Сяньби-Киданы маягийн хувцас гэсэн ангилал хийсэн байна.

	Кидан нар нь язгуураас монгол угсаатан бөгөөд XII зууны үед Алтан улсад мөхөөгдөж, нэгэн хэсэг нь Дундад Азид нутаглаж байгаад XIII зууны эхээр Чингис хааны харьяат болсон юм. Ингэхлээр Кидан монголын хувцас гоёл харилцан ижилдүү, нэгэн маяг хамаарагдаж байна. Монгол хувцасны түүх судлагч, эрдэмтэн Г. Бадрах «... Чингисийн дараа үед өмсөж байсан хувцас хуягуудыг шинжилбээс Чингис нь Ляо улс лугаа нэгэн үндэстэн бөгөөд он жил ч холдсон бус тул Чингисийн үеийн хувцас нь эрхбиш Ляо улсын хувцас лугаа адил байсан буй за» гэж бичжээ.

	 


МОНГОЛ ГҮРНИЙ ҮЕИЙН ТӨРИЙН ӨМСГӨЛ

	 

	XIII зууны үед Монгол гүрний их хаад, тухайлбал Мөнх хаан (1252) Хубилай хаан (1275 онд) тайлга ёслолын хувцасны дүрэм хуулийг дараалан гаргаж тогтоосон байна.

	Ингэж тогтоосон хувцаснуудын дотроос нийтлэг нь ёслолын, зүсмийн, цэргийн, энгийн болно. Үүнээс зүсмийн хувцас гэдэг нь язгуурын монгол маягийн хувцас юм.

	 

	I. Ёслолын хувцас

	Монгол гүрний үед баяр ёслолыг явуулахдаа хавар, зун, намар, өвөл дөрвөн улирлын байдалд тааруулан үйлдэж, цаг цагт нь тохирсон ёслол тайлгын хувцас өмсдөг байжээ.

	Ёслолын малгай: Энэ малгай нь хааны ёслиг малгай болно. Үүнийг хар шаагаар бүрхүүл хийж, бүрхүүлийн дөрвөн талд үүлт луун угалзаар тойруулна. Малгай нь тойруулд сувд хадаж бүрхүүлийн урд хойдод 1-2 сувдан унжлага унжуулна. Бүрхүүлийн зүүн баруунаа хөвөнгийн бөөрөнхий хоёрыг хар оосроор дүүжлэн доор нь хаш бөнжигнүүр унжуулна. Бөөрөнхийн өнгө шар байх бөгөөд сувдаар урлана. Малгайн тойруулд сувдаар үүлт луун угалзыг хийж торыг нь пийцүү (ногоон чулуу)-г нэвтлэн холбож хооронд нь сампин найруулан зангидна. Бүрхүүлд нэг их хөндлөн бүс буй. Түүнийг тэнгэрийн оёдлын бүс хэмээх бөгөөд бүсийн баруун зүүн үзүүр нь газар хүрнэ. Сувд, алт шигтгэх суурийг пийцүү чулуун хонгиогоор тор мэт даран оёно. Бас улаан ёнхор оосор хоёр буй. Олон үсний хойгуур татан ар шилийн бэхэлгээ болгоно. Малгайн үсэнд хашаар үйлдсэн хатгуур хатгана.

	Ёслолын малгай нь бүрхүүл нь урт нь нэг тохой зургаан ямх, өргөн нь найман ямх, урд талын өндөр нь найман ямх таван цун, хойд талын өндөр нь есөн ямх, биеийг нь тойруулан нэг тохой найман ямх гурван цун болно. Энэ малгайг хар хурмаш сиймхийгээр гадарлаж улаан сиймхийгээр доторлон шар алтаар тойруулан хөвөөлнө. Хөвөөний доор дөрвөн талд сувдан торт зангилаа цэцэгтэй шулуун сүйх ба урд хойд бүгдэд хорин дөрвөн унжлагатай бөгөөд үүнийг сувдаар хийнэ. Хар хөх утсаар нэхсэн тэнгэрийн оёдолт бүсийн хоёр үзүүрт тус бүр сувд, алт, пийцүү чулуун унжлага бүрэн улаан утсан оосор, бүс, хоёр, дээр нь сувд алт, пийцүү чулуун унжлага ба хаш эрхээс унжлагууд бий бөгөөд дор нь хонх хоёр буй. Тэргүүлэгч цэцгийн улаан өнгийн хатгамал бүрхүүл бүс нэг, хөвөн бөөрөнхий хоёр, сувдын унжлагатай байна.

	Хатгуур хатгах сүв, оосор хийх сүв, алтан цэцэг хатгах сүв тус бүр хоёр, дотуур оосрын сүв дөрөв, эдгээрийг цөм хашийг сийлж үйлдэнэ. Хаш хатгуур нэг, үүний орой талд үүлт луун угалз сийлнэ.

	Ёслолын луут дээл. Луут дээлийг хар хур маш сиймхийгээр хийнэ. Дээлийн гадарт өнгөт алтан хээтэй байна. Үүнд од нэг, нар нэг, сар нэг мяндсан луу дөрөв, давхар биет луу дөрөв, уул гучин найм, гал дөчин найм, гургуул дөчин найм, барс ба бичигт хундага дөчин найм буй. Ийм дээлийг хаан хүн ёслол тайлгад өмсөнө. Энэхүү луут дээлийг хар хур маш сиймхийгээр давхар хийгээд таван өнгийн дотор алт холилцуулж нар сар, одон, гараг, алтан луу гургуул барс ба бичит хундага зэргийг хатгамаллан оёдог. Дээлийн урд талд нар нэг, сар нэг, мандсан луу дөрөв, уул арван хоёрыг хийх ба энгэр хормойд гургуул, гал тус бүр зургаан хос, барс ба бичигт хундага тус бүр зургаан хос, ар талд од нэг, мандсан луунд дөрөв, барс бичиг хундага зургаан хосыг тус тус хийнэ.

	Ёслолын банзал — Тайлгын ёслолд ёслолын банзал өмсөх бөгөөд түүний чимэг нь дараах зүйл болно. Үүнд: замаг, амуу, сүх зэрэг хээ гаргаж оёно. Эдгээр зүйл нь тогтсон тоотой байдаг. Жишээлбэл: замаг гучин хоёр, амуу арван зургаа, алаг сүх гучин хоёр, хөх хар алаг сүх гучин хоёр байх жишээтэй.

	Ёслолын цамц — Уг цамцыг цагаан шаагаар хийж, улбараар хөвөөлөн, шар торгон бүч хадна.

	Хормойвч — Улаан сиймхийгээр хийнэ. Бүч, хөвөөтэй, улаан шоогоор доторлоно. Дээр нь давхар луу гаргана. Өргөн нь найман эн. Тайлгад сөхөрч мөргөхөд ёслолын дээлийн гадуур бүсэлнэ.

	Хаш зүүлмэг — Доор нь мөнгөөр матрын нүүр хийж, алтаар алтдаад, хаш шахлагаар хавчина. Энэ зүүлмэг нь хос байх бөгөөд бэлхүүсэнд бүхий их бүсийн доторх шир бүснээс баруун зүүн хоёр талдаа өлгөж зүүнэ.

	Их бүс — Улаан, цагаан хурмаш сиймхийгээр нийлүүлэн оёж үйлдэнэ. Их бүсийн үзүүрт шар алтан туухай (тольт гох) хийх бөгөөд цагаригт нь хорин дөрвөн нүхтэй байна. Тайлгын бүсэнд их бүс, шир бүс гэсэн хоёр төрөл болох ба шир бүс зүүлмэг, хормойвчийг өлгөх бөгөөд их бүсийг шир бүсийн дээгүүр бүсэлнэ. Уул бүсэнд хаш гархи хийх бөгөөд түүнийг алтан хоргой цангаар чимнэ. Тэрхүү цацгийг алтан хоргой буюу нагшиар хийж, дээр нь гурван гархитай, доороо хар ёнхор утсаар зангидсан тортой байна.

	Эдгээрээс гадна ёслолд оролцох хүн улаан хурмаш сиймхий гутал, улаан нягт хив оймс өмсөнө. Дээр дурдсан ёслолын хувцас нь бүгд хаан зэрэг ихээхэн хүмүүсийн хэрэглэл болно.

	Харин тайж нар нь дараах ёслиг хувцсыг хэрэглэнэ. Үүнд ёслиг малгай, хар ёслиг луут дээл, цайвар улаан ёслиг банзал, дотуур цамц, хормойвч, хаш зүүлмэг, их бүс, улаан оймс, оймс, улаан шаахай зэрэг болно. 

	Тайлгад оролцох туслах түшмэд нь тайлгын дараах хувцсыг өмсөнө. Үүнд: шигтгэлт малгай, хөх хурмаш сиймхий дээл, улаан хурмаш сиймхий хормойвч, улаан хурмаш сиймхий банзал, цагаан сиймхий дотуур цамц зэрэг болно.

	 

	II. Зүсмийн хувцас

	 

	1. Хааны өмсөх зүсэм — Энэ нь өвөл зуных гэж хоёр янз. Хаан өмсөх өвлийн зүсэм хувцас нь арван нэгэн зүйл байдаг. Голдуу нагши хэмээх алтан хоргой, химарлаг гэдэг урт үст хилэнгээр уул хувцсыг хийнэ.

	Алтан хоргойгоор дулаан малгай хийх ба улаан, ягаан, хүрэн, хөх, ногоон бүрээс (бүслүүрээрээ залгаатай дээл) өмсөх бол долоон эрдэнэт давхар оройтой малгай хэрэглэнэ. Цагаан буюу саарал үстэй дээл өмсвөөс цагаан алтан цардмал дуулга малгай өмсөнө. Цагаан хэрмэн хувцас өмсвөл цагаан хэрмэн дулаан малгай өмсөх бөгөөд дээр нь цагаан хэрмэн дах нөмөргөнө.

	Зуны зүсмийн хувцас — Арван таван зүйл. Түүнд нагши дээл (Их сувдыг алтан хоргойд дарж оёсон хувцас) эрдэнийн оройт алтан гардит цан малгай ордог)

	Сувдат нагши дээл өмсвөл сувдаар ороосон үүлт малгай өмсөнө. Сувдат их улаан бүрээс буюу танат улаан тэрмэн дээл өмсөх бол сувдаар хөвөөлсөн цан малгай хэрэглэнэ.

	Тэмээний өнгөтэй харавтар тэрмэн дээлд мөн зүсмийн малгай хослуулна.

	Их улаан, хөх, ногоон, мөнгөн бор, цагаан бор зэргийн алтан хатгамал луут таван өнгийн хурмуш (нимгэн эсгий) сиймхий дээл өмсвөөс алтан гардийн оройт малгай өмсөнө.

	Алтан луут хар хурмуш сиймхий өмсвөл алтан гардийн оройт шар саа малгай өмсөнө.

	Алтан хээтэй, хар цэмбэн залгамал дээл дээр долоон эрдэнэт хар шаа бүстэй, хойддоо саравчтай малгай өмсөнө.

	 

	2. Олон түшмэдийн зүсэм хувцас

	1. Өвлийн зүсэм. Их улаан нагш нэг, их улаан хамарлаг нэг, ягаан хөх ногоон саарал торгомсог нэжгээд, их улаан торгомсог нэг, хүрэн шар хөхөвтөр хар зэрэг болно.

	Зуны зүсэм хувцас арван дөрвөн зүйл. Үүнд: Шулуун нагши нэг, чавган хүрэн бөгөөд нийгэм алтны хоорондод ширхэг холилдуулсан тана ба сувдтай нэг, их улаан шулуун бүчит бүрээс нэг, их улаан бөгөөд хээ сувдат хүрэн нэг, ягаан хөх ногоон мөнгөн бор өнгөт нэжээд, хөхөвтөр хар үүлт ханцуйтай солонгос хурмуш сиймхий нэг, тэмээний хүрэн, хүрэн улаан, цагаан тэрэм нэжээд, хөхөвтөр, хар шулуун бүчтэй бүрээс нэг болно. Ноёд түшмэдийн гутал нь нийтдээ хар булигаар гутал байсан байна.

	 

	Олон түшмэдийн албаны хувцас

	Албаны хувцас гэдэг нь олон түшмэдийн албан явдлаа гүйцэтгэхэд өмсөх хувцас болно. Албаны хувцсанд дээл, малгай зэрэг орно.

	Албаны дээлийг хурмаш сиймхийгээр хийх бөгөөд их ханцуй, 3 дугариг захтай цөм зөв энгэртэй байна.

	Тэргүүн зэрэгтэн нарын хувцсыг хүрэн хур маш сиймхий дээлд ганц хүйст (голт) их цэцэг хийнэ. Хэмжээ нь хигээсээрээ 5 ямх.

	Дэд зэрэгтэн нарын хувцасны мөн дээлд ганц хүйст баг цэцэг хийнэ. Хэмжээ нь хигээсээр 3 ямх.

	Гутгаар зэрэгтэн нарын хувцас нь мөн дээлд салаа навчгүй тархмал (задгай) цэцэг хийнэ. Хэмжээ нь 2 ямх.

	Дөтгөөр тавдугаар зэрэгтэн нарт мөн дээлд жижиг цэцгүүдийг хийх ба хэмжээ нь 5 фун.

	Зургаадугаар, долоодугаар зэрэгтэн нарын хувцас нь улбар хурмуш сиймхий дээлд элдэв жижиг цэцгүүдийг хийх ба хэмжээ нь 5 фун.

	Найм, есдүгээр зэрэгтэн нарын хувцас нь ногоон хурмуш сиймхийгээр хийсэн хээгүй дээл болно.

	Албаны малгай. Олон түшмэдийн албанд өмсдөг малгай нь тэнэгэр жигүүрт магнайвч малгай байв. Энэ малгайг хар сиймхийгээр хийж жигүүрийг нь тэнийлгэн өмсдөг аж. Магнайвч малгай нь угтаа нангиад бичгийн хүний малгайнаас сурвалжтай болно.

	Гар самбар. Энэхүү гар самбарыг зааны соёогоор хийх бөгөөд дээд талд нь дугариг доод талд нь дөрвөлжин хэлбэртэй байдаг. Заримдаа мөнгө юм уу гүйлс модоор ч бас хийнэ. Хаанд хэрэг айлтгах, хаантнаас тушаасан зүйлийг тэмдэглэхэд сайх самбар зориулагджээ. Иймээс түшмэл авч явдаг нэгэн зүйл бичгийн хэрэглэл нь мөнөөх самбар байжээ.

	Тольт бүс Олон түшмэдийн зэргээр хаш чулуу, эвэр чимэгтэй тольт бүс бүсэлдэг байв. Тэргүүн зэрэгтний бүсэнд шулуун буюу хээтэй хаш, дэдэд хээтэй хирсийн зээр, гутгаар дөтгөөрт шар алтаар бэрзгэр лууны нүд хийсэн, таваас есдүгээр зэрэгтэнд хар хирсийн эвэр чимэг хийнэ. Эдгээр бүсэнд 9 захтай агсарга (бүсийн бие)-ийг улаан сураар үйлдэнэ.

	Энэ үеийн түшмэд нь нийтдээ есөн зэрэг болж байсан бөгөөд тэр дагуугаа ялгаа бүхий хувцас (дээл) өмсөж байсан байна. Зэрэг дэвийн ялгах тэмдэг нь торгоны хээнд дүрсэлсэн янз бүрийн хэмжээний дундаа нэг голтой дэлбээ цэцэг болон задгай цэцэг болно. Цэцэгийн дугаригийн хэмжээ томрох тусам түшмэлийн зэрэг хэргэм ихэснэ. Энэхүү зэрэг дэв ялгах хээ нь явсаар манж чин улс ба Богд хаант монгол улсын үед машид батжин хэрэглэгдэх болсон фүс тэмдгийн үүсгэлэн болжээ.

	 

	Цэргийн хувцас

	 

	Дундад эртний үед монголын нийгэмд зонхилох бүлэг нь цэргийн хүмүүс, цэргийн тушаалтнууд байлаа. Тиймээс ч цэргийн зэрэг хэргэмтэн хийгээд олон төрлийн цэргийн янз бүрийн хувцас хэрэглэдэг байв. Цэргийн дүрэмт хувцсыг хуулиар журамлан өмсгөнө. Тэр цагийн цэрэг хувцасны зүйлээс заримыг жишээлбэл: шадар цэргийн хувцас л гэхэд дараах хэдэн зүйлээс бүрдэж байв. Үүнд:

	1. Цэгэдэг - Хөх, улаан хоргойгоор хийж, дээр нь эрдэнийн байдалтай цэцгэн хээг цардмаллан нааж үйлдэнэ.

	2. Хуяг - Хуягийн мөрөвч, нуруувч, гуявч, зэргийг арьс (илэг)-ээр хийж дээр нь барс арслан хээг үйлдэх алтан хуягийг хажийн хээгээр үйлдэнэ.

	3. Хуягийн жийргэвч - Үүнийг хар хоргойгоор хийх бөгөөд цагаан хоргойгоор хөвөөлнө. Дотор нь эсгий хийж цагаан шоогоор доторлоно.

	4. Үүлт мөрөвч - Дөрвөн өнцөгтөө үүлэн хээтэй, хар ногоон шар зэрэг таван өнгийн хурмуш сиймхийгээр хийнэ. Мөн иймэрхүү мөрөвчийг эмэгтэй хүн мөрөн дээрээ нөмөрч чимэг болгодог байв.

	5. Тохойвч - Хоргойгоор үйлдэж ногоон шоогоор доторлож хоёр бүч хийнэ. Тохойвч нь гарын бугуйнаас тохой хүртэлхийг хамгаалах ороолтын үүрэг гүйцэтгэх тохойн хувцас болно.

	6. Өмд - Мөнгөн бор зүсмийн хоргойгоор хөвөөлж, ноцолдож байгаа араатан дүрс хатгамал оёж, хооронд нь үүл холилдуулан хийдэг. Үүнийг хуяг өмсөгч гэнэ.

	 

	Ёслолын жагсаалын хувцас

	Аливаа баяр ёслолын жагсаал болоход бичиг, цэргийн түшмэд дарга нар хуяг цэргүүдээ удирдаж туг, хиур, зэр зэмсэг барин жагсах бөгөөд чингэхэд өмсөх хувцас нь дараах болно.

	 

	Малгай

	 

	Аливаа баяр ёслолын жагсаал болоход бичиг цэргийн түшмэд дарга нар хуяг цэргүүдээ удирдан туг, хийр, зэр зэмсэг барин жагсана. Тэр үед өмсөх ёслолын малгай нь соливор жигүүрт магнайвч малгай, гардийн жигүүрт магнайвч малгай соливор жигүүрт алтан хээт магнайвч малгай, алтаар мөшгөөлсөн соливор жигүүрт магнайвч, малгай гардийн жигүүрт хээтэй магнайвч малгай зэрэг малгайг өмсдөг байжээ.

	 

	Цэргийн дуулга

	 

	Эртний монгол цэргийн нэгэн өмсгөл нь «дуулга» болно. Дуулгыг арьс, төмөрлөгөөр хийх бөгөөд ихэнхдээ арьсаар үйлдэж төмөрлөн алт мөнгөөр чимэглэх нь элбэг. Арьсан дуулга нь хийц, хэлбэр чимгээрээ янз янзын дээр хэрэглэгчийн хэргэм тушаал, гүйцэтгэх үүргээр харилцан адилгүй байна.

	Юань улсын үед хэрэглэж агсан дуулгануудын нэгэн төрөл нь арьсан дуулга юм. Арьсан дуулга нь дотроо нэлээд хэдэн төрөл болно. Үүнд:

	 

	1. Цул арьсан дуулга

	Үүнийг навчит бичиг, эрдэнийн тамга давшуулах ангийн зэр зэвсэг баригчид, дотоод ордны дагагсад, зэрэг хүмүүс өмсөнө.

	 

	2. Хөх арьсан дуулга

	Үүнийг харшийн доторх хийрийн жагсаалын бархасбадь одонт хийрийн хойд дагуулын жад баригчид өмсөнө.

	 

	3. Шар арьсан дуулга

	Үүнийг харшийн доторх хийрийн жагсаалын ангараг одонт хийрийн хойд дагуулын жад баригчид өмсөнө.

	 

	4. Улаан арьсан дуулга

	Үүнийг харшийн доторх хийр ба жагсаалын доторх дэлхий дахины энх төвшний хийр, шөнийн хаалганы хийр, нарант сарант хийр, луу эзний хийр, барс эзэн хийр, тэнгэрийн вангийн хийр, салхины овгийн хийр, цагаан барс хийр, улаан шувууны хийр, зэргийн хойд хайгуулын жад баригчид зэрэг хүмүүс өмсөнө.

	 

	5. Цагаан арьсан дуулга

	Үүнийг харшийн доорх хийрийн жагсаалын аянга эзний хийр, сугар одонт хийр зэргийн хойд хайгуулын жад баригч зэрэг хүмүүс өмсөнө.

	 

	6. Хүрэн арьсан дуулга

	Үүнийг харшийн доорх хийрийн жагсаалын доторх луу одонт хийр. Хиүван умар зүгийн долоон одонт хийр зэргийн хойд хайгуулын жад баригч зэрэг хүмүүс өмсөнө.

	 

	Арьсан дуулга (дү биян)

	 

	1. Хөх арьсан дуулга. Энэ малгайг хэнгэрэг цанба ангийн доторх тэргэн хигээдээс шийдэм ба урт илд баригч, зүүн хамгаалалтын хөх хуягийн ангийн доторх хийр ба жад баригч өмсөнө.

	2. Шар арьсан дуулга. Үүнийг дундад жагсаалын шар хуягийн ангийн доторх хийр ба жад баригч өмсөнө.

	3. Улаан арьсан дуулга. Өмнө жагсаалын улаан хуягийн ангийн доторх хийр ба жад баригч өмсөнө.

	4. Цагаан арьсан дуулга. Зүүн хамгаалалтын цагаан барс ангийн доторх хийр ба жад баригч хийгээд морьт хуяг зэрэг хүмүүс өмсөнө.

	5. Хар арьсан дуулга. Үүнийг хар хуягийн доторх хийр ба жад баригч хийгээд морьт хуяг зэрэг хүмүүс өмсөнө.

	6. Цул алтан арьсан дуулга. Үүнийг шадар хамгаалалтын явган цэргийн ангийн доторх зэрэг зэмсэг баригч нар өмсөнө.

	7. Таван өнгийн арьсан дуулга. Үүнийг харийн аймаг одонт ангийн доторх зэр зэвсэг баригч нар өмсөнө.

	8. Алтан гардийн жигүүрт арьсан дуулга. Ар талд гардийн жигүүр хоёрыг үйлдэж алтадна. Энэ малгайг хөршийн доторх удирдах дагагсдын ангийн доторх тэнгэрийн жавхлант түшмэл лу тэргийг ташлах ангийн доторх пу тэргийг хавчин явах жанжин өмсөнө. Хаад ихсийн малгайг перс, нангиад зургаас баримжаалахад дөрвөн тал титэм, маахууз маягийн хэрмэн болон бөс малгай гозгор оройтой халван малгай, цан малгай зэрэг болж байна.

	Монгол гүрний анхны дөрвөн их хааны зурагт дүрсэлсэн нийтлэг малгай нь намхан бөмбөгөр оройтой хэрмэн болон бөс маахууз байна. Перс зурагт гарах монгол хунтайз нарт үүлэн хээ маягийн дөрвөн талтай титэм байдаг.

	Нангиад зурагт гаргасан Юань улсын хаадын хөрөгт голчлон оройдоо дор нь өрвөлөгтэй жинстэй цан малгай өмсөөтэй байна.

	Перс зурагнаа бүхий зарим монгол хаад, ноёд гадна оройгоороо битүү үс мэт саглагар оройтой шаргал зүсмийн малгай өмссөн байна. Мөн гозгор оройтой, хивсэг нь сэтгэр халбан малгай болон хоёр чих нь дэрвэгэр харцага малгай ч өмссөн нь буй. Үүнээс үзвэл XIII— XIV зууны үеийн монголын хаад сурвалж таны өмсдөг малгай нь титэм (ямбаны), хэрмэн малгай, хэрээн живэр малгай, харцага малгай, цан малгай голлож байсан бололтой.

	Хатдын хувцасны тухайд бол перс, нангиад зураг хийгээд бичгийн сурвалжийн мэдээнээс харахад богтог малгай, өргөн товогтой ташуу захтай дээл, мөрөвч зэргийг дэлгэрэнгүй хэрэглэж байсны гадна ууж өмсөж байсан нь ардын аман домог сурвалжаас илэрхий байна. Түүнчлэн тэр эртний байдлыг гаргасан хожмын монгол зураг, түүх шастирт ч монгол хувцасны тухай дурдсан нь буй. Жишээлбэл: XIII зууны үед Саж Бандида Гунгаажалцан монгол үсгийн дүрэм зохиоход уул үсгийг суралцсан овог аймгийн хувцасны тухай өгүүлэхдээ: «Дорно зүгээс харцага малгайт гахайн хоншоор гуталт өглөгийн эзэн ирэх бүлгээ» гэж XVIII зууны алдарт эрдэмтэн Лхарамба Данзандагвын зохиол «Зүрхэн тольтын тайлбар огторгуйн маань нь» хэмээх зохиолд гардаг.

	 


ДОЛОО. ХҮЛЭЭЖ ХҮНДЛЭХ ЁС

	 

	НАЙР ЦЭНГЭЛ ҮЙЛДЭХ НЬ

	 

	Найр хурим эхлэхийн урьд гэрийн эзний толгойн тэндэх онгоны дүрсээс эхлээд бусдад бүгдэд архи ундааг өргөн цацаж, дараагаар гадагш гарч дөрвөн зүгт цацал өргөдөг байжээ. Тэгэхдээ «зарц аяга савтай ундыг барьж гарч, урагш хандан гурван удаа өвдөг дээрээр ёслоод өмнө зүг анхны гурван сацлыг өргөдөг. Тэр нь галын хүндлэн биширдгээ илэрхийлэх гэж тэгж байгаа юм. Түүний дараа зүүн зүгт хандаж, мөн тийм байдлаар сацал өргөн агаар мандлыг хүндэлмүй, дараа нь усан мандлыг хүндэлж баруун зүгт сацал үйлддэг; умар зүг сацал үйлдэж үхэгсдээ хүндэтгэх ажээ». (Путешествие в восточные страны. Карпины Губрука, с. 93-94)

	Гэрийн эзэн архи айраг аливаа ундааны зүйл хэрэглэхийн урьд дээжийг нь газарт өргөх ёс бас байжээ. Хэрэв гэрийн эзэн морь унаж яваад архи умдны зүйл уух байвал нэн түрүү морины хүзүү дэл дээр нэг хэсгийг асгаруулан дусаагаад дараа нь өөрөө уудаг. (Н. Ишжамц, 132 дугаар тал)

	Дээрх ёс одоо хэр нь уламжлагдсаар байна. Уралдаанд хурдан морийг цоллоход айргаар мориныхоо хөхөл дэл, хондлойг мялааж дараа нь хурдан морь унасан хүүхэд айргаа уудаг заншилтай билээ.

	Хааны ордон ноёдын өргөө болон жирийн малчдын гэр оронд албан ёсны төлөөлөгчид, хүндэт зочдын хүлээж авах ёслолын журам байжээ. Хаанд бараалхахаар морилон ирсэн хүн ордноос сум онтдон тусах зайн газар мориноос бууж, айлгуур аажим номхон дөлгөөнөөр явган явж ордонд орох ёстой байжээ. Хаанд бараалхсан хэн боловч ёслол дуусаад гарах болтол өвдөг сөгдөн зогсох ёстой байжээ.

	Хаан өөрөө ямар ч их хүндтэй зочин ирсэн түүнтэй шууд ярьдаггүй, хажуу дахь тусгай түшмэлээр дамжуулан ярих журам тогтоосон байв. Гагцхүү хаан үг хэлж юм асуувал, товч тодорхой хариулах ёстой байжээ. Хаан ямар нэгэн асуудлыг ярин шийдсэний дараа тэр тухай хэн бүхэн ямар нэг юм сөхөж ярьж хэрхэвч болохгүй байжээ. (Н. Ишжамц., Монголд нэгдсэн төр байгуулагдаж феодализм бүрэлдэн тогтсон нь., УБ., 129 дүгээр тал)

	Тэдний ёс гэвэл хоёр өвдөг дээрээ сөгдөхийн оронд зүүн өвдгөө сөхрөн гараа атгаад гараа зөрүүлж тэврэлддэг (золгодог) Чингэхдээ харилцан тэврэлцэхээ уулзалт болгож, баруун хөлөө сөгдөхөө бараалхал болно. (Хай да ши Люе, Г. Сүхбаатар, Л. Жамсран. «БНМАУ-ын түүхийн дээж бичиг» I, УБ., 1968. 58 дугаар тал)

	Найр цэнгэл үйлдэх үед их хаан хоолонд хэрхэн залрах буй хэмээвээс доорх мэт болой. Түүний ширээд бусад хүний ширээнээс нэлээд өндөрт байх ба хаан түүний ард өмнө зүг харан заларна. Түүний зүүн талд их хатан зэрэгцэн тухалж, баруун гар талд нь нэлээд доор түүний хөвүүд ач нар болон эзэн хааны удмын үр сад суух буюу тэдний толгой их хааны хөлийн тушаа нэгэн түвшинд байх буюу ноёд түшмэд нар түүнээс доор өөр ширээний ард суух ажгуу. Тэдний хатад мөн тэдний адил байранд сууна. Их хааны төрөл хөвүүд ач зээ ураг төрлийнхний хатад эхнэр зүүн этгээдэд арай дор суух бөгөөд тэдний ар талаар мөн арай дор хишигтэн баатар эрсийн эхнэрүүд суудаг ажээ. Хүн бүр их хааны тогтоож дэсэлж өгсөн суудлыг тун сайн мэддэг болой. Ширээ нь их хаанд бүх хүмүүс мэлтийн харагдах байхаар сайхан байрласан бөгөөд тэнд ширээ нэн олон харин энэ өрөөний гадна талд дөрвөн түмэн хүнийг зочлох хооллох бөгөөд энд гадаад олон орноос гайхамшигтай сайхан эд юмс авчирдаг. Ихээхэн эдлэн газар хөрөнгө чинээ бүхий хүмүүс их хааны хишиг түгээх том найр хийх үеэр энд хуран цуглардаг ажээ. Их хааны ордны гол дунд шижир алтан байр байрлуулж түүнд том торх дүүрэн дарс юүлнэ. Түүнийг тойруулан ширээний ирмэг дээгүүр арай багашаархан ваарууд байрлуулжээ. Том ваараас дарс хийгээд ундааны зүйлийг алтан савнуудад мэлтэлзүүлэн дүүргэнэ. Нэг савтай дарс нь наймаас арван хүн уухад хүрэлцэхүйц ба мөн тийм нэгэн савыг ширээн дээр хоёр хүний дунд тавина. Хүн бүрд сэнжтэй аяга байх бөгөөд түүгээрээ алтан савтай дарснаас утгаж мөн хоёр эмэгтэй хүний дунд дээрхийн адилхан том том сав ба хоёр хоёр аяга тавьжээ. Аяга сав нь их үнэтэй. Их хаан алт, мөнгө, сав суулгаар нэн баялаг бөгөөд түүнийг нүдээр үзээгүй хүн хэчнээн олон буйг итгэхийн аргагүй. Олон ноёд түшмэд их хаанд идээ ундааны дээж барих ба тэд цөм амьсгаа үнэрээ идээ будаанд хүргэхгүйн тулд ам хамраа сайхан торго хийгээд алтан бөсөөр халхалдаг. Их хааныг ундаа дарс уух цэнгэх хооронд хөгжим уянгалан үүсгэх ба янз бүрийн олон хөгжмийн зэмсэг байх бөлгөө. Их хааны хундагатайгаа барихад тэнд байгаа бүх ноёд болон бусад хүмүүс өвдөг сөгдөн нахилзан мөргөх ажээ. Хааныг хундагатайгаа ууж барсны хойно дахин хэчнээн олон ууваас төчнөөн удаа дээрх үйл давтагдана. Тэнд хоол унд тун элбэг дэлбэг бөгөөд түүнийг та бүхэн нэгэнт итгэх тул энэ тухай юу ч үл өгүүлсүгэй. Энд эхнэргүй ноёд баатар эрс нэг ч үгүй. Тэнд тэд цөм эхнэрийн хамт зоог хүртэх бөлгөө.

	Бүгдийг идэж барсны хойно ширээгээ хурааж янзлах ба залгаад их хааны ордноо их хаан ба түүний зочдын өмнө олон алиач ба бүжигчин хүн ирж эрдэм чадлаа үзүүлэх бөгөөд их хааныг баясахад бүх хүн хөгжилдөн цэнгэнэ. Энэ бүгд дөнгөж дуусмагц бүгдээр гэр гэрийн зүг таран одмуй». (Марко Поло. 100-101 дүгээр тал)

	 


ЭЛЧИНД ГАРАХ ЁС

	 

	Төрийн ёслолын нэгэн чухал хэсэг нь элчин болох элчдийг хүлээж авах ёс ажээ. Энэ тухай сурвалж баримтад дараахыг өгүүлнэ. Энэ бол 1221 онд монголд ирсэн нангиад элчийн тэмдэглэлд гарч буй зүйл юм. «Татар элчинд гарагсдаа (Шиуан Чай) зарлигийн түшмэл гэнэ. Хаан эзнээс эсвэл Го вангийн дэргэдээс ирэгсдийг өнгөрсөн газруудын жею-сянь хийгээд цэргийн түрүүчүүд бүр хүндэтгэн үзнэ. Түүний түшмэлийн их багыг асуухгүйгээр дан сацуу болохыг эс дамжилдана. Ирэгсэд сард зэвсгийн үүдээр өнгөрч жею сяний тэнхимийн дээд суудалд сууна. Тайшү түшмэл биеэр дүүрэгт сөгдөн тосож аваад алжаалыг сэргээмой. Шар тэнхимд өнжүүлэн хэнгэрэг дэлдэн бишгүүр үлээж тэг хийр босгож дууч охидоор хөгжим үүсгүүлж дүүрэгт угтах ба хүргэн одмуй. Морилон ирсэн хамт дагагсдад ч хүртэл сольж болмуй. Үүнийг Бо (өртөө)-ийн морь унамой хэмээдэг. Бас ч эртний өртөөлөн явах чанартай юм буюу. Орчин элч нар тэдний го вангийн дэргэд хүрэхүйд золголцох ёслол нь их дөхөм бөгөөд үг яриа нь маш асвар. Бас таны их Сүн улсын хаан сайн зайсан сайн гэж хэлдэг юм» гэжээ.

	 


БАГШИЙГ ШҮТЭХ ЁС

	 

	Эртний монголчуудын хүлээж хүндлэх ёсны дотор багш хаад ихсийг дээдлэх заншил чухал байр эзэлж байв. Улсын эзэн хаанаас авхуулаад элдэв ноёд түшмэл эгэл ард хүртэл бичиг удирдах багшийг ихэд шүтдэг байжээ. Ялангуяа Юань улсын үед бурхан шашныг эрхэмлэх болсноос дээд багшийг шүтэх ёс дэлгэрэв. Тухайлбал Монгол гүрний их хаад улсын багшийн залах, шүтэх, шагнах нарийн журмыг сахидаг байв. Жишээлбэл: Хубилай хаанаас буулгасан «сувдын зарлигт» өгүүлсэн нь: «Дээд багшийн гурван эрдэнийн авралаар тэнгэрээс заяасан эзэн Чингис хаан ба их Мөнх хааны буянаар бурхан номын тусад Хубилай миний зарлиг:... Урьд нэгэнтээ дээд багш дор шар алт хийгээд сувд шигтгэсэн орхимж, олон зүйлийн эрдэнэсийн чимэг бүхий бурхны суварга, хувцас хунар ламын малгай, гутал, олбог суудал зэргийг өргөсөн ба эд хэрэглэлийн зүйл: алтан шүхэр, алтан суудал, мөнгөн хундага, сувд эрдэнэ шигтгэсэн бариултай эрдэнийн сэлэм зэрэг бас алт нэг их хэсэг, мөнгөн дөрвөн их хэсэг, тэмээ луус мордоход алтан эмээл хазаартай зэргийг олгон өгсөн билээ» гэсэн байна.

	Мөн өөр нэг зарлигт: «Төр бүрийн хаад эхний үйлээ үүсгэхэд эрхбиш дэлхий дахинаа мэдэгдэх авай. Гагцхүү баруун тангадад зарлиг буулгахдаа зарлигийг бичгээ хөхөөр зурж бичээд, цагаан цалманаар хатгаж сувдаар торлон, эзний тамгын газарт шүр таныг хэрэглэж элчнээр түүний улсад хүргэж, улсын багшийн өргөөний хананд өлгөдөг ажээ» гэсэн байна. Ийнхүү дээд лам нарыг хүндэтгэн шүтэх ёс Юань улсын үед нэлээд дэлгэрч аливаа ном бичиг үзэх багшийг дагалдан суралцахад багш шавь байх эрхэм заншил тогтжээ. Багшийг эс хүндэтгэсэн, үл тоомсорловол шийтгэдэг заншил хүртэл байжээ. «Шавь хүн багшаас сурахдаа юуны өмнө хонь архины бэлэг бариад мөргөж ёслох бөгөөд өдөр болгон багшдаа учрахад бас мөргөл хэрэгтэй. Үсэг бичигт боловсорсон хойно багшийн ачийг хариулахаар саарал морь, цагаан хувцсыг бөс буюу торгоор хийж болох нь баян үгээгүйн хэрээр болох бөгөөд тогтсон тоогүй. Эгэл ард үсэг бичигтэй бол ноёдыг дагаж яваад энгийн ардаас дээгүүр нэг зэрэгт хүрэхийн тулд монголчуудын дунд багш хүн их л хүндэтгэлтэй. Хууль журмын тогтоосноор бол багш хүнийг гутааж доромжлогсод нь багшид нэг мориор торгууль өгөх ёстой» байжээ. (Чень Чин Ин. Пагбад хамаа бүхий хэдэн хувь эртний төвөд бичиг тэмдэглэл, «Баруун хойд үндэстний дээд сургууль, эрдэм шинжилгээний сэтгүүл 1988 (I) 79-80 дугаар тал), (Сяо Да Хэн. «Монголын зан суртахууны тэмдэглэл» Богдбаатар биеэр дайлсны тэмдэглэл. ӨМСХХ. 1985. 279 дүгээр тал) 1578 оны хуучин улирлын таван сарын арван тавнаа Содномжамц тэргүүтэн жич дагалт нар Хөхнуурт хүрэлцэн ирэхүйеэ Алтан хаан тэргүүтэн хаад ноёд өвтэгш ихээр угтав. Тэр даруй алтан хаан ба жүнхэн хатан жич баруун гурваны хаад ноёд Содномжамцад бараа болон Чавчаалын сүмд бараалхвай. Алтан хаан тэдүй «Золгохуй шүтээн учралын бэлэг дор таван зуун шижрээр үндсэн эрдэнэ мөнгөн мандал, найман тахилаар чимсэн гучин шижир алтан аяга дор эрдэнэс дүүргэсэн, урьд эс үзэгдсэн сайн торгод, арваад арваад тэргүүлэн таван өнгийн торго зуугаад эрдэнэсээр чимсэн алтан эмээлтэй арван цагаан морин тэргүүтэн, таван мянган эд агуурсан, таван мянган мал адгуусан, ерд нэгэн түмэн бэлгийг өргөн бариад их баясгалангийн хуримаар цэнгэлдсэн ажээ. (Одон. Цагаан гэрийн эмхэтгэл. ӨМСХХ, 1988, 113 дугаар тал).

	Чингэж багшийг шүтэх ёс дэлгэрэн дэлгэрсээр шарын шашин дэлгэрч эхэлсэн XVI зууны үеэс лам багшийг дээдлэх заншил ихэд өргөжин түгжээ. Жишээ нь: 1578 онд Түмдийн Алтан хаан төвөдийн Сономжамц Далай ламыг их хөл болон онц сүрлэгээр угтжээ. Ихэс лам нарыг угтах үдэх энэ ёс дэлгэрсээр монголын богд хувилгаадыг хүндлэх зан үйлийн нэгэн загварыг бий болгожээ.

	 


ТӨРСӨН ӨДРИЙН БАЯР

	 

	Монголын хаад ихсийн төрсөн өдрийн баярыг их л сүрлэг ёслон тэмдэглэдэг байжээ. Энэ тухай Марко Пологийн бичсэн нь: «Татаарууд төрсөн өдрөө тэмдэглэдэг заншилтай. Татаарууд төрсөн өдрийн баяраа шинэ оноо тэмдэглэн өнгөрүүлдгийн нэгэн адил баярлан тэмдэглэдэг.

	Их хаан есөн сарын хорин найманд мэндэлжээ.

	Их хаан төрсөн өдрөө алтан утсаар хээлэн оёсон үзэсгэлэнт сайхан цэмбэн дээл өмсөх ба нэгэн түм хоёр мянган ноёд (жанжин) баатар эрс мөн их хаан нэг адил хувцас өмсөх аж. Хүн бүр том алтан бүс бүсэлдэг. Энэ хувцсыг тэдэнд их хаан бэлэг болгон барьжээ. Харин эрдэнийн чулуу, сувд, тана шигтгэн хээлж оёсон зарим дээл түм гаруй базантийн үнэтэй болно» гэжээ.

	 

	 

	Оршуулах ёс

	 

	Чингисийн удмын бүх хүн эзэн хааныг Алтайн их ууланд оршуулна. Татаарын их хаад хаана ч энэ уулнаас зуун хоногийн газар ч хальсан тэнд авчирч оршуулна. Бас нэг хачин явдал буй нь: Их хаадын шарилыг тэр уул руу аваачиж явахад дөчин хоног орчмын газар дайралдсан хүн бүхнийг их бусад бага ч шарилыг авч явагсад мэсээр алахдаа «Манай эзэнд хойд насанд нь өчиж зүтгэ» гэж хэлнэ. Алагдагсад хойд насандаа эзэнд нь зүтгэнэ гэж үнэхээр итгэдэг. Морьдыг мөн л ингэдэг. Хаан халихаар түүний бүх сайн морийг хойд насанд нь унуулахаар алдаг. Мөнх хаан үхэхээр түүнийг оршуулахаар явсан замд дайралдсан хоёр түм гаруй хүнийг алсан байна. (Марко Поло. 88 дугаар тал)

	Хүн үхвэл сурвалжит хүн байвал аль дуртай газар нууцаар оршуулдаг. Өргөөнийх нь яг голд нь суулгаад, өмнө нь ширээ, таваг дүүрэн мах, айрагтай аяга тавина түүнтэй хамт унагатай гүү, эмээл хазаартай морь булдаг, харин өөр нэг морийг нь идээд, арьсанд нь өвс чихээд хоёр буюу дөрвөн модон дээр дээшхэн тавина. Энэ нь хойд насандаа суух өргөөтэй, сүүг нь сааж тэр ч атугай адуу өсгөж байж болох гүүтэй, унах морьтой байлгах гэсэн хэрэг, харин сүнсийг нь тонилгохоор идсэн морины ясыг шатаадаг. Алт мөнгийг ийнхүү хамт булшилдаг. Түүнийг тээж аваачсан тэргийг хэмхэлдэг, өргөөг нь эвддэг, гурван үе хүртэл хэн ч гэсэн талийгаачийг нь нэрээр нь дуудахыг зүрхэлдэггүй. (Плано Карпини 32 дугаар тал)

	Эзэн хаан үхмэгц шарилд цагаан малгай, цагаан дээл, цагаан гутал өмсгөж, зандан модон авсанд хийгээд авсыг тагласны дараа дөрвөн том алтан цагаригаар бүсэлж хаддаг байжээ. Гурав хоног дараалан өдөр бүр нэг хонь алж түүний шарилын өмнө тахиглан тавьдаг байжээ. Дөрөв дэх хоног дээр нь цагаан эсгий, цагаан хивс, хоргойгоор бүрсэн тэргэнд австай шарилыг ачиж их хоригийн зүг хөдөлдөг байжээ. Өмнө нь шинэ цагаан хувцас өмссөн бөө удган морь унаж хааны хүлгийг хөтлөн явдаг байжээ. Авсыг газарт булж, шарилыг оршуулмагц илүү шороог зайлуулж уг газар дээр түмэн адуу туун хэд хоногийн турш гишгүүлэн хариулдаг байжээ. Тэгж хааны шарил хаана байгааг огт мэдэгдэхгүй болгодог байжээ. Монгол хаад сурвалжтан нар шарилаа бусдад ухуулахгүйн тул булшилсан газрыг машид нууцалж, аливаа шинж тэмдгийг үгүй хийлгэдэг байсан байна. Түүхэн домог ёсоор хааныг оршуулахад ботготой ингэ дагуулан ирж ботгыг эхийн нүдний өмнө алж хамт оршуулдаг байжээ. Дараа жил хааны шарилыг тахих болохын хамт ингийг тэр хавьд авчирч тавихад ботгыг оршуулсан газрыг алзахгүй олж, дээр нь очиж уяран буйлдаг тул түүгээр шарил байгаа газрыг яг олж тайлга хийлгэдэг байжээ. (А. Амар. Монголын товч түүх. Тэргүүн дэвтэр. УБ., 1934. 313-314 дүгээр тал)

	Хаадын шарил «их хоригийг» Бурхан халдуны урианхай нар хариуцан манаж, хамгаалж байсан бөгөөд тэд бусад бүх албанаас чөлөөлөгдөж байв.

	... Хаад ноёд үхвэл хатад нь эмгэнэл илэрхийлж богтаг малгай бэлэглэх ёс байжээ. Гүюгийн үхсэний дараа түүний хатанд Толуйн хатны богтаг хүргүүлж эмгэнэл илэрхийлж байжээ. (Рашид-ад-дин- Сборник т. 21. с. 121-122) Эзэн хааны үхмэгц малгайн орой дахь одон чимэглэлийг даруй авч уй гашуудал болдог.

	 


НАЙМ. ДӨРВӨН ЦАГИЙН ХУРИМ, ЧИНГИСИЙН ТАХИЛГА

	 

	Дундад зууны монголын төрийн ёслолын нэгэн их төрөл нь дөрвөн улирлын тайлга байв. Энэ нь анхандаа Чингис хааны дурсгалд зориулсан тахилгын байдалтай үүссэн бөгөөд угтаа эртний нүүдэлчдийн дөрвөн улирлын онцлог зан үйлээс эх авсан Чингисийн тахилга хэмээгдэн нийтэд алдаршжээ.

	Чингисийн тайлга нь Өгөөдэй хааны үед бий болж улмаар Хубилай хаан түүнийг улам өргөтгөн 1282 оноос эзэн богдын тайлгын дэлгэр журмыг тогтоосон байна. Энэ үеэс эзний 8 цагаан ордныг сахиулах дархдыг байгуулж, тамгын ёслолыг эхлэн явуулжээ. Ингээд 1295 онд Тайлгын яам байгуулагдан, уг ёслолын явдлыг эрхлэх болсон байна. Чингээд тайлгын дүрэм боловсорч, хэвшмэл тайлгыг явуулдаг болов. Энэ тахилыг эрхлэгчид нь Хубилай сэцэн хааны зарлигаар дөчин түмэн монголоос ирүүлсэн таван зууны өрх, тэднийг тэргүүлсэн Тэмүжин суут Чингис хааны есөн өрлөг түшмэдийн ахмад монгол эрхэм сайд чин хичээлт мэргэн тайш хөлөг Боорчи ноёны ахмад хөвүүн ухаант мэргэн Угту-Очир, дэд хүү чин хичээлт мэргэн тайш Өгэлэн, ой билигт хонжин ялгуусан ухаант мэргэн чэрби Угту-Очирын ахмад хөвүүн ухаант мэргэн чэрби Гэрболод, дэд хөвүүн Алхуй мэргэн яруу Барсболодын үр сад хийгээд Чингис хааны нөгөө нэг алдарт өрлөг жалайр овогт гоо юан Мухулайн үртэс болно. Эзэн богдын онгоныг сахисан эдгээр хүмүүсийг «Шар дархад» гэх бөгөөд тэд нь зүүн баруун яамтан хэмээгдэх хоёр аймаг болж байжээ. Баруун яамтанг их тал буюу Богдын дархад гэнэ. Зүүн яамтанг бага тал буюу сүлдний дархад гэдэг. Богдын дархад нь хүлэг Боорчи аймаг, сүлдний дархад нь Мухулай Чинсангийн аймаг гэгддэг байв. Баруун яамтадын дархадын дотор хөлөг Боорчийн үртэс арулад ястай хэрэйд овогтон зонхилох ба зүүн яамтадынх нь Мухулайн залгамчир зайран овогтон голлодог аж. Их бага тал нийлээд найман яамтан болно. Тогтсон дөрвөн цагийн тайлга гэдэг нь «Цагаан түүхэнд» өгүүлснээр: «Хаврын эцэс өөлжин луу сарын хорин нэгнээ Чингис хаан ерэн есөн гүүнүүдээ уяж цагаан сацлаа сацсанаар хаврын цагаан сүргийн хуримыг тэр өдөр үйлдэх, Зуны дундад морин сарын арван зургаанаа ертөнцийн дэлгэр их тоногийг талбиж ерэн есөн цагаагчуудын уураг үрсийг гаргаснаар зуны уураг үрсийн хуримыг тэр өдөр үйлдэх. Намрын эцэс нохой сарын арван хоёрноо унаганы чагт шилбийг эвхсэнээр ногт ширгийн хуримыг тэр өдөр үйлдэх. Өвлийн дундад хулгана сарын шинэдэд Чингис хаан Милагудыг хийснээр өвлийн тасам талбих хуримыг тэр өдөр үйлдэх ажээ» болжээ (Дөрвөн төрийн арван буянт номын цагаан түүх. ӨМАХХ, 1981. 88 дугаар тал) Түүнчлэн дөрвөн цагийн хуримд хожим шашны зан үйлийг давхцуулан үйлдэх болсон байна. Юань улсын цагт буддын шашны монголын дээд ангийн хүрээнд нэлээд дэлгэрч байсан тул дөрвөн цагийн тайлгын зэрэгцээгээр шашны мөргөлийн зан үйл тийн нэмэгджээ. Тэр тухай «Цагаан түүх»-нд бас ингэж өгүүлжээ. «Хаврын тэргүүн хувь сарын арван тавнаа Бурхан багш Магада дор рид хувилгааныг үзүүлэн, шуламсыг дараад хаврын дундад хожир сарын арван тавнаа Очирт сууринаа илтэд туулсан бурхан болтугай. Түүнд нэгэн буян үйлдвээс түг түмэн хувь болохын тул хаврын буяныг тэр хоёр сөр үйлдмүй. Зуны тэргүүн могой сарын нэгэн шинээс найман шинэд хүртэл нэгэн мацаг бариваас түг түмэн хувь болохын тул зуны буяныг тэр сард үйлдэх. Намрын эцэс нохой сарын наймнаас арван таван хүртэл Бурхан багш тэрсүүдийг дарж номхотгожээ. Түүн дор зургаан үсгийг нэгэнтээ уриваас түг түмэн хувь болохын тул намрын буяныг тэр сард үйлдэх. Өвлийн тэргүүн сарын шинэд бурхан багш нирвааны дүр үзүүлжүхүй. Түүн дор нэгэн буяныг уриваас түг түмэн хувь болохын тул өвлийн буяныг тэр сард үйлдэх» хэмээн дөрвөн цагийн буяныг үйлдэхийн учрыг өгүүлсэн байна.

	Иймд эл дөрвөн цагийн тайлгыг бөөгийн болон буддын мөргөл хосолсон ёслол байжээ хэмээн ойлгож болно.

	 

	 

	Чингисийн онгон

	 

	Чингис хааны онгон нь Өвөр монголын Өөртөө засах орны баруун өмнө биед байх Их зуун аймгийн Эзэн хороо хошууны Алтан гандирийн шил дээр сүндэрлэн байдаг. Чингис хааны онгоныг Алтан гандирийн шил дээр байгуулсан тухай ард түмний дунд хэлэлцдэг домог яриа элбэг. «Эрт урьд цагт Чингис хаан Тангадыг дайлахаар аялах зам зуур үүгээр өнгөрөх үед барьсан ташуур нь гэнэт газар (Бор толгойд) унасан гэнэ. Ингээд дагагсад нь тэр дороо ташуурыг нь авч өгөх гэсэнд Чингис хаан «Байг, байз түр бүү ав» гээд ташуураа авхуулсангүйгээр эргэн тойрныг уул усыг ажиглаад «Энэ лав нэг учир бий. Энэ газрыг үзмэгц:

	 

	Этгээд сайхан харагдана

	Эргэх дөрвөн улиралд

	Эгүүрд баян санагдана

	Өл буга бэлчмээр

	Өн шилмэг нутаг байна

	Өвөөлжин шувуу өндөглөмөөр

	Өнгө төвшин газар байна

	Эвдэрсэн төрийг босгомоор

	Түшиг сайхан орон байна

	Энэ бие минь жаргамаар

	Баян сайхан газар байна

	Хоромхон зуур өнгөрөхөд

	Хулсан ташуур минь уначихлаа

	Хурмаст тэнгэрээс надад

	Хувьтай газрыг заагаа юу

	Энэхэн зуур өнгөрөхөд

	Эрдэнийн ташуур минь уначихлаа

	Эцэг тэнгэр надад

	Энх орныг заагаа юу

	Хайрхан бие минь унаад

	Хань нөхдөөсөө салбал

	Харьж буцах замдаа

	Харин энд тавиарай

	Эрдэнийн бие минь унаад

	Эрэлхэг цэргээсээ салбал

	Эргэж буцах замдаа

	Энд үлдээж тавиарай» 

	 

	гэж захисан гэнэ. (Жаргал. Гайхамшигт эртний дурсгал. ӨМАХХ. 1987)

	Сүүлээр нь (1227 оны 8 дүгээр сард) тангадтай байлдаж байгаад Чингис хаан нас баржээ. Тэгээд түшмэд болон жанжин цэргүүд нь түүний чандрыг хасаг тэргэнд тээгээд монгол нутагтаа хүргэхээр түүгээр өнгөрөхөд тэрэгний дугуй нь гэнэт газарт шигдээд таван мориор татуулсан ч хөдөлгөж эс чаджээ. Тэгэхэд Сөнөдийн Гөлөгдэй баатар гэдэг хүн тэрэгний хажууд сөгдөж:

	 

	«Хөх мөнх тэнгэрээс заяагаар төрсөн

	Хөлөг богд эзэн минь

	Хүр их улсаа орхиж одов уу чи?

	Төвшитгөн байгуулсан улс төр чинь

	Төгс заяат хатуу хөвүүд чинь

	Төрсөн их газар ус чинь

	Тэмүжин эзэн чамайг хүлээж байна.

	Ариунаа байгуулсан төр чинь

	Албат олон улс чинь

	Амраг хатад хөвүүд чинь

	Алтан орд харш чинь

	Алс газар байна.

	Удирдан байгуулсан төр чинь

	Учирсан хатад хөвүүд чинь

	Ураг элгэн монгол чинь

	Улс олон иргэн чинь

	Унасан Дэлүүн болдог чинь

	Тэнд байна эзэн минь!

	Хээр азарганы гөхлөөр хийсэн

	Хийр туг сүлд чинь

	Хэнгэрэг бүрээ уриа чинь

	Хэлэх бүгд улс чинь

	Хэрлэнгийн Хөдөө арал чинь

	Тэнд байна эзэн минь!

	Бүтэхийн урьд учирсан

	Бүртгэлжин сэцэн хатан чинь

	Буянт газар нутаг чинь

	Боорчи, Мухулай нөхөд чинь

	Буянт их улс чинь

	Хувилгаанаар учирсан

	Хулан хатан чинь

	Хуур цуур хөхөө дуун чинь

	Хотол бүгд улс чинь

	Хутагт эрхэм газар ус чинь

	Тэнд байна эзэн минь!

	Харагуна (муна) уулыг дулаан гэж

	Харь тангадыг олон гэж

	Хааны охидыг гоо гэж

	Хамаг монголоо мартав уу

	Хайрт эзэн минь!

	Халуун амийг чинь алдавч

	Хамгаалан авч харьяа эзэн минь!

	Хатан Бүртгэлжинд чинь үзүүлье

	Хамаг улсад чинь хүргэе!» 

	 

	гэж ерөөтөл тэрэг нь шавраас гарч хөдөлсөн гэнэ.

	Түрүү удаа Чингис хаан үүгээр өнгөрөхдөө энэ газрыг үзээд тоож магтсан бөгөөд энэ удаа чандрыг нь тээсэн хасаг тэрэг нь бас шигдсэн болохоор эдгээр (явдлыг дурсган Чингис хааны онгоныг тус газар байгуулж тахисан гэнэ.) Чингис хаан 1227 оны билгийн улирлын 8 дугаар сарын 18 буюу аргын тооллын 9 сард Ганьжу мужийн Чинсүй сяны шижиянд хальжээ.

	Энэ нь эхэндээ найман эсгий гэр байсан болохоор «Ерөнхий шүтээний найман цагаан гэр» гэж алдаршжээ. Бас зарим нь хэлэхдээ энд Чингис хааны чандрыг оршуулсан биш харин эн их улсдаа тунхаг зарлаж өмссөн оймс, өргөө гэр өрөөсөн оймсыг нь энд онголоод үнэн чандрыг нь төрсөн нутагт нь Бурхан Халдун ууланд оршуулсан гэдэг. Заримууд нь Алтай уулын ард Хэнтий уулын өмнө Их Өтөг нэрт газар оршуулсан гэдэг. Юу болсон ч Алтан Гандарийн шил дээр Чингис хааны онгон эрт дээдээс уламжлагдсан үеийн үед тахигдсаар иржээ. Чингисийн тахилгад уншдаг нэгэн магтаал болох «Алтан ордны өчиг» хэмээх судрыг энд сонирхуулъя.

	 

	Тахилгын уншлага шүлэг

	Алтан ордны бага өчиг

	 

	Дээр тэнгэрийн заяагаар төрөгсөн

	Тэнгэрээс их нэрийг биедээ оршуулсан

	Дэлхий улсын төрийг авсан

	Тэнгэрлэг төрсөн Чингис хаан.

	Суут тэнгэрийн язгуурт

	Суу заль ихт

	Сургаалгүй билигт

	Солбилгүй засагт, 

	Суут төрсөн Чингис хаан!

	Тэмүүжинбаатар нэрт

	Дөрвөн эрдэнийн хатант

	Дөрвөн хүдэр дүүт

	Дөрвөн хүлү хөвгүүнт

	Дэлхий улсын эзэн болсон

	Чингис хаан!

	Одтон тэнгэртээс заяагаар үүдсэн

	Онон мөрний Дэлүүн болдогт төрсөн

	Он хааны төрийг авсан

	Олон Хэрэйдэйг эзлэн мэдсэн

	Ордос түмнээ төвлөн суусан

	Олон улсын эзэн болсон

	Чингис хаан!

	Бүтэхийн урьд учрагсан

	Бүртгэлжин их сэцэн хатант

	Богд эзэн цолт

	Боржигин алтан урагт

	Боорч Мухулай нөхөрт

	Бүх дэлхийн эзэн болсон

	Чингис хаан!

	Хувилгаадаар учрагсан

	Хулан сэцэн хатант

	Хуур цуур хөг дуунт

	Хорчин давсан есөн өрлөгүүд нөхдөт

	Хотол бүгдийн эзэн бологсон

	Хэрлүн мөрний хөдөө арлан хаан суугсан

	Гэм сэмгүй их нэрсийг биедээн оршуулсан

	Хэлэг бүгдийг хураасан

	Гэгээн билигт төрсөн

	Чингис хаан!

	Наран сарны хэлбэр төрсөн

	Наймны даян хааны төрийг авсан

	Нармай их улсын эзэн болсон

	Насан бүр өлзийтэй төрсөн

	Чингис хаан!

	Түг түмнээн тэргүүлэн явж

	Туул мөрний гурван улху (улухай-олугай)

	Дэвсэх саглагар модны иругор (ёргоор)

	Туг бүрээгээ босгон сууж

	Тугч болсон Жалайрын Гоо Мухулайдсан бариулсан

	Чингис хаан!

	Гуа довоныг даван явж

	Гурван Мэргэд Тайчуудын гулар (гулер) болгож

	Хутагт их нэр цолыг биедээн оршуулсан

	Хойд алтан урагтаа

	Харшгүй их нэр цолыг биедээ оршуулсан

	Чингис хаан!

	Хангай ханыг өлгийлэн (явж)

	Халбуу тамгыг ханцуйлан явж

	Харь дайсныг алан талан явж

	Хамаг улсаа тэргүүлэн явж

	Хатан цэргүүдээ баясгалан явж

	Алдарших их нэр цолыг биедээ оршуулсан

	Чингис хаан!

	Алтай ханыг арлан явж

	Албат улсаа тэргүүлэн явж

	Атаатан дайсныг алан талан явж

	Алдарших нэр цолыг биедээ оршуулсан

	Чингис хаан!

	Товхон ханыг арлан явж

	Товцог тарганыг унан явж

	Томогт начинаа талбин явж

	Тогмог дайсныг тойндоо оруулж

	Тугч бүрээт цэрэгт төрсөн

	Чингис хаан!

	Сайр Тарвагатайг зулан явж

	Сартуулын Жалтлжан султан хааны

	Төрийг аван явж

	Салбар шонхрыг хөтлөн явж

	Санасан гөрөөснийг бариулан явж

	Салгаж хөвүүндээн эзлүүлэн илгээсэн

	Чингис хаан!

	Шунхайлан ханыг арлан явж

	Сэрвэгэлт улсыг тойндоон оруулж

	Шил сайт андыг унан явж

	Сартуул улсын төрийг аван явж

	Симэсгэлээс тэргүүлэн албаныг авсан

	Чингис хаан!

	Өлгэ газар аялан явж

	Өчүүхүд онгодыг эрх дороон оруулж

	Өүлэн үжин эх юугаан эзлүүлэн илгээсэн

	Өлзийт төрсөн

	Чингис хаан!

	Муна ханыг арлан явж

	Монгол улсаа тэргүүлэн явж

	Тангад улсыг тойндоо оруулж

	Шударгүу хааныг шилгэ гаргаж

	Гүрвэлжин гуаг биедээн оршуулсан

	Чингис хаан!

	 

	Түүнчлэн Чингистэй холбогдол бүхий дурсгал, онгон шүтээнтэй газар монгол овогтны нутагт цөөнгүй байна. Жишээлбэл: Ар Монгол, буриадад Чингисийн дурсгалын нутаг олон бий. Түүний зарим нь язгуурынх, зарим нь ирмэл зүйл байна. Ийм дурсгалын нэг нь хар сүлд болно. Чингис хааны онгон зарим шүтээн Монгол орон Манж Чин улсын ноёрхлоос ангижирч тусгаар тогтнолоо олсон үед (1910 хэдэн онд) Ар Монголын нийслэл Их Хүрээнд залагдан иржээ. Богд гэгээний засгийн газрын хүсэлт, Ордос монголчуудын санаачилгаар Чингисийн бие, сүлд тугийг Ордосын Их зуугийн чуулганы ван Чагдарсүрэн Ордос засгийн асрын хүү Төгсжаргал нарын зэрэг хүмүүс Олноогийн 3 дугаар оны 9 сарын 29-нд Хүрээнд залан авчирч тахиулснаар Чингисийн хар сүлд монгол газар ирсэн нь одоо Төв Музейд хадгалагдаж байна. (УТТ. Ф-А-6, Хн-744. Чингисийн шарил туг зэргийг залж ирүүлэх тухай... Дотоод хэргийг бүгд захиран шийтгэх яамны бичиг)

	 

	 

	Чингисийн туг сүлд, түүнийг тахих ёс

	Есөн хөлт цагаан сүлд

	 

	Монгол улсын төрийн үйлс ариунаар мандан бадрахын бэлгэдэл нь есөн хөлт цагаан сүлднээ шингээжээ. Цагаан сүлд хэмээгч нь цагаан адууны дэл сүүлнээс манжилга (гөхөл) хийсэн хялгасан туг болно. Энэ нь голдоо нэг том сүлд, түүнээ тойруулсан найман бага тугаас бүрэлддэг тул есөн хөлт цагаан сүлд гэгджээ. Тус сүлдний дээр нь оройдоо алтан шармал төмрөөр урласан галтай гурван үзүүрт ган сэрээтэй, түүний доорх дүгрэг цараас (тавгаас) доош нь цагаан хялгасан гөхлийн наян нэгэн нүхнээс, нарийхан зүссэн ямааны арьсан сураар бэхэлсэн байдаг. Гол сүлдийг тойруулсан найман дагалт сүлдийг нь элч сүлд гэдэг. Элч сүлдийг гол сүлдтэйгээ чагтгалан холбосон байна. Эртний монголын төрийн ёсонд есөн хөлт цагаан сүлдээ босгож хаанаа ширээнд залдаг заншилтай байв.

	Мөн нэгэн гол сүлдээ тойруулан найман хөлийг нь орлуулан найман цагаан дарцаг босгох буюу түүндээ товчлон найман хэл унжуулах нь бас байв. Цагаан сүлдийг голчлон энхжиний үйлд хэрэглэдэг байжээ. Цагаан сүлдний оройн гурван дөлт гал хийгээд нар сар нь мөнхжиний утгатай юм.

	Цагаан сүлдийг ар, өвөр монголын олон хошуунд тахиж байсан бөгөөд БНМАУ-ын нутагт Чингис болон Цагаадай хааны цагаан сүлд хадгалагдан үлдсэний зарим нь Улаанбаатар хот дахь Улсын төв музейн үзмэрт буй. Үүнээс Эрдэнэ зуу хийдийн тэнд байсан Чингисийн цагаан сүлдний тухай сонирхуулбал: Эрдэнэ зуугийн өмнө Баруун хүрээ гэж бий. Тэнд жижгэвтэрхэн модон байшинд хадаг яндар болсон цагаан үстэй туг байв. Уул тугийн дөрвөн талаас нь төмөр гинжээр дугуйтай төмөр онгиноос аргамжсан байв. Хадаг яндар дээгүүр сэрээний гурван үзүүр цухуйж байв. Тэр тугийн дэргэд нэг дун бүрээ байдаг байж. Түүнийг Чингисийн цэргийн бүрээ гэдэг. Лам нар нь ном уншиж тугаа тахидаг байжээ. Мөн Цагаадайн цагаан сүлдийг Халхын Засагт Хан аймгийн Лу жанжин гүний хошуу буюу одоогийн Увс аймгийн Өндөрхангай сумын нутагт Хан Хөхий уулын өвөрт хадгалан их наадам наадаж тахидаг байжээ. Тэр цагаан сүлдийг хадгалдаг тусгай үе залгамжилсан тугчин хүмүүс байв.

	 


Чингисийн туг сүлдийг Ар Монголд тахиж байсан нь

	 

	Төрийн цагаан сүлдний тайлга

	 

	Ар Монголын нутгийн баруун хойд хэсэгт эртний алдарт 33 Хан Хөхий гэдэг уул бий. Тэр уулын өвөрт намар цагт цагаан сүлдийг цэнгэдэг (тайдаг) байв. Цагаан сүлдийг үе улируулан хадгалж ирсэн тугчин гэж байжээ. Хамгийн сүүлчийн тугчин Тэнгэр овогтой Мөнх далай гэдэг хүн байгаад нас баржээ. Энэхүү Мөнхдалай нь 11 үеийн тугчин бөгөөд түүний дээдэс нь тэнгэрийн (Өндөр цагаан) Билэгт, Билгүүн, сайх Мөнхдалайн хүү нь Цоодорж гэдэг хүн буй зэрэг хүмүүс буй. Мөнхдалай нь Халхын Засагт Хан аймгийн Илжигэн халхын дээд овог гүн Гүнзэнхатанбаатар ноёны үеэс цагаан сүлдийг хадгалж ирсэн бөгөөд уг цагаан сүлдийг дээр үед Хар хорин хавиас авч тийш нүүлгэсэн ажээ.

	 

	Тахилга нь:

	 

	«Цагаан туг»-ийг тугчийн гэрийн хажууд барьсан сүлдний гэр гэгч тусгай гэрийн үүдэнд гадаа тавцан ширээнд байрлуулж хадгалдаг, өглөө бүр шинэ цайны дээжээр тахил өргөж, мөн гэрт зул мандаадаг заншилтай явжээ. Сүлдний гэрийг хошуунаас тусгайлан бэлтгэж өгдөг байжээ. Тугаа гурван жилд нэг удаа тахиж ёсолдог, тахилгын ёслолд тухайн хошуу нутгийнхны зэрэгцээ хөрш зэргэлдээх нутгаас хотгойд, сартуул, дөрвөд, баяд, урианхай нар ирдэг, бөх барилдаж, морь уралдах, мөн нум сум харвах зэрэгцээгээр олон хүн оролцсон томоохон баяр цэнгэлийн байдалтай болж өнгөрдөг байсан ажээ. 1895 онд болсон туг тахилгын ёслолд харь хошуу нутгаас зочин гийчин ирснийг оросын жуулч тэмдэглэхдээ: баяр цэнгээнд хар малгай, улаан гуталтай баячууд, бас сартуул нар ч нэлээд тоогоор хүрэлцэн ирсэн байв гэхчлэн өгүүлсэн үзэгдэнэ. Ирэх зочдыг хийдийн дацангууд хуваарилан авч тэдэнд зориулсан том бага гэр, майхан тэргүүтнийг тахилга үйлдэх газарт бэлтгэдэг журамтай байжээ. Тахилгын ёслолыг ихэнхдээ нэг газарт тухайлбал, «Шонгийн хоолой» хэмээх газарт голдуу гүйцэтгэдэг байсан бололтой. Луу гүний хүрээнээс баруун тийш 8 мод газарт уг тахилга болж байсныг Д. А. Клеменц дурджээ. Энэ бол «сүлд цэнгээн»-ийг байнга үйлдэж байсан дээр өгүүлсэн газар мөн болов уу. Мөн хааяа тахилгыг өөр газарт сольж хийж байсан мэдээ ч байна. Жишээ нь: нутгийн ахмад хүмүүсийн сайн мэдэхээр 1908 оны ёслолыг Чигтийн голын Наран хэмээх газар нэг удаа ёсолж тэмдэглэсэн гэх ажээ.

	«Сүлд цэнгэх» ёслолын хамгийн сонирхолтой хэсэг нь туг сүлдийг тахилгын газарт залж авчрах, тахилгын газраа тугчийнд буцааж хүргэх зэрэг гол ёслолыг удирдаж гүйцэтгэх хүмүүсийн бүрэлдэхүүн тэдний унах морьд, өмсөх хувцас ялангуяа туг тахилгын жинхэнэ үетэй холбоотой зан үйл юм. Сүлд тахилгын ёслолыг 32 цагаан хувцастын хэмээгдэх мөн үе хөөж залгамжилдаг, дотроо магнай харвуулч (2 хүн), цэцэд (4 хүн) хошууч (4 хүн) өвдөгч (10 хүн), засуулчин (4 хүн), баатар (4 хүн), живэр сэргээгчин (2 хүн), бүрээч (2 хүн) зэрэг гүйцэтгэх үүргээрээ тодорхой зэрэг дэвийн ялгаатай бүгд гучин хоёр тооны эр гардан хийдэг байжээ. Энэ 32 цагаан хувцастан нарыг Чингис хааны дотнын 32 баатрыг төлөөлсөн хүмүүс гэж үзэх бөгөөд хулгай хийсэн, худал хэлсэн зэрэг ямар нэг хэрэг хийсэн хүн байх эсэхийг нарийн харгалзан сонгодог байжээ.

	«Сүлд цэнгэх» талбайг дүгрэг хэлбэртэй засаж, умардад «Сүлдний» улаан хөлтрөгтэй өргөөгөө барьж, үүний гадна хоёр хатавчинд нь хос хус мод түгжиж, тэдгээрийн хооронд туг-сүлд байрлуулах тусгай тавцан ширээ байдаг байна. Ширээний өмнө талд сүлдний тахилгад зориулж тусгай том тэвш тавагт адууны чанасан мах овоолдог ажээ. Мөн сүлдний өргөөний үүдний баруун урд талд тугчийн суух сандал, олбог, жижиг ширээ байрлуулдаг. Сүлдний гэрийн баруун, зүүн жигүүр чанх урд талаар сүлдний тангараг унших хүн болон талбайн голд 32 цагаан хувцастан нараа суулгах цагаан эсгийнүүд дүгрэглүүлэн дэвсэж, түүний гадуур холхон зайнд хошуу ноён, түшмэд, лам нар, ноёдын авхай, жирийн ардууд суух асар, майхан гэр тэргүүтнийг тойруулан барьдаг ажээ.

	Тахилгын өргөө тугчийнхаас туг-сүлдээ тахилгын газарт залж авчрахаар 32 эрчүүд одох бөгөөд тэд хүн нэг бүр дайны хөө хуяг хэлбэрийн цагаан хувцас өмсөж, цагаан зүсмийн морьд унаж, нум сум саадгаа агсаж жинхэнэ аян дайнд мордож байгаа дүртэй явдаг байна. Эрчүүдийн унах цагаан морьдын зүсийг ч хүртэл хар нүдтэй, хөх туурайтай, гоо бие цогцостой жинхэнэ цагаан зүсмийн морьд байх ёстой гэхчлэн бүр нарийн сонгож тохируулахыг хичээдэг байсан гэнэ.

	Тугаа тугч морин дээр авч явах ёстой бөгөөд түүний унах морь бас ч цагаан зүсмийн, түүнийг хошуу ноёны адуун сүргийн дотроос барьж ирдэг байна. Тугаа тугч морин дээр зөв талдаа, эмээлийн урд бүүргээс өлгөж тогтоосон тусгай хулсан бортогонд ишээр нь суурилуулан барьж, тахилгын газар луу явахад 32 цагаан хувцастан түүнийг дагалддаг байна. Тэднийг тахилгын газарт хүрэх замд тусгай хэдэн хүн угтан авч ёслолын өвөрмөц хоол хонин боодгоор дайлж ёслох бөгөөд бас зам гудаст туг-сүлдээ гурвантаа саатан зогсоож, 32 цагаан хувцастан нар түүнийг тойрч их дуугаар хашхиралдан давхилддаг заншилтай байжээ. «Хонин боодог»-оор дайлах замын энэ ёслолоо «Дагшаа хийх» хэмээн нэрлэдэг бөгөөд амсаж ёсолсны дараагаар уг хоолоо тугчийн гэрт хүргүүлдэг уламжлалтай юм.

	Туг сүлдээ тахилгын талбайд орж ирмэгц хошуу ноён угтан босож, туг залж яваа тугчийн морины жолооноос барьж, сунгаж дэвсэн цагаан эсгийнүүд дээгүүр хөтлөн явж сүлдний өргөөний үүдэнд буулгана. Тугаа морин дээрээс авч, гэрийн үүдэнд засаж тавьсан ширээнд хатгаж байрлуултал ноён зогсож хүндэтгэдэг ёстой байна. Үүний дараа тугч, бусад дагалдан явагсад суудлаа эзлэхэд тахилгын ёслолоо эхэлдэг ажээ.

	Тахилгын эхэнд «сүлдний өчиг тангараг» уншиж, дараа нь «тунаг амсуулах», «живэр түгээх» зэрэг ёслол болдог байжээ. Сүлдний тангараг унших хүн гэзэгнээсээ хадаг уясан байхын зэрэгцээ гартаа заавал хадаг барьж тангаргаа уншина. Тахилган махан зоог хуваахад тангараг уншсан хүнд адууны өвчиж чанасан толгой зориулж тавьдаг гэх ажээ.

	Гурван жил болж туг сүлдээ тахихдаа түүний живэр үсийг сольж, сэргээдэг тогтсон уламжлалтай ажээ. Шинээр солих тугийн живэр үсийг маш том савтай айрагт угаадаг, тэр живэр угаасан айраг нь ёслол хүндэтгэлийн өвөрмөц ундаа болдог байна. Өөрөөр хэлбэл, тугийн живрийг ариутгаж дээжилсэн савтаа чигээ айргаа «тунаг» хэмээн хүндэтгэн нэрлэж, түүнийг эрхэм идээнд тооцдог сонин уламжлал буй болжээ. Уг савтай айргаас тахилгад оролцож байгаа хүн бүхэнд амсуулдаг заншилтай байсан бөгөөд үүнийгээ ийнхүү «тунаг амсуулах» хэмээдэг байжээ. Энэ савтай тунаг-айргийг туг-сүлдний өмнөх тахилгын махан дээж шүүстэй зэргэд тавьж, барилдахаар гарсан бөхчүүд, мөн хурдан морины хүүхдүүд уралдааны газар явах бүр түүнээс амсдаг туг-сүлднээсээ адис авдаг заншилтай ажээ. Нөгөө нэг сонирхолтой зан үйл бол «живэр түгээх» ёслол юм. Туг-сүлдний хуучин живэр үсийг «тунаг амсуулах»-ын нэгэн адил тахилгад хүрч ирсэн хүн бүхэнд хүртээн тараадаг байна. Тугийн живэр үсийг хошууны ноён адуун сүрэгт есөн цагаан гүүний дэл, сүүлнээс дээжлэн авч зөвхөн живэр хэмээх тусгай хүмүүс л сольдог эрхтэй ажээ. Тугийн живэр үсний дотор голд нь бяцхан бөс цагаан хавтганд Чингисийн төрийн сүлд гэгч зүйл байсан гэх бөгөөд түүнийг онгойлгож үзэх нь хатуу цээртэй байсан ажээ. Гэхдээ зарим живэрч нар тэр «сүлд» гэгчийг үзсэн удаа буй гэх ба сэлэм барьсан морьтой хүний дүрс (зураг) байсан энэ нь Чингис хааны сүлд хийморь «лундаа» юм хэмээн ярьцгаадаг байжээ.

	Дээрх ёслолын дараагаар туг-сүлдний тахилгын махан зоог шүүсээ бүх хүнд түгээж, хамгийн түрүүнд тугч, сүлдний тангараг уншигч, 32 цагаан хувцастан нарт хүртээж, удаа нь хошуу ноён, бусад түшмэд тахилгад оролцогчдод өгдөг дэс дараалалтай байжээ. Мөн тахилгын үед түүнд оролцогчид туг-сүлдэнд адислан мөргөж идэж уух болон элдэв эд юмс тэргүүтнээр өргөл барьж дэргэд нь тавьдаг заншилтай байжээ. Бас жирийн үед хүн өвдөхөд «сүлд»-энд даатгаж, өргөл барьцаа аваачиж тавих удаа ч бишгүйдээ байсан байна. Сүлд-цэнгээнд бас лам нар оролцож тусгайлан уншлага уншдаг байсныг оросын жуулч тэмдэглэжээ.

	Туг-сүлдний жинхэнэ тахилгын дараагаар бөх барилдах, морь уралдах зэргээр жирийн цэнгээн наадам үргэлжлэх ба тахилгын ёслол дуусмагц тугаа мөн л 32 эр тугчийнд хүргэж өгдөг байна. Туг-сүлдээ буцааж хүргэх үедээ түүнийг залж авчрахдаа гүйцэтгэдэг, туг-сүлдээ гурвантаа саатуулан зогсоож тойрч давхилдан хурайлах, хээрийн ёслолын хоол болох хонин боодгоор дайлж хүндэтгэх зэрэг зан үйлээ давтан үйлддэг байна. Сүлд цэнгэх үед хорио цээртэй байсан зүйл гэвэл туг сүлдээ ноёдын авхай нарт харуулдаггүй, тэдний асар нь үргэлж урдуураа хөшигтэй, хэрэв авхай нар туг-сүлдийг харвал ухаан алдаж ойчдог гэж ярьдаг байсан гэнэ. Мөн баяр-цэнгээний үед «ташуурч» гэж тусгай хүмүүс томилогдон наадамчдыг зохицуулж, согтуу хөлчүү хүнийг тахилгын газарт оруулахыг хатуу хориглон, ямар нэг тохиолдлоор ийм явдал гарвал тухайн хүнийг тамгын газарт хүргүүлдэг ч журамтай байсан буй.

	Туг-сүлдтэй холбоотой өөр нэг сонин ёс бол хэрэв тугчийнхыг нүүдэллэн явахуйд аль нэг хүн зам зуурт дайралдвал мориноосоо бууж адис аваад холдсон хойно нь мордож явдаг заншилтай байсан ажээ.

	Чингисийн Тугийн сүм гэж Дорнод аймгийн Булган сум буюу хуучин Сэцэн хан аймгийн Чин Ачит вангийн хошууны нутагт Туг нэртэй бяцхан уул буй. Тэнд урьд Чингисийн тугийн сүм гэдэг байжээ Тус сүм нь тахилгын сүм байж. Тэр сүмд 20-30 орчим лам сууж сүлдээ тахидаг байжээ. Эл сүмийн дотор Чингис хааны баримлыг хийн түүнд шар торгон дээлтэй бүсгүй хүн үйлчилж байгаагаар дүрсэлжээ. Үүнийг Чингисийн охин гэдэг. Мөн тэнд арван зургаан баатрын дүрийг бүтээн байрлуулсны дээр үүдэнд нь дөрвөн зүгийн дөрвөн хаан сөгдөн мөргөж байгаа байдлаар үйлджээ. Их сүмийн орой дээр Чингисийн туг гэж орой дээрээ гурван үзүүрт сэрээтэй гуулиар үйлдсэн тугийн дүрс гарган эргэн тойронд нь 8 хэл унжуулан бүслүүрт нь цас толь хийжээ. Мөн сүмийн дотор унаганы арьсыг нэгийг нь хөндлөнгөөр бөгтрөн 8 хөлийн туурайг унжуулан арьсан далбаан дээрээ нум сум, шувууны дүрс гарган зурсан байжээ. Нэгэнт дурдсан сүм нь тахилгын сүм тул дорно зүг аян дайн цэргийн албанд явах хүн заавал мөргөж явдаг байлаа. Энэ туг нь Чингисийн цэргийн хар сүлдний нэг хувилбар нь мөн ажээ.

	 

	 

	Есөн хөлт цагаан тугийг Өвөр Монголд тахиж байсан нь

	 

	Монголын хаант улсын есөн хөлт цагаан туг бол Чингис хаан биеэрээ босгосон улсын сүлд туг мөн. Иймээс тус цагаан тугийг Ордос хүн цагаан сүлд гэдэг. Энэ тугийг үүшин хошууны Нарийн гол хэмээх газарт цахар харьяаныхан тахиж байжээ. Энэ сүлдний очир залмын доорх цараас цагаан буюу шарга азарганы гөхлөөр наян нэгэн билгүүнд тасмаар зуугуулж сагсайлган хийгээд шилбэ оруулжээ. Шилбээс нь найман элч сүлдээр чагтлан бат тогтоон босгож байжээ.

	Иймээс найман элч сүлд болон өөрийнх нь шилбэтэй нь нийлэн есөн хөлтэй болдог тул есөн хөлт цагаан туг гэдэг. Урьд цагт ханат гэртээ залан саатуулж цагаан тугийн дээд хишгээ тооноороо гаргачхаад тахиж байжээ. Тус цамын сүлдийг цахар хорооны янгууд нар эхлэн тахиж байжээ. Янгууд бол тусгайлан туг сүлдийг жил бүрийн найман сарын арван гурван (Ордосын тоолол)-д ихээр тахиж гурван жил дээрээ их тахилга хийдэг. Гурван жилийн тахилгыг хонин зулам сар тахидаг.

	Урьд есөн хөлт цагаан сүлдний тахилгыг өвтэгш ихээр хийж байжээ. Түүнчлэн сүлдний тайлга хийх тусгай дүрэм тогтоол болон албатай байжээ. Гэсэн ч тэдгээр хүмүүс үе улиран тасралгүй эзлэн хамаарч тайлга тахилгыг осолдолгүй хийсээр иржээ. Есөн хөлт цагаан туг «Цагаан сүлдний сан», «Цагаан сүлдний тахилга», «Цагаан сүлдний өчиг» гэж бас байдаг.

	Эдгээрээс эзэн сан буюу Богд Чингис хааны сан олон Монголд ихэд тархжээ.

	(Ордосын зан ааль. С. Нарасун эмхэтгэн найруулав. ОМАХХ, 1989. 326-р тал)


Чингис эзэн Богдын сахиулсан Цагаан сүлдний сан тахилга хийгээд сархад цай саалийн зүйлүүдийг өргөхийн зан ёсны төгс оршив.

	 

	Нэг.

	Алины ач бэр их жаргаланг аваад

	Огоотон нэгэн агшинд алгуулагч

	Ариун эрдэнийн дээд Богдын

	Энхжэрэлгүй очирт хөлийн өлмийд

	Сөгдөн мөргөмүй.

	Умаа хун! хэмээн дөрвөнтөө

	Лам дор мөргөмүй.

	Бурхан дор мөргөмүй.

	Ном дор мөргөмүй

	Бурхан хувраг дор мөргөмүй

	Алтан сүлд хэмээн нэрэлэгсэн

	Ямарваа бэрх шуламсын дайсныг дарагсан

	Хараа ихт цагаан сүлд яарам.

	 

	Хоёр.

	Дагай дуунаар дуудсан

	Алтан сүлд чам дор тахин мөргөмүй.

	Залам очирт жадаа барин чилигэлэгсэн

	Залуу царай нүүр дор заагдсан

	Үсээ сэрвийлгэсэн залуу

	Богд цагаан сүлд чам дор тахин мөргөмүй.

	Нүүр дороо мөнгөн нүдэт

	Нууцын үйлсийг нэгээхэн бээр үл мэдэгч

	Нүүр дороо тойрон чимэгт

	Богд цагаан сүлд чам дор тахин мөргөмүй.

	Сүлдэр их хүчитийн тулд

	Сүмбэр уулын оргил дээр

	Сударсадын хаан хурмаст тэнгэр өмнөө сөгтгүүлсэн

	Богд цагаан сүлд чам дор тахин мөргөмүй.

	Сааралгүй зоригт эзэн тулад

	Сансар дор явагч амьтан

	Самуу муу их тулд

	Сахисугай хэмээсэн

	Богд цагаан сүлд чам дор тахин мөргөмүй.

	Өөр өөрийн шумнас дайсан олны тулд

	Олон рид хувилгааныг хувилгаж

	Илүү дутуу шумнас дайсны цэргүүдийг унагаан

	Сайтар хядагч богд цагаан сүлд чам дор тахин мөргөмүй

	 

	Гурав.

	Мэдэлгүй зоригтын тулд

	Мянган бээр нүдээ гилэглэн харж

	Мөнгүй олон шумнасын цэргүүдийг

	Хөл доороо мөлхүүлэн гишгүүлсэн

	Богд цагаан сүлд чам дор тахин мөргөмүй.

	Догшин их хүчитийн тулд

	Тонгорог жадаа барин гилэглэж

	Түг түмэн цэргүүдийн тэргүүнийг огтлон

	Монцоглон зүүсэн цагаан сүлд чам дор тахин мөргөмүй

	Олон зовлонтой амьтныг

	Өршөөн сахихуйн тулд

	Олон рид хувилгааныг гаргаж

	Өршөөн сахигч богд цагаан сүлд чам дор мөргөмүй

	Зарлиг болон яваад

	Зальхай муу буруу явдалтныг

	Эзлэнхэн дарагч

	Богд цагаан сүлд чам дор мөргөмүй.

	Богд сүлдний зарлигаар үл явагч

	Бүхий ном дор үл орогч

	Буруу муу омогтныг доройтуулан дарагч

	Богд цагаан сүлд чам дор тахин мөргөмүй.

	Эдүгээ шашин төрийн

	Этгээд муу үйлдэгч гэмтэн олон болов

	Эрдэмтэн гойд цөөтөв

	Энх төрийн шашныг амаржуулагч

	Богд цагаан сүлд чам дор тахин мөргөмүй.

	Хамаг дайсныг үнсэн товрог болгон хядагч

	Догшин их хүчит

	Богд цагаан сүлд чам дор тахин мөргөмүй.

	Үзэл ядуу хар зүрхтний омгийг доройтуулан дарагч

	Богд цагаан сүлд чам дор тахин мөргөмүй.

	Тустай сайдын дүрмийг хийморийг мандуулагч

	Богд үүнийг өдрийн нэгэнтээ тахин чадваас

	Өвчингүй эрүүл энхээр жаргаж

	Зудгүй зун намраар жаргаж

	Үүнийг оны нэгэнтээ тахин чадваас

	Уурлат дайсан хулгай дээрэм

	Мянган бээрийн газар буруудаж

	Хамаг амьтныг харанхуй тэнгэрээс

	Гаргахуйн тулд

	Хамаг номуудаар хариулан дарагч

	Гайхамшигт шидэт Богд цагаан сүлд чам дор тахин мөргөмүй.

	Хямрах тэмцэлдэхгүйг амаржуулагч

	Хэнэлт дайсны шилгэнийг гарган

	Цээртэл хядагч Богд цагаан сүлд чам дор тахин мөргөмүй.

	Ийм нэрт хэмээн амь насаа даатган залбирмуй

	Ер дэлхий улсын эзэн болсон

	Йиртагайн ертөнцийг сахиулсан бологсон

	Ерөнхий улсын эзэн болгосон

	Сүреэ (сур) хийгээд харц албат улс ба хамаг түмнээ хайрлан ивгээн соёрхаа мангалам.

	Энэ мэт элбэрэл эгээхийг хүсвээс

	Одоо бие дээр ерэн есөн тэнгэр

	Тэднээс шүтэхүй дор

	Есүгэй баатраас шүтэхүйд

	Их шүлгэн язгуурт бологсон

	Ертөнцийн эзэн бологсон

	Тэмүжин суут Богдын эгүүтгэсэн

	Дээд тологийн

	Дөрвөлжин цагаан дэвсгэрийн

	Дээр саглагар модны

	Төмрийн хадаасан

	Төрийн түшээ бологсон

	Төвийн их эзэн

	Төрөл төрөгсөд

	Дүү нэр биеийн түшээ бологсон

	Дөчин түмний тэнгэрийн сүлд бологсон

	Ертөнцийн их эзэн бологсон

	Есөн өрлүүд төрийн түшээ бологсон

	Ерөнхий улсын сүлд бологсон

	Есөн хөлт цагаан тугаа босгоод

	Мөнх тэнгэрийн заяагаар эгүүсч

	Монгол улсдаан сүлд болгож

	Мухулай хөлөг чингээр сангас бариулагсан

	Алмас эрдэнийн зүрхэт

	Аху бүх улсын эзэн бологсон

	Алтан сүлд дор тахин мөргөмүй.

	Нармай их улсын эзэн бологсон

	Богд цагаан сүлд дор тахин мөргөмүй

	Нас бүртээ дайсныг доройтуулагч

	Нэмэр их Богд цагаан сүлд дор тахин мөргөмүй.

	Бүрээ уриа ихт

	Боорчи, Мухулай хоёр нөхөрт

	Боловсон болд эрдэнийн зүрхэт

	Богд эзний их цагаан сүлд дор тахин мөргөмүй.

	Хутагт мөнх тэнгэрийн заяагаар үүтэж

	Хотол бүгдийн эзэн болсон

	Хот балгасын эвдэн явахуй дор

	Хутагт өлзийт бологсон

	Богд цагаан сүлд дор тахин мөргөмүй.

	Өндөр их тэнгэрийн заяагаар үүтэж

	Ордос түмнээ төвлөн байгуулсан

	Омогт дайсны эсэргүүцэн явахуй дор

	Олз морийг сүлд чам дор тахин мөргөмүй.

	Онон мөрнийг уруу довтлохуй дор

	Олон улсын эзэн бологсон

	Чингис хаан дор

	Олон дайсныг доройтуулан дарагч

	Оройн эзэн бологсон

	Богд цагаан сүлд чам дор сөгдөн мөргөмүй.

	Бөртэ бүчин (үжин) гурван мэргэдийг дагуулагсан

	Буур хээр, Сэлэнгэ руу довтлохуй дор

	Бүлтрэлгүй үйлдэгч

	Богд эзний цагаан сүлд дор тахин мөргөмүй.

	Сайвар зуун алжаас чинь

	Шудруулан өгөгч

	Сааргүй долоонон аялан явахуй дор

	Садруулан өгөгч

	Богд эзний цагаан сүлд дор тахин мөргөмүй.

	Хар төвөдийг зорин мордогсон дор

	Аргамаг сайт адгуусыг авуулагсан

	Хамаг бүгдийг тодруулан өгөгч

	Хараа ихт цагаан сүлдэнд тахин мөргөмүй

	Дөрвөн түмэн Ойрдыг зорин мордохуй дор

	Түдэлгүй буруулан өгөгч

	Дөчин түмэн тэнгэрийн хүчин агуу нэмж

	Дөчин тэнгэрийн тэргүүн бологсон

	Богд цагаан сүлд дор мөргөмүй.

	Хар уулан дор ханьгүй явахуй дор

	Хатан цэргийг чинь төхөөрөн явагч

	Хараа ихт сүлдийг чинь

	Хадгалан явагч эх гадаад агул агнар чинь мөргөн өчнөм.

	Өндөр уулан дор даван явахуй дор

	Өсвөр цэргийг чинь төхөөрөн явагч

	Өндөр их сүлд дор

	Өмчит агул ач нар чинь мөргөн өчнөм

	Шарга азаргын гөхлөөр холбоо бологсон

	Хэлэх бүгдийн эзэн бологсон

	Хэмгүй олон дайсныг доройтуулан өгөгч

	Гэгээн язгуурт Богд цагаан сүлд дор тахин мөргөмүй.

	Цагаан азаргын гөхлөөр холбоо бологсон

	Хамаг бүгдийн эзэн бологсон

	Хармай бүгдийн оройн чимэг бологсон

	Харьтан дайсныг халилгүй доройтуулагч

	Хараа ихт цагаан сүлд зориг мэдэн ялгатугай.

	Хамаг дайсныг эвэлгэн дарагч

	Хамаг сэхэгсэн зориг тусыг

	Чандмань мэт гүйцэтгэгч

	Хатан хөвүүнийг олз болгогч

	Хамаг улсын гавьяат болгогч

	Хараа ихт цагаан сүлдний

	Зориг мэдэн ялгатугай.

	Өндөр их уул руу довтлохуй дор

	Охин хөвүүний олз бологчийн тулд

	Өөрийн уугул ач нар чинь мөргөн өчнөм.

	Өлзийт цагаан сүлдний

	Зориг мэдэн ялгатугай.

	Хан уугуул ач нар чинь мөргөн өчнөм

	Харгалан овоорч хатгалан явахуй дор

	Ханитан нөхдөд хүнэс ихээхэн заяагч

	Хараа ихт цагийн сүлд

	Зориг мэдэн ялгатугай.

	Энэ богд сүлдний өчиг төгсөв.

	Мангалам.

	 

	Увсангийн тахилга нь

	 

	Ум Аа Хуу! хэмээн дөрвөнтөө

	Богд лам ядам гурван эрдэнэ

	Бодисад арван зүгийн эрхэм ба

	Бурхан багшийн шашин номууд эхлэн

	Бүрэг адаг соёрхож ирэгтүн

	Номуудын биеийн амар агаараасаа

	Номын хүчин төгссөн сүлд нэр

	Номын шашин сахиулсан Өгүлэр нарын

	Дэлгэр орон энд орш.

	Сайны амар агуу их тавцан дор

	Зүйлийн эдийг сангийн үнүд

	Огторгуйг дүүргэн

	Сэцэн хамаг сүлд нарыг тахимуй.

	Заяаны намар сайны зэтгэр

	Гамшиг муу хоёрыг хариул

	Жич бас амь насыг уртатга

	Жил бүр жаргал болтугай.

	Хань нөхөд онц надур хайрла

	Хамаг хишиг буян цөмийг хайрла

	Ханы ёр хэл амыг

	Харам сэтгэл боомдос шилээ

	Харилгүй зорчин агч дайсныг

	Хар зүгийн эрхшээл дор болгогч

	Харь дайсан догшин бүхүйг бүрэлгэ

	Бурхан багшийн шашин номыг тахиж

	Богд сүлд түмэн юугаа тэтгэм

	Тэнгэр хүмүүн өлзий мандор ивгээ

	Тэнсэлгүй мөрийн өлзий хутаг орш

	Мангалам.

	Ерийн сан бөгөөд

	Бурхан ном ба хувраг

	Авралын орон бодь хүртэл итгэмүй.

	Үнсэн гурван эрдэнэ

	Үнэн номын чанар ба

	Үлэмжит сэтгэлээр

	Үзтэл өмнө үлэшгүй харш ба

	Өндөр агуу дэвсгэр

	Үзэсгэлэнгийн тахилын эд

	Үндэсний иш дор

	Өмчлөхүй жаргалан

	Үргэлжидийн эдлэхүй их далай болтугай.

	Ум намо, барсади базарсара бармади

	Датагатьяа ардади самяа самбодояа

	Датья ти, ум банзар банзар

	маха банзар маха банза

	маха боди зада банзар

	маха боди мади ва

	Дагара маха банзар

	Сарва гарма аварана

	бишүди банзарей суха, 

	Сахиулсан эзэд бэр

	Зохилдохын үйлсүүднийг маш сайтар бүтээ

	Зүг зүг дор жаргалангийн елзий хутаг орош

	Ум ма ни бад мэ хун. Манга лам Бишведи 

	Төгсөв.

	 

	Богд Чингис хааны сан төгсөв. (Чингис хааны найман цагаан ордон. Долоодугаар эмхэтгэл: Өвөр монголын их зуу аймгийн данс эмхэтгэлийн сан. X. 199-220. С. Нарасуны эмхэтгэж, Эрдэмт найруулав. 1982)

	 

	 


Ерэн есөн цагаагчины сүүл сацалганы ерөөл

	 

	Элэхэйг мэдэгсэн

	Эрхэт милиян тэнгэрт

	Ерөн есөн цагаагчины сүүнийг

	Ес ес сацанам.

	Эерсэн эрхэт (Дүүрэн ес, нэг ес)

	Баярсан баясаж

	Эгэл зарлигаар егтүгэй, 

	Хамгийг мэдүүлэгсэн

	 

	Хан мөнх тэнгэрт

	Ерэн есөн цагаагчины сүүнийг

	Ес ес сацанам

	Зөрсөн эргэж

	Баярсан баясаж

	Эгэл зарлигаар өгтүгэй.

	 

	Дөрвөн уйдангуй тэнгэрт

	Ерэн есөн цагаагчины сүүнийг

	Дөрвөн ес сацанам

	Эерсэн эргэж

	Баярсан баясаж

	Эгэ зарлигаар өгтүгэй.

	Дөрвөн зовхисын тэнгэрт

	Ерэн есөн цагаагчины сүүнийг

	Дөрвөн ес сацанам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Дөрвөн түшидийн тэнгэрт

	Дөрөв ес сацанам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Андын (агтын) тэнгэрт

	Ерэн есөн цагаагчины сүүнийг

	Гурван ес сацанам

	Зөрсөн эргэж

	Баярсан баясаж

	Эгэл зарлигаар өгтүгэй.

	 

	Ахын тэнгэрт

	Ерэн есөн цагаагчины сүүнийг

	Хоёр ес сацанам.

	Эгэрсэн эргэж

	Баярсан баясаж

	Эгэл зарлигаар өгтүгэй.

	 

	Дүүгийн тэнгэрт

	Ерөн есөн цагаагчины сүүнийг

	Хоёр ес сацнам

	Зөрсөн эргэж

	Баярсан баясаж

	Эгэл зарлигаар өгтүгэй.

	 

	Алтан нарнаа

	Ерэн есөн цагаагчины сүүнийг

	Хоёр ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Мөнгөн сарнаа

	Ерэн есөн цагаагчины сүүнийг

	Хоёр ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Хясаа тэнгэрт

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Атаа тэнгэрт.

	Ерэн есөн цагаагчины сүүнийг

	Дүүрэн ес сацнам

	Эерсэн эргэж.

	 

	Хэнтий ханаа

	Ерэн есөн цагаагчины сүүнийг

	Дүүрэн ес сацнам

	Баярсан баясаж

	Эгэл хутугаар өгтүгэй.

	 

	Онон мөрнөө

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Туул мөрнөө

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	 

	Найман хязгаарын тэнгэрээ

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар өгтүгэй.

	Адуу тойрон

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар егтүгэй.

	 

	Их тоориожинаа

	Ерэн есөн цагаагчины сүүнийг

	Дүүрэн ес сацнам

	Эерсэн эргэж

	Баярсан баясаж

	Эгэл зарлигаар өгтүгэй, 

	 


Дөрвөн хөлт хар сүлд

	 

	Эртний монголын цэргийн сүлд нь дөрвөн хөлт хар сүлд гэж байж. Энэ сүлдийг цэрэг байлдааны явдалд хэрэглэх учир дайсныг айлгах, дошгин зүс болох хар өнгийн хялгасаар тугийг нь хийжээ. Хар сүлдний орой нь жадны хэлбэртэй, нэг тохой шахам урт, хоёр талдаа иртэй голоороо зузаан, дороо онгитой төмөр эд болно. Энэ илд нь ялгуухан утгатай жадыг төлөөлжээ. Онгины дээр дугариг мөнгөн цар (таваг) байх ба царын хөвөөг дагуулан наян нэгэн нүхнээс хар хялгасан гөхлөө ямааны зүсмэл арьсаар тогтооно. Энэ арьсыг тасам гэдэг. Түүнийг онгон ямааны арьсыг шар тосоор тосолж хийдэг. Царын голын нүхээр тугийнхаа ишийг оруулан жадныхаа онгинд шургуулдаг. Энэ ишийг сүлдний шилбэ гэнэ. Шилбийг шулуун хуш модоор хийнэ. Гол сүлдний шилбэ нь арван гурван тохой (540 см) урт байна. Салбар сүлдийг элч сүлд гэж нэрлэх бөгөөд түүний шилбэ нь есөн тохой урт болно. Мөн энэ сүлдэндээ шар торгон дугтуй хийх ба түүнийг сүлдний дээл гэнэ. Дөрвөн хөлт хар сүлдийг байрлуулахдаа гол сүлдийг чулуун мэлхий дээр суурилуулан, араас нь тулгуур хийгээд, дөрвөн элч сүлдийг тусгайлан зассан чулууны дунд нүх малтаж шилбийг нь суулган байрлуулаад гол сүлдтэйгээ элч сүлдээ шар торгоор гадарласан (азарганы дэлээр томсон дээсээр чагтагалан холбоно. Хар сүлд бол хөх тэнгэрийг бэлгэдсэн учир үргэлжид гадаа мандаж байх ёстой ажээ. Сүлд сүлдний дундаас дайчин хар сүлд нь онцгой учир холбогдолтой юм. Энэхүү хар сүлдний үүслийн тухай ардын домог арвин байдаг. Жишээлбэл:

	«Чингис хаан нэгэн удаа дайнд ялагдахад унасан морины хөлстэй эмээлээ авч дээш хандуулан тавьж «Тэнгэр эцэг ээ! Намайгаа тэтгэж авна уу, үгүй юу? хэмээн мөргөхөд агсар тэнгэрт маш их дуун гарч хар хурмаст тэнгэр дээрээс хар сүлд бууж ирснийг Чингис хаан Мухулайг тосож ав гэж зарлиг болгосонд Мухулай тосож хээр азарганы онгон мундаа дээр залж аваад тайш тахих тухай асуусанд Чингис хаан «Мянган олноо базааж, түмэн өтгөөр сахисугай» гэж тангараг өгөөд 9. 9. 81 хээр азарганы дэлийг навсалзуулан чимж түмэн өтгө бүрдэж үл амжвал ес ес наян нэгэн хонины нэг нэг сээртэй зүлдээр тахилга өргөөд үлдсэн дутуу тоог нь манай Монголын мал сүргээс тэнгэрийн чинь гүйцэтгэн барьтугай хэмээн тайш тахиад дайны сүлд болгосон учраас эдүгээ болтол луу жил тохиолдмогц мянган өтгөөр тахисаар ирсэн байна.

	Чингис хаан хар сүлд шүтээнтэй болсноос хойш хандсан зүгт харгацах дайсангүй ямагт дуу дуудуулж, дөрвөн зүг найман зовхист дайсан дагуулж явсан гэдэг. Сүлд шүтээний тахилга бол луу жилийн билгийн улирлын 7-р сар (ордосын 10-р сар)-ын 14-ний өдөр хийдэг. Сүлд бол хөх мөнх тэнгэрээс бууж ирсэн учраас орон гэрт огт оруулахгүйгээр жилийн дөрвөн улиралд дан хөх тэнгэрийг бараалхуулан хээр гадаа тахидаг бөгөөд уламжлал ярианд хэлдгийн адилаар хээр азаргын дэлээр хийж гөхлийг тушуулах тайлга лугаа сая шинэтгэн сахидаг байна.

	Хар сүлдийг Монголын нэгдсэн төр тогтсон XIII зууны үеэс хэрэглэсний дээр XV— XVI зууны үеийн Мандухай сэцэн хатан, Батмөнх даян хаан хар сүлдтэй байжээ. Ийм сүлд Өвөр Монголын Ордосын эзэн хороо болон Ар Монголын нэлээд нутагт хадгалагдан үлджээ. Ардын засгийн эхний жилүүдэд цэргийн тугийн ишийн монцог (молцог) нь хар сүлдтэй адилхан байгаад 1930-аад оноос орчин үеийн шар, улаан мяндсан монцог болжээ.

	 

	 

	Алаг сүлд

	 

	Энхжин ба цэргийн аль алинд нь хэрэглэдэг нэгэн сүлд нь алаг сүлд болно. Алаг сүлдний хар сүлднээс ялгавартай зүйл нь оройн жадан гилбэрт нь долоон бурхан одны дүрсийг шигтгэн урласан байдаг. Бас үсэн гөхөл нь ч гэсэн хар цагаанаар алагласан байсан гэлцдэг. Энэ сүлдийг бараан алаг сүлд гэж нэрлэнэ.

	 

	 

	Хөх Монголын хөх туг

	 

	Цагаан, хар, алаг сүлднээс гадна арьс, бөсөөр хийсэн дарцгийг эртний монголчууд бас хэрэглэдэг байв. Тийм дарцгийг анхандаа унаганы арьсаар хийж байжээ. Ийм арьсан дарцаг саяхан болтол Дорнод аймгийн Булган сумнаа байсан Чингисийн тугийн сүмд хадгалагдаж байжээ. Настан буурлуудын ярианаас үзвэл, нэг хар унаганы арьсыг туурайтай нь авч хажуу тийш нь харуулан, өрөөсөн талыг ишид бэхлээд иш дээрээ бас өөр нэг арьс углан бөгтөрч дөрвөн туурайг нь доош унжуулсан сонин дарцаг энэ сүмд байжээ. Энэ нь нэг ёсондоо ес буюу дөрвөн хөлт сүлд болдог аж. Түүнчлэн бас дарцгийг эртнээс нааш хэрэглэсээр иржээ. Жишээлбэл: XIII— XIV зууны үед дөчин дөрвөн хөх монголыг төлөөлсөн дөчин дөрвөн хэлтэй, гурвалжин хөх дарцаг байдаг байжээ. Энэ дарцгийг төв дунд нь язгуурын монголчуудын сүлд шүтээн болсон цагаан шонхор шувууг шунгаж (хөндлөн дайрч) байгаа байдлаар дүрсэлсэн байдаг. Тугийн хөх өнгө нь мөнх хөх тэнгэрийг бэлгэдсэн, мөнх орших мөрөөдлийн утгыг агуулжээ. Мөн нар сартай дарцаг ч бас байж. Энэхүү хөх дарцгийг Хөх монголын хөх туг хэмээдэг.

	 

	 

	Эзэн сүлдний сангийн тахилга

	 

	Эзэн сүлдний сан гэдэг бол Чингис хааны хараа ихт хар сүлдийг магтсан тайж ерөөсөн даатгалын шүлэг болно. Үүнийг дээр дурдсан (эзэн сан)-тай адилаар өдөр бүрийн арц хүжийн тахилга дээр уншина. Чингис хаан нас барсны дараа монгол газар шарын шашин дэлгэрэхэд шашны нөлөөгөөр эзэн сүлдний санг тахиж засварлаад даатгасан уншлагын шүлэг болгожээ. Угтаан бөө мөргөлийг шашны хэлбэр бүхүй цэрэгт мордох уриа бүхүй уншлагын шүлэг байв. Шүлэг уншиж хар сүлдэнд мөргөн сөгдөж уншиж дуу гүйцсэний хойно сүлдний сангийн раши хэмээх мөргөлийг уншина. Мөн мөргөхийн хамт бас цайгаар цацан мөргөнө.

	 


Хар сүлдний тайлга

	 

	Хар сүлдний бага тайлга

	 

	Өгөөлжин сарын 29-нд Чингисийн алтан ургийн хойч үеийн үрс болох ордосын эл хошууны засаг ноёд нар залгамжийн тайж томилон хараа ихт хар сүлдэнд цагаалах тайлга өргөдөг. Цагаан сарын шинийн 3-нд дархадаас хаваржаан тайлга өргөж тахина. Ерөнхийдөөн сар бүрийн шинийн нэгэн шинийн 3-ны тайлгыг бол жонон ноён тахина. Их төлөв жонон ноёны төлөөлөгч залгамжийн тайж нар орлон хийнэ.

	 

	Хар сүлдний зуслангийн тайлга

	 

	Зуны улирлын тэргүүн сарын шинийн 3-ны тайлгыг зуслангийн тайлга гэнэ. Зуслангийн тайлгын ёслолын явц ба анх тэргүүнд няндар өргөж даатган хийдэг байна. Дараа олон мөргөлчдийн өчигт суунцихдаан зүүсэн монгол хутгаа хажуудаа авч талбин бүсэлсэн бүсний 2 үзүүрийг нэг эргэж алдаргаж 2 үзүүрийг нь өмнөө зөрүүлэн алгандаа атгаад сөгдөж сууна. Сүлдний дархадаас хараа ихт хар сүлдний өчгийг дуудна. Өчиг өчиж дуустал сөгдөн сууна. Үүний дараа сархад өтгө өргөхөд богдын дархадын хонжиноос царги цохиж царгийн дууг дуулна. Сүлдний дархадын толь яамтнаас (Богдын шанией рашаан эрэх) гэхэд олон тайгчид цөм босоцгоон гар өргөн зогсоно. Богдын дархад хар сүлдэнд мөргөхөд гаднах тайгчид дагалдан мөргөнө.

	 

	 


Хар сүлдний сан оршвой

	 

	Алины ачаар их жаргалыг аваад

	Огоот нэгэн эгшин дор олгогч

	Ариун эрдэнийн дэгэд Богдын

	Ангижиралгүй учирт

	Хөлийн өлмий дор сөгдөн мөргөмүү би.

	Ум Аа Хун. зуугаа өгүүл

	Лам дор мөргөмүү. Бурхан дор мөргөмүү.

	Ном дор мөргөмүү. Бурхан хувраг дор мөргөмүү.

	Алтан сүлд хэмээн нэрийдсэн

	Ямарваа бэрх шимнусын дайсныг дарсан

	Хараа ихт хар сүлд

	Яарамтгай дуунаар дуудсан

	Алтан сүлд чам дор тахин мөргөмүү.

	Залан очирт жадаа барин

	Хилэглэсэн залуу царай нүүрт

	Зангирсан үсээ сэрийсэн

	Богд залуу сүлд чам дор тахин мөргөмүү.

	Нүүр дороо мянган нүдтэй

	Нууцын үйлсийг нэгээхэн бэр үл андагч

	Нүүр дор эсэн тойрон чимэгт

	Богд сүлд чам дор тахин мөргөмүү.

	 

	(Хар сүлдний сан оршвой) хэмээх судар БНМАУ-ын Өмнөговь аймгийн нутгаас олдсон юм. Энэ сангийн үг нь Өвөр Монголын Ордост буй Цагаан сүлдний сантай яг таарч байгаа сонин. Иймд тэдгээрийг харьцуулан хол ойр нутагт тархсан Монголчуудын эртний соёлын дурсгал уг нэгтэйг ухаарахад тустайг бодож хоёулыг энд оруулав)

	 

	Сүлдэр их хүчтэй тулд

	Сүмбэр уулын оргил дээр

	Сударагсан хан хурмастын тэнгэрийг

	Өмнөө сөгдүүлэн байсан

	Богд сүлд чам дор тахин мөргөмүү.

	Сааралгүй зоригтын тулд

	Сансарт явах амьтан

	Самуу муу ихтийн тэлд

	Сахисугай хэмээсэн

	Богд цагаан сүлд чам дор тахин мөргөмүү.

	Өөр өөрийн шимнусын дайсан олны тулд

	Олон рид хувилгааныг хувалж

	Илүү дутуу шимнусын дайсан цэргүүдийг

	Үнэн сайтар бутартал хядагч

	Богд цагаан сүлд чам дор тахин мөргөмүү.

	Мэдэлгүй зоригтын тулд

	Мянган хар нүдээ хилэгнэн харж

	Мөнгүй шимнусын олон дайсан цэргүүдийг

	Хөл дороо мөлхүүлэн гишгэсэн

	Богд сүлд чам дор тахин мөргөмүү.

	Догшин их хүчитийн тулд

	Тонгорогт жадаа барин хилэгнэж

	Түг түмэн шимнусын дайсан цэргүүдийн

	Тэргүүнийг огтлон молцоглон

	Барин барин чимэн зүүсэн

	Богд сүлд чам дор тахин мөргөмүү.

	Оон зовлонт амьтныг

	Өршөөн сахихын тулд

	Үнэн дээд рид хувилгааныг

	Өршөөн сахигч Богд сүлд чам дор тахин мөргөмүү.

	Зарлиг болон яваад

	Цалгай муу явдалтныг

	Эзлэнхэн дарагч Богд сүлд чам дор тахин мөргөмүү.

	Богд сүлдний зарлигаар үл явагч бүхүй

	Номыг эс хичээгч буруу муу номтныг

	Доройтуулан дарагч богд сүлд чам дор тахин мөргөмүү.

	 

	(Д. Гэндэндаржаа ХААДС-ийн багш, Өмнөговь аймгийн нутгаас олдсон сударт буй)

	 

	 

	Эдүгээ шашин төрийг эвдэгч

	Муу гэмтэн олон болов

	Эрдэмтэн сайд цөөдөв

	Энх шашин төрийг амаржуулагч

	Богд сүлд чам дор тахин мөргөмүү.

	Хамаг дайсныг үнсэн товрог болгон дарагч

	Догшин хүчит Богд сүлд чам дор тахин мөргөмүү.

	Үзэн ядагч хар зүрхтийн омгийг дарагч

	Богд сүлд чам дор тахин мөргөмүү.

	Тустан сайдын хийморийг мандуулагч

	Богд сүлд чам дор тахин мөргөмүү.

	Үүнийг нэгэн өдрөө тахин чадваас

	Өвчингүй энхээр жаргая.

	Зудгүй зун намраар жаргая.

	Үүнийг өдрийн нэгэнтээ тахин чадваас

	Уурагт дайсан хулгай дээрэм

	Мянган бээрийн газар буруулж

	Хамаг амьтан харанхуй сонсороос гарахын тулд

	Хамаг номуудаар хариулан тонилгогч

	Гайхамшигт богд сүлдээ тахин мөргөмүү.

	Хямарч тэмцэхийг амарлуулагч

	Хяналт дайсан шилгийг гарган

	Хядагч Богд сүлд чам дор тахин мөргөмүү.

	Ер дэлхийн эзэн болсон

	Ерөнхий улсын шүтээн болсон

	Ертөнц дор сахиулсан болсон

	Сүреэ (сүр) ихт богд эзэн

	Чингис хааны гэгээн

	Хараа ихт хар сүлдний

	Гэгээн өршөөж

	Хан улс хийгээд

	Харцат албат бүхий илэр

	Хайрлан соёрхтугай.

	 

	 


Хараа ихт хар сүлдний өчил

	 

	Ерэн есөн тэнгэр дээд шүтэхүйд

	Есүгэй баатраас эдүхүйд

	Их суу заль язгуурт

	Ертөнцийн эх эзэн бологсон

	Тэмүжин суут Богд эгүдэгсэн

	Дээр Туулын гурван улхуныг

	Дэвших саглагар модны язгуураас

	Төрийн түшээ

	Төмрийн хадаасан бологсон

	Төвийн их эзэн хааны

	Төрөлдөгсөн дүү нэр биеийн түшээ

	Дөчин түмэн дэгэн сүлд бологсон

	Дөрвөн хөлт хар сүлд

	Ертөнц дор суут Богдын

	Есөн өрлөгүүд

	Язгуур... язгуур

	Төрийн тулгуур төлөө

	Есөн хөлт цагаан тугаа босгоод

	Ерөнхий эзэн бологсон

	Мөнх тэнгэр эгц заяагаар эгүүдэж

	Монгол улс даган сүлд бологсон

	Монгол алтан эрдэнэсээр чимж

	Мухулай гүн чинсан дор бариулагсан

	Аламан (алмас) эрдэнэсийн чимэгт

	Аху (агуу) бүх улс сүлд бологсон

	Наран саран гэрэлт

	Нармай улсын эзэн бологсон

	Нас бүр (насан турш) дайсныг дарагч (дарлагч)

	Намин ихт Богдын сүлд

	Бүрээ уриа ихт

	Боорчи Мухулай нөхөрт

	Богд эзний их сүлд

	Хутагт мөнх тэнгэрийн заяагаар эгүүдэж

	Хотол бүхний эзэн бологсон

	Хутагт өлзий бологсон сүлд

	Одоон тэнгэр дэцэ заяагаар эгүүдэн

	Ордос түмнийг төвлөн байгсан

	Омогтон дайсныг эсэргүүцэн явахад

	Олон морийг авахуулагсан сүлд

	Онон мөрний уруу довтлохуй дор

	Улсын эзэн Чингис дор

	Олон тайчуудыг доройтуулж өгөгсөн

	Оройн чимэг бологсон сүлд

	Буур хээр Сэлэнгэ довтлохуй дор

	Бутралгүй бууруулж өгсөн богд сүлд

	Сайвар зарсан зуун элчээ

	Сааралгүй аялан явж

	Сартуулын Чиланжин султан хан түүндэр

	Садруулах үйлдэгсэн богд сүлд

	Дөрвөн түмэн ойрдыг зорин мордохуй дор

	Дөртгөлгүй бууруулж өгөгч

	Буур хээр... газрын нэр

	Дөчин түмний сууг нэмэн

	Түг түмний тэргүүн бологсон

	Хар төвөдийг зорин мордохуй дор

	Хараман сайт адууныг авхуулсан

	Хамаг бүгдийг доройтуулж өгөгсөн

	Хараа ихт хар сүлд

	Хээр азарганы гөхлөөр холбоо бологсон

	Хэлэх дайсныг хэмхэр довтолгосон

	Хэм зэмгүй нэрийг

	Бие дороо оршуулагсан

	Гэгээн язгуурт богд сүлд

	Хар азарганы гөхлөөр холбоо бологсон

	Хараа ихт хар сүлд

	Хараламай бүгдийн уриа бологсон

	Хашхираа ихт хатан бүрээ

	Харьтан дайсныг халилалгүй

	Хатад хөвүүдийг нь олз болгогч

	Хамаг улсдаан гавьяа бологч

	Гавьяа ихт хар сүлдний зориг мэдтүгэй.

	Өндөр уулын өмөөр довтлого

	Охид хөвүүдийг олон болго

	Өчин залбиран мөргөнөм.

	Өлзийт бологсон сүлдний зориг мэдтүгэй

	Хан анд ач нар чинь очин мөргөнөм

	Хар биед хуяг дуулга болох

	Хагархай аманд хүнээс хүлгэ заяах

	Хараа ихт хар сүлдний зориг мэдтүгэй

	Учирсан дайсан дор дээс болох

	Улс монгол дор өлзийт болох

	Унасан моринд гүйдэл нэмүүлэх

	Улаан сүлдний зориг мэдтүгэй.

	 


Тасам талбих милиагуудын хурим

	 

	Дөрвөн цагийн хуримын нэг нь «милиагууд хийж тасам талбих хурим» бөгөөд түүнийг өвлийн цагт ёсолдог байжээ. Энэ заншлаа хадгалсаар буй Ордос нутгийн настнуудын яриагаар бол уг зан үйл нь Чингисийн мэндэлсэн жилийн өвөл нь дулаан манцуй хийж, онгон ямааны арьсан тасам (нарийн зүссэн цуудас)-аар хүйг нь боож мялаан цөглүүлснийг дурсаж байгаа ёслол аж.

	Тасам талбих мялаалгын (милиагууд) журмыг Ордост Хулан саран хатны цагаан ордонт цомог бүрэх толог бэлтгээд өвлийн эхэн сарын шинийн гурванд шинэ толгоор Хулан хатны цомгоо бүрж милиагуудаа хийж тасмаа солиод эзэн Чингис хатан эх энх тунх өвөлжин хэмээсэн утгатай тайлга ажээ. Энэ ёслолыг Чингисийн алтан ургийн тайж, ван ноёдоос бэлтгэж явуулдаг заншилтай аж. Тэр тайллагад хэрэглэгддэг онгон ямаа гэдэг нь толгойноос сүүл хүртэл гурван тохой, таван ямх урт, ишигнээс нь самнаж хяргаагүй сэрх ямаа болно. Ямааны нурууг хэмжих тусгай шугаман хэмжүүр бас байдаг байна.

	Тасам хийх онгон ямаагаа (нэг отгоор тахиад) сархад саалиар мялаасны дараа толог дээр шилгээлгэж жонон ноёноос торгон хадгаа аман дээр нь тавиад шар дархдын галч яамт хүн гэдэслэж (өрлөж) алдаг байна. Ямаагаа алсан шөнөдөө махыг нь чанаж шөлөнд нь чихэр, бурам, үзэм, чавга зэрэг амттай идээ хийж, чанан хөргөөд бас таван жин архи хийн арьсаа идээлж зургаан хулсан хутгаар хусаж хадаасаар тэлж дэлгэн хадаж тавиад гол нуруугаар зураас татаж, зураасны хоёр талаас ес, ес зүсэж нийт 18 нарийн тасам хийдэг байжээ.

	Мөн ямааны гэдсээр «шаргал өтгө» хэмээх тайлга хийнэ. Тэгэхдээ ямааны дөрвөн нугалаа гэдсийг хоёр шарын хоёр үзүүрээс нь хатгаж галд шарж, бас өвчүүг галд шарж өргөдөг. Үүнийгээ «шаргал өтгө» гэж нэрлэнэ. Шаргал өтгө өргөсний дараа тасам залахаар ирсэн дархдын хүн бүр таван мөнгөн зоосоор шагнаж ван ноён нь биеэрээ мөнгөн аяганд саалийн сархад сөгнөн, зориг засаж сангийн сор (хийморийн багана)-ын тэндээс дархадаа Эзэн хорооны зүг морилуулдаг байна. Тасам залсан яамтнууд шинийн хоёрт Эзэн хороондоо буцаж ирээд шинийн гурванд тасмын тайлга хийдэг. Чингэхдээ зүссэн тасмаа түс бүр ес есөөр хоёр хэсэг боож Чингисийн хайрцаг дотроос түрүү жилийн хуучин тасмаа гаргаж тавьдаг. Тус тайлгад нэг гүү, есөн хонин өтгө, есөн хэм архи ордог. Тасам талбих милиагуудын хурим бол Чингис хааны балчир цагийн угаалгын ёслол буюу нэг үгээр хэлбэл төрсөн өдрийн баяр нь гэж болно.

	 

	 


Алтан ордны малигуудын өчиг

	 

	Дээр тэнгэрээс заяагаар төрсөн

	Тэмүжин Чингис хаанаас уламжлан үлдсэн

	Дэгүдээрэлгүй санаат

	Дэнсэлгүй

	Нууц хураангуй мэт зарлигт

	Мөнх тэнгэрийн заяагаар төрсөн

	Монгол улсдаан хүртсэн

	Модон азарганд шахаж хийсэн

	Моголцог сайхан хэвэлсэн

	Орд харшдаан орж

	Олон улс иргэнээн хурааж

	Усталгүй тахил тавгаа гүйцэж суунам

	Ордтон явах буян хишиг

	Өлзий хутаг их жаргаланг

	Хаан хатан хамаг улст

	Эгэл хутуг энх эсэн ийн жаргатугай

	Сорт орддоон орж

	Шулуун сэтгэлтэнээ хурааж

	Шигэмүни бурхны зарлиг мэт

	Сайхан үлгэрийг үүсгэн суунам.

	Шинжлэлгүй буян хишиг их жаргаланг

	Хаан хатан хамаг улст

	Эгэл хутуг энх хэмээн заяатугай

	 

	Хан хүмүүнээс нэг ах болсон

	Харц хүмүүнээс хоёр нас ах болсон

	Хацавч нэг хэмээн нэртийнх

	Хамаг бүхгүйгээр мялаан суунам

	Эд барааныг бат болтугай.

	Эзэд хаадыг мөнх болтугай

	Барнан орд харш чинь бат болтугай.

	Өргөн их улс иргэн чинь энх болж

	Үүрд явж өтөлтөл жаргах болтугай

	Их жаргаланг хаан хамаг улсад

	Ийн заяатугай.

	Өмнө зүгээс чинь

	Эрхт тэнгэр нар ивээн соёрхтугай.

	Эрихүй мөн хүсэл төгсөөр бүттүгэй.

	Эгэл хутугийг хаан хатан хамаг улс

	Энх эсэн ийн жарган заяатугай

	Баруун этгээд чинь

	Баднасамбава багш ивээн сахьтугай

	Багш шавь нар их улс энд хуратугай

	Эвдэршгүй буян хишиг энд тогттугай

	Нагур далай мэт буян хишиг энд тогттугай

	Эгэл хутугийг хаан хатан хамаг улс

	Энх ийн жарган заяатугай

	Хийморь зүгээс чинь

	Хонсүм бодисүг ивээн сахьтугай

	Хоцролгүй муу зэтгэр арилтугай

	Хотол их улс энд хуртугай

	Эгэ хутуг хаан хатан хамаг улс

	Энх эсэн ийн жарган заяатугай.

	Зүүн этгээдээс чинь

	Заяаг тэнгэрээр ивгээн сахьтугай

	Заяатан сайд энд хуртугай

	Зэргээр явах сайн жаргалан

	Зэтгэр нугуд арилтугай.

	Эгэл хутугийг хаан хатан хамаг улс

	Энх эсэнтийн жарган заяатугай, 

	Сүхээр огтолж хийсэн өргөө чинь

	Сударсаэ их балгасан мэт болтугай.

	Сүүн цагаан орд харш дотор суусан

	Эзэн минь усталгүй жаргатугай.

	Эгэл хутугийг хаан хатан хамаг улс

	Энх эсэн ийн жарган заяатугай.

	Оолиор огтолж хийсэн өргөө чинь

	Очирт их балгасан мэт болтугай.

	Орд цагаан гэрийн дотор суусан

	Эзэн минь осолдолгүй жаргатугай.

	Эгэл хутугийг хаан хатан хамаг улс

	Энх эсэн ийн жарган заяатугай.

	Эн торгоор эсгэж хийсэн өргөө чинь

	Алдаршгүй бат болтугай.

	Эрхин сайн төрийн

	Хаан хатан хамаг улст

	Энх эсэн ийн жарган заяатугай.

	Эсгийгээр эсгэж хийсэн өргөө чинь

	Эвдэршгүй бат болтугай.

	Эрхэм сайн төрийн

	Хаан хатан хамаг улс

	Эгэл хутугийг энх эсэн жарган заяатугай.

	Эгүрд явах эрдэмтэн сайд энд хурж

	Эрихүй есөн хүсэл төгсөөр бүтэж

	Эрхт насныг батад үүсгэж

	Эрхин сайн жаргаланг

	Хаан хатан хамаг улст

	Эгэл хутуг энх эсэн ийн жарган заяатугай.

	 

	

	Уг номыг “Болор дуран” шалгуураар шүүсэн болно. 

